
М. Горький
Кеминдин тоолору бүгүн Алтымыштын көзүнө бир башкача сулуу көрүнгөнсүп турат. Көк шибер, бажырайган кызгалтактар, бирин- экин улам бир жерден чымчыктардын сайраганы угулат. Тоолорду кароодон моокуму канбай негедир  ушул тапта  өмүрлүк жары менен чер жазышып, булактын жээгинде  отургусу келип, толгоосу бышып, үйдөн көзжаргандан уялып, ыймандуу неме  кайнатасынан жашынып, тоого качып кеткендигинен эч кабары жок  Алтымыш  үйүнө келип, келинчегин таба албаганынан улам  көп ойлонбой эле бул соо эмес дегенсип, жүрөгү элеп- желеп болуп, бир нарсени сезгенсип, атына минип, кошбойлуу келинчегин издеп  тоону көздөй жөнөдү. Ал алыс кете алмак эмес өзү кошбойлуу болсо деп,  тоону этектеп кете берди. Бир маалда негедир кулагына жаш баланын ыңаалаган үнү угулгансып кеткенинен чоочуп да кетип,  жөн эле угулуп жатат го дегенсип жолун улай берди. Бир аз атын бастыргандан кийин жанагы үн кайрадан угулганынан, Алтымыш тыңшап туруп калды. Бул эмнеси же шайтандын азгырыгыбы деп уккан кулагына ишенбей турса, жаш неристенин үнү эми  даана угулду. Алтымыш түз эле атын баланын үнү чыккан тарапка бурду. Көп узабай  ал караганды бекем мыкчып, наристе баласынын үнүн укканга да шайы келбей этек жеңи кансөл болуп сыз жерде жаткан келинчегин көрүп чоочуп кетип, атынын басыгын тездетип келинчеги Таттыбайга  келип, анын жанында жылаңач жаткан баланы көрүп кубанычы көөдөнүнө сыйбай: 

- Таттыбай, амансыңбы? Бул менин баламбы?-деп аттан түшө калып киндиги кесиле элек кансөл балгон баласын суктана карап: -Уул турбайбы, Таттыке. Сен мага уул төрөп бердиңби?- деп, Алтымыш кубанычы коюнуна батпай, алыста жылкы жайып жүргөн Бейшеге тебетейин булгалап:

- Бейше-е-е-е! - деп кыйкырды.

Бейше Алтымышты дароо таанып, атын чаап жетип келип:

- Ассалоому алейкум, Алтымыш байке,- деп аны менен учурашып жатып, кансөл болуп жаткан Таттыбайды көрүп, түшүнө албай анан:

- Ой, байке, жеңем көз жардыбы? - деп жарк этип күлүп жиберди.

- Ооба. Бейшеке өз баламдын киндигин өзүм кесе албай жатам, сен кесчи,- деп чөнтөгүнөн макисин алып чыгып Бейшеге берди.

Бейше Алтымыштын колундагы макини алып,  баланын киндигин  кести. Алтымыш болсо шашып  балам үшүп калбасын дегенсип  үстүндөгү күрмөсүн чечип, ага баласын ороп, келинчегин алып үйүн көздөй жөнөдү. Үйүнө жакындап калганда өзүнүн балалык чагы өткөн Кеминдин асман тиреген тоолорун бир жолу суктана карап алып  анан колундагы жаңы эле жарык дүйнөгө келген наристе баласын жыттап:

- Мына балам, бул тоолор Кеминдин тоолору, сенин киндик каның тамган жер,-деп баласы бир нерсени түшүнө тургансып өзүнчө кубанып кобуранып алды.

Алтымыш негедир бул баласынын атын көпкө чейин койбой жүрдү. Кийичирээк арадан беш, алты ай өткөндөн кийин гана ал атасы Алыбайды карап:

- Ата, баланын атын коөлу? - деп калды.

- Өз балаңдын атын өзүң эле кой, балам. Мен уруксаат берейин,-деди.

- Мен өзүмбү?-деп Алтымыш атасын бир карап алып ойлонуп отуруп калганда наристе бала үнүнүн бардыгынча бир бакырып ыйлап алды. 

- Тигини кара тим эле арстандай күрүлдөйт да, - деп Алыбай кубанып, небересин карады.

Алтымыш дагы баланын үнүн бир аз тыңшап калып  анан:

- Ата, менин бул балам төрөлгөнү эле өзүнүн ысымы менен төрөлгөн го,- деди.

Баласынын бул сөзүнө көп түшүнө албаган Алыбай аксакал:

- Кандайча?- деп уулун суроолуу карады. 

- Баланын үнүн тыңшасаң, өзүң айткандай арстандай эле күркүрөйт,- деп баласынын үнүнө суктанып, ал тургай кубанганынан каткырып күлүп да жиберип анан: -Эгер туура көрсөң атын Арстанбек койбойлубу, ата. Сен экөөбүз атын коөбуз дегенден баштап эле менин атым Арстанбек дегенсип күркүрөйт эле күкүрөйт.

- Чын эле,- деп Алыбай дагы баласына кошулуп каткырып күлүп: - Бул бала өз атын өзү койду окшойт арстандай күркүрөгөн неберемдин аты Арстанбек болсун. Кезинде өз заманына жараша арстандай  эркин болуп, күркүрөп ааламга жар салып  жүрсүн. Алып кел молдону азан чакырып, баланын атын койсун!- деп Алыбай Алтымышты молдого жиберди.

*****  

Бала үч жашка чыкканда  эртең Алтымышты бай -манаптын баласы деп кулакка тартат экен деген суук кабарды Алтымыштын энеси Өрдөк байбиче капысынана  угуп калып, бул тууралуу жан кишиге айтпай, үйүн тигилген бойдон калтыртып, ичиндеги оокатын бүтүндөй атка жүктөтүп, Алтымышты бала бакырасы менен Кеминден түн жамынтып Кочкорго көчүрүп жиберет. Алар түн жамынып, Чоңкеминден чыгып, Ыңырчак аркылуу Боом капчыгайына келишип, аттарын бир аз эс алдырып алышып кайра жолдорун улап, Кызыл көпүрө аркылуу  Куналактын  ашуусу менен Кочкорго барып, Кочкордун Чолпон айылындагы Өрдөк байбиченин төркүндөрүнө   отурукташышат. Арадан бир аз убакыт өткөндөн кийин алар Кочкордун өзүнө көчүп келишет. Алтымыш Кочкордо метепте мугалим болуп иштеп калды. Өзү шыңга бойлуу,  өз заманынан калышпаган  сабаттуу, сымбаттуу жигит болгондуктан Кочкордун эли аны Акмалдо деп бир чети эркелетип, бир чети сабаттуулугуна таазим кылып жүрүштү. 

*****

Арстанбек аша тентек болгону менен чоңойгон сайын негедир өзү теңдүү балдарга көп кошулбай дайыма өзүнөн бир топ улуу кишилерге жакын болуп, көпчүлүк убактысын ал ошолор менен  өткөрчү болду.

Күз аяктай түшкөн маалда Арстанбек  өзүнөн үч- төрт жаш улуу Муса менен ойноп жүрсө аяш энеси Нуржамал:

- Ай, Арстанбек, тээтиги тоодо оттоп жүргөн  торпокторумду айдап келчи,- деп калды. 

Улуулардын сөзүн эки кылбаган бала:

- Макул аяш апа,- деп оюнун токтотуп, шашылган бойдон тоону көздөй бара жатып,  күзүндө бир аз үшүй  түшкөн бака жалбырактарды көрүп токтоп калды. Арстанбек бака жалбырактардын барын терип алгысы келип,  ошол жерден кеткиси келбей туруп  бир жалбыракты алып чайнап көрүп даамын жактырып негедир мындан бир нече күн мурунураак бака жалбырак дары болот экен- деп айткан таякесинин сөзүн эстеп, баягы бака жалбырактарды терип, тойгончо жеп анан бүгүн эртең  мененки таякесинин ооруп турам деген сөзүн эстеп,  эки чөнтөгүнө толтура жалбырактан терип алып,  караңгы кирип калганда торпокко келгенин унутуп үйүн көздөй жөнөдү.

Баятан Арстанбектин келишин ак эткенден так этип күтүп отурган аяш энеси баланын келе жатканын көрүп, алдынан жүгүрүп чыгып:

- Торпоктор кана?-деп Арстанбектен жиндене сурады.

Жанагы торпоктор эми гана эсине түшкөн кичинекей Арстанбек: -Азыр,- деп бурулуп кайра тоого кетмек болгондо Нуржамал аны колундагы таягы менен жондон ары бир салды. Ызасына чыдабаган өзү ызакор неме – Эмне чабасың,- деп жонунун ооруганына чыдабай бакырып ыйлап жиберди.

- Эмне чабасың деп коөт. Мен сени эртеден бери күтүп отурам. Же сен жок, же торпок жок. Бар таап кел!-деп Нуржамал айкырыкты салды.  

Өзү  али кичине болсо дагы көкбеттиги бар неме эми таптакыр көгөрүп, барбайм,- деп үйүн көздөй жулунду.

- Барасың! Барып менин торпокторумду таап келесиң!- деп Нуржамал Арстанбектин оюна койбой тоону көздөй кубалады. Арстанбек жолдо көзүнүн жашын тыя албай, үңүлдөп ыйлап кетип баратып үйдүн төмөн жагындагы Нуржамалдын торпоктору байланчу үстү камыш менен жабылган   короосун көрүп токтоп калып, мен сага көргөзөм,- деп өзүнчө жинденип, кобуранып чөнтөгүндөгү ширеңкени күйгүзүп, камышка ыргытып жиберди. Бир аздан кийин короонун жалбырттап күйүп бара жатканын көрүп, өзү дагы чоочуп кетип, өз үйүнө баргандан коркуп, Алтымыштын үйүнө кошуна турган  өзүнүн таякеси Токтоматтын  үйүн көздөй жүгүрдү. 

Барса  таякеси  үйүндө экен. Жээнин көрүп  Токтомат жетине албай:

- Ой, менин күркүрөгүм, арстаным келдиңби? -деп баланы эркелете кучактады. Таякесинен эч нерсени жашырбаган Арстанбек анын кулагына: Таяке, мени кат,- деп  шыбырады.

- Эмнеге,- деп жээнинин сөзүнө көп түшүнө албай Токтомат аны карап калды.  

- Таяке, кат дейм, -деп Арстанбек эки көзүн алаңдатып таякесин карады.

- Ой, эмне болду? Тынччылыкпы деги,- деп Токтомат чоочуп кетти.

- Таяке, кат дейм,- деп  Арстанбек ан сайын Токтоматты шаштырды.

Шаштысы кеткен Токтомат Арстанбекти карап:

- Балам, айтчы эмне болду,- деп  лакылдаган жүрөгүн араң басып баладан жай сурады.

- Эч кимге айтпайсыңбы?

- Жок.

- Урушпайсыңбы?

- Жок.

- Чын элеби? – деп Арстанбек таякесинен дагы бир жолу сурады.

- Чын эле.

- Таяке, - деп Арстанбек шыбырай сүйлөп: - Мен дегенчи  Нуржамал  апамдын короосун  өрттөп салдым, деди.

- Ойноп жүрүппү?

- Жок.

- Атайлаппы?

- Ооба, - деп Арстанбек жер карады.

- Эмне дейт? -  деп Токтомат ордунан секирип кетти. 

- Өзү мени урду. 

- Сениби эмнеге урду? - деп өзү ушул жээнин өзгөчө көргөн Токтомат  Нуржамалга жиндене түштү. 

Эшиктен элдин чуулдаган үнүн угуп Арстанбектин ан сайын шаштысы кетип, болбойсуңбу эми мени катпайсыңбы,- деп коркконунан ыйлап жиберди.

Иштин чоо жайын эми гана түшүнгөн Токтомат жээнин ачуусу менен чаап жибергиси келип, бирок Арстанбектин жалооруп тиктеп турган наристе көз карашып кыя албай, чапмак түгүл кайра баланы кучактап: 

- Ай, балам, ай. Ушундай да болмок беле. Тентек болсоң дагы чактап тентек болбойсуңбу? Эми ал  Нуржамал байкуш кантет? Же күйөөсү жок болсо. Малын кантип кыштан чыгарат? Экинчи андай кылбагының, уктуңбу? Эми дагы ушундай иш кыла турган болсоң сени ал эмес мен урам,- деп жээнин бир аз коркутумуш болуп жатканда эшиктен ызаалуу Нуржамал кирип келип уруулаш кайнатасын көрүп, ыймандуу неме Токтоматтын көзүнчө Арстанбекке сөз сүйлөй албай ыйлап жиберди.

- Ата, мен эми кантем? Кыш жакындап калды. Кантип кыштан чыгам? Малдарыма жай саламбы же балдарыма нан табамбы? Эгер сиз болбосоңуз азыр алдагы баланыбы тим эле, - деп колундагы таягы менен Арстанбекке бир жолу тап берип алып анан  көзүнүн жашын төгүп жиберди.  

- Кой, балам. Бир ачууңду мага бер. Арстанбегимди кечирип кой. Жээнимдин көк беттиги, ызакорлугу мени тартып калса керек,  кечирип кой, балага тийбе. Мен буга өзүм жай отуруп түшүндүрөм. Торпокторуңдан  кам санаба. Балам колу менен кылса, мен башым менен тартып, кышы менен эки торпогуңду өзүм багып берем. Барып оокатыңды кыла бер. Малыңдын камын мен өзүм көрөм, - деп жээнин Нуржамалдын таягынан алып калды.

Нуржамал  кеткенден кийин Арстанбек Токтоматты карап:- таяке, мен сага дары алып келдим, - деди.

- Эмне дары? - деп Токтомат көп түшүнө албай Арстанбекти карады.

- Бака жалбырак,- деп Арстанбек кир болгон ичке колдору менен чөнтөгүнөн чүрүшкөн жалбырактарды алып чыгып таякесине берди. 

Жээнинин бул жоругуна бир чети күлкүсү келип, бир чети төбөсү көккө жеткен Токтомат, анын  сунган жалбырагын алып жатып:

- Балам, сага бул бака жалбырактар дары деп ким айтты? – деп сурады.

- Өзүң айтпадың беле? Мен эртең барып дагы терип келем,- деп Арстанбек таякесин кубандырганы аз келгенсип, жебейсиңби деп аны шаштырды. Ал ан сайын кубанычы коюнуна батпай демейде  тазалыкты жактырган Токтомат сакалын сербеңдетип баягы бака жалбырактын кир болмок түгүл бирин экин ылыйына деле карабай  чайнап жеп жиберди.

Таякеси жалбыракты чайнаган сайын кичинекей Арстанбектин жүзүнө бир башкача наристелик бактылуу жылмаюу пайда болуп, Токтоматты кубанып карап туруп анан ал акыркы жалбыракты чайнап жуткандан кийин: - Эми айыктыңбы?- деп Токтоматты үмүттүү карады.

- Ооба, балам, айыктым. Сен менин дарыгерим болбодуңбу,-деп жээнин кучагына тартып, мен сени тоого барганда ала барышым керек экен,- деди.

- Эмнеге?

- Сага дагы бөлөк чөптөрдү көргөзөм.

- Алар дагы дарыбы?

- Ооба.

- Таяке, сен эмне дарыгерсиңби?

- Дарыгермин.

Кечинде Арстанбек өзүнчө жатпай кулуюп келип таякесинин коюнуна кирип келип  жатып алып: -Таяке, мага жомок айтып берчи,- деди.  Өзү ооруп турган неме жээнинин көңүлүн кыйбай эсине түшкөн жомогун айта баштады: - -Илгери өткөн заманда бир хандыкта жаш жигит билгон экен. Ал жигит бир күнү апапак болгон башында алтын таажысы бар  жыланды  көрөт. Көрсө ал жылан жөн жылан эмес Шамааран- жыландардын ханышасы экен. Жыландар ханышасы бардык жаныбарлардын ал тургай өсүмдүктөрдүн да тилин билчү экен. Ошол жигит ал жыландын тилин таап күн сайын ага барып, ошол хандыкта жашаган адамдардын ооруларына кандай чөп дары боло алат деп сурап анан өз элине дарыгер болуп, ошол эл анан оору- сыркоодон айыгып калышканда ал жылан өлүп калат экен. Жыландын өлгөндүгүн уккан жигит абдан кайгырып, анан мунун эти дагы дары болушу керек деп баягы жыланды алып келип, бышырып, шорпосун өзү да ичип, элге да берет. Ууртаган сайын ал жигит  жыландын шорпосунун дарылык касиети бар экенин билип, кийин өзү ааламга атагы чыккан дарагер болот. Ал жигит элди айыктырып, элдин бары    жыргып куунап жашап калышыптыр.

- Анан?

- Анан бүттү, ошентип жомок бүтөт экен.

- Таяке,  мен ал Шамааран менен достошсом болобу? 

- Болбойт да, балам.

- Эмнеге?

- Ал жок да.

- Эмнеге жок?

- Өлүп калды дебедимби, койчу, балам уктайлычы ооруп турам.

- Сен эмне дагы эле ооруп жатасыңбы?

- Ооба.

- Анда сен мага калп айтып койдуң беле?

- Эмне деп?

- Бака жалбыракты жеп айыктым деп.

Жээнинин көңүлүн оорутпай Токтомат Жо-ок балам мен жана сен жалбырак бергенде айыккам. Сен дарагер турбайсыңбы мен жөн эле сага тамашалап жатпайымбы. Ооруган жокмун, балам уктайгой. 

Бир аздан кийин  Арстанбек кайра таякесин карап:

- Таяке,  мен чоңойгондо сага окшоп дарыгер болуп сени айыктырам,-деп наристе болсо дагы сезиминде келечектеги өз кесибин туура тандаганын али биле элек болочок академик уйкулуу көздөрүн  сүзүп, таякесин бекем кучактаган бойдон таттуу уйкуга кирди.

*****

Арстанбек эс тарткандан тартып эле эмнегедир окууга болгон умтулуусу өзү теңдүү балдардан өзгөчөлөнүп турду. Бир аз бошой калса эле  Токтоматтын үйүнө чуркайт. Өзүнүн билими жок болсо дагы, кудайдын берген  тубаса дарыгерчилик касиети бар Токтомат да андан тажабай, ал тургай эринбей аны атына учкаштырып алып Кочкордун тоолорун кыдырып Арстанбекке өзү терген ар бир чөптү көргөзүп, анын  дарылык касиетин айтып берип, билгенин жашырбай, дарыгерчиликке шыгы бар баланы үйрөтүп жүрдү. Бүгүн дагы  Арстанбек мектептен чыгып, түз эле  Токтоматтыккына келди. Келсе таякеси ырас үйүндө экен. 

- Таяке, сен бүгүн  тоого барасыңбы? Дары чөп тересиңби? - деп сурады.

- Ооба.

- Качан?

- Бир аздан кийин.

- Мени да ала барасыңбы? –деп Арстанбек таякесин жалооруй тиктеди.

- Мейли.

Арстанбек тоо десе эки көзү төрт неме:

- Жүр кеттик,- деп Токтоматты шаштырды.

- Каякка?

- Тоого.

- Тоого?

- Ооба,- деп Арстанбек элеңдеп тоо жакты карады.

- Сен үйүңө барып чечинип кел.

- Бара берейинчи?

- Алдагы кебетең мененби?

- Эмне болмок эле?

- Кийимиң кирдейт да.

- Кирдебейм.

- Кирдейт. Тур үйүңө барып кийимиңди которуп кел!

- Кирдебейт дейм.

- Сен кийимиңди котормоюнча  мени менен барбайсың.

- Анда мен үйгө барып, кийимимди которуп келейинби?

- Которуп кел.

- Сен кетпе,- деп Арстанбек шаша- буша,  үйүнө барып, кийимдерин тез- тез которуп алып, бир чыны чай  да ичпей, чымын-куюн болуп кайрадан Токтоматтыкына келип: 

- Таяке, кеттикпи? – деди.

- А-а, жээн келдиңби? Барып атымды токуп келчи.

Арстанбек ары жакта оттоп жүргөн атты кармап, аны токуп минип алып Токтоматтын жанына келип:

- Таяке, атың мына, жүрү кеттик, - деп шаштырды.

Токтомат Арстанбекти атына учкаштырып, айылдын четине жетип калганда, сууну жээктеп өскөн  бака жалбырактарды көрүп токтоп калды:

- Таяке, сага  эмне болду? Эмне токтоп калдың? 

- Сен бака жалбырактын дары экендигин билесиңби?

- Ооба.

- Кайдан билесиң?

- Сен айтпадың беле.

- Качан?        

- Мурда эле. Мен анда кичинекей болчумун. Билесиңби мен сага аны терип келип бербедим беле.

- А-а-а. Ооба.Сен ошону дагы эле унута элексиңби?- деп Токтомат күлүп калды. Ал экөө аттан түшүп, баягы бака жалбырактарды терип жатышканда көп нерсени билгиси келген, угуудан тажабаган Арстанбек Токтоматты карап:

- Таяке, бул эмнеге дары?- деп сурап калды.

- Бул көп нерсеге дары, балам.  Бул бака жалбыракты ата- бабаларыбыз бир жерине жара чыкканда, бир жери ириңдегенде пайдаланышчу.

- Эмне сага жара чыктыбы?

Токтомат күлүп жиберип:

- Жо-ок,- деп коюп жалбырак терип жатты.


- Анда сен  эмнеге терип жатасың?

- Кечээ  көрбөдүңбү Эсендин кызына сыздоок чыкканын.

- Ооба.

- Ошонун жарасына басайын дегем.

Арстанбек Токтоматка бөлөк суроо бербей жалбырак теришип, арыкты жээктеп жүрүп, жыттуу бир чөп таап алып, кайра таякесин карап:

- Таяке, бул чөптүн аты эмне? – деп кыйкырып калды.

Алысыраак жерден чөптү даана тааный
 албаган Токтомат балага   жакындып келип, жанагы чөптү карап анан:

- Бул жалбыз, балам, -деди.

- Бул дагы керекпи? Бул дагы дарыбы?

- Ооба.

- Эмнеге дары?

- Боорго, ичеги карындарга.

Арстанбек ошол күнү кечке таякесинин жанынан чыкпай. Ал тер деген чөптөрдү  терип жүрдү. Кечке маал экөө атка учкашып алып, айылды көздөй келе жатышканда Токтомат талаада жайкалып өсүп турган  сулунун жанына келип токтоп калды.

- Эмне токтоп калдык?- деп Арстанбек таякесин сурады.

Токтомат бир аз унчукпрай туруп анан:

- Бала эмессиңби. Аттан түшүп, мына бул баштыкка сулу терчи,- деп чөнтөгүнөн чүпүрөк баштык алып чыгып Арстанбектин колуна карматты.

Өзү элпек Арстанбек аттан түшүп, леп этип жерге отура калып баягы сулунун данын терип баштыкка чогултуп жатып таякесин карап:

- Эмне бул дагы дарыбы, же тоокторго терип жатабызбы?- деп  Арстанбек сулудан көзүн албай туруп калды.

- Тоокко эмес, балам, дарылыкка

- Мунун эмнеси дары.

- Бул көп нерсеге дары болот.

- Кайсы көп нерсеге?

Жанатан берки Арстанбектин суроолорунан  тажаган Токтомат унчукпай койду.

Экөө үйгө жакындап калганда Арстанбек:

- Таяке, мен эртеңден баштап мектептен каникулга чыгам. Сен мени дагы чөп чогултканга алып барасыңбы?- деди.

- Алып барам, балам алып барам. Эмне сага жактыбы?

- Ооба.

Ошондон кийин Арстанбек Токтомат атына минсе эле эмне тоого барабызбы? - деп чаң ызгытып таякесинин жанына жүгүрүп келет. Токтомат дагы аны тоого барган сайын атына учкаштырып алчу болду.

Бүгүн дагы Арстанбек таякесинин тоого барат дегенин угуп, эртең менен төшөктөн туруп эле  Токтоматтыкына келип:

- Таяке, мен келдим.  Тоого качан барабыз?-деди.

- Бүгүн бара албай калдыкко, балам. Эртең баралы.

- Эмнеге?

- Өзүмдүн бирин-экин иштерим чыгып калды.

- Эртең кайсы убакта барабыз?

- Мен өзүм айтам.

Арстанбек үйүнө келе жатып, классташтары Орозобай менен Эркинге кезигип калып, үчөө бир аз тургандан кийин  Эркин аларды карап:

- Жүргүлө Арстан, Орозобой  ойноп келебиз,- деди.

- Жүргүлө,- деп оюнкараак Арстанбек дароо макул болду.

Үчөө кечке ойноп жүрүшүп, бир маалда  Эркин тоонун этегиндеги, ээси жайлоого көчүп кетип, ээн  калган кашарды карап:

- Эй Арстан, Орозобай жүргүлө тетиги кашарга барып келебиз, - деди.

- Эмнеге? - деп Орозобай Эркинда карады.

- Жөн эле көрүп келбейлиби.

- Барганда баары бир койлор жок да.

- Мейли.

Үч дос ээрчишип кашарды көздөй жөнөштү. Карашса бардыгы ээн. Жан киши жок. Үйдүн эшик терезесин жыгач менен уруп коюшуптур. Үчөө үйдү айланып бир аз жүрүшкөндөн кийин Арстанбек:

-Үйдүн ичине кирип көрбөйлүбү, жакшы нерсе болсо уурдап алабыз, - деди.

- Кантип? Эшиги бек да,-деп Орозобай чоочуп кетти.

- Сындырып ачпайлыбы?

- Эшикти сындыра албайбыз да.

- Анда терезедеги жыгачтарды чыгарбайлыбы?

- Эмнеге?

- Ичинде эмне бар экенин көрөбүз.Жакккандарын уурдап алабыз.

- Жок мен уурулукка барбайм,-деп Орозобай Эркин менен Арстанбекке нааразы боло түштү.

- Эмне болмок эле,-деп Эркин менен Арстанбек  Орозобайга жиндене түшүштү.

- Мейли барбасаң барба,-деп Эркин менен Арстанбек ээрчишип Орозабайдан бөлүнүп басып кетишти.  

Эч убакта калп айтып же ууру кылып көрбөгөн Орозобай  алардан бөлүнүп, үйүн көздөй басып кетти.  

Арстанбек менен Эрин өжөрлөнүп отурушуп терезеде кадалып турган жыгачтарды чыгарып, терезенин айнегин  талкалап үйдүн ичине киришти. Кирип жаңы эле аңтарып башташканда Арстанбектин денеси бир аз тызылдап, анан күчөгөндөн күчөп отуруп чыдатпай дуулдап кычышып  чыкты, караса майда- майда кара немелер денесине жабышып алыптыр. Досун караса анын да денеси көрүнбөйт. Бүт эле капкара. Эси чыккан балдар биринен бири ашып, денелери кычышканына чыдабай жанталашып, терезеден секирип түшүшүп, колдору менен чапкылашса баягы жабышкан нерселер түшмөктүгүл кайра жабышышат. Арстанбек менен Эркин денелеринин дуулдаганына  чыдабай  экөө биринен бири ашып, Кочкордун суусун көздөй жүгүрүштү. Суунун муздагына карабай жанталашып бир сыйра чайкангандан кийин гана жандары жай алгансыды. Бир аздан кийин баягы жабышкан немелердин бирөөнү жерден таап алышып жакшылап карап көрүшсө - ал бүргө экен. Экөө суудан калчылдап чыгышып, кийимдерин күнгө жайып, күнөстөп отурганда Эркин:

- Мен мындан кийин такыр уурулук кылбайм. Жаман экен,-деп башын чайкады.

- Мен дагы, - деп Арстанбек өз күнөөсүн кечире албаган немедей  жер карады. 

Арадан он чакты күн өткөндөн кийин Арстанбек менен Эркин кайра кошулуп Кочкордун базарын кыдырып келмей болушту. Базарды аралап жүрүшүп, экөөнүн курсактары ачып, тамак жейли дешсе акчалары жок. Бир аз ойлонуп отурушуп анан экөө: «Мындан кийин такыр уурулук кылбайбыз»- деген сөздөрүн унутушуп акча уурдамай болушту.  Карап турушса бир уйгур кемпир соода кылып бүтүп, беш сом акчасын жүзаарчыга ороп, чөнтөгүнө  салганын байкап калган Арстанбек:

- Эркин, көрдүңбү тетиги кемпирдин акчасын?- деди.   

- Көрдүм.

- Жүрү уурдайлы.

- Кантип?

- Чөнтөгүнөн алып чыгыш керек.

Экөө баягы кемпирдин аркасынан акмалап жүрүшүп, акыры жүзаарчыга түйүлгөн беш сомун уурдап алышты. Уурдаарын уурдап алышканы менен экөө тең кара терге түшүшүп, эмне кылар айлаларын таба алышпай жүрүшкөндө базарды жаңырткан баягы кемпирдин ачуу үнү угулду.

- Базарда чөнтөкчү жүрөт. Ууру жүрөт. Менин чөнтөгүмөн акча жоголду. Мен эми эмне кылам? Балдарым бүгүн наны жок, ачка калышпадыбы. Ким алса дагы жыргабай калсын,- деген кемпирдин үнү базарды жаңыртты.

Мындай сөздү угуп көрбөгөн эки бала бирин бири карашып эмне кылар айлаларын табышпай туруп калышты. Бир маалда Арстанбек: 

- Эркин, жүрү кемпирге баралы. Акчасын береличи,-деди.

- Кантип беребиз? Кемпир экөөбүздү өлтүрөт да.

- Береличи.

- Мен коркуп жатам.

- Мен дагы. Бирок береличи. Карачы ыйлап жатканын.

Экөө бир аз ойлонуп туруп калышкандан кийин бирине бири баш ийкешип, берели дегенсип, шылкыйып жер карашып, кемпирдин жанына келишкенде Арстанбек жерден башын көтөрө албай туруп:

- Апа,-  деп бозоруп кетти ага удаалаш келе жаткан Эркин дагы  башын көтөрө албай досунун аркасында турду.

Арстанбек биз уурдап алганбыз деп айта албай?

- Биз акча таап алдык,- деди.

- Канча сом экен?

- Беш.

- Ал менин акчам го, кана берчи,- деп кемпир  кубанып кетти. 

Арстанбек  чөнтөгүнөн түйүнчөккө түйүлгөн акчаны алып чыгып  ээсине берди. Кемпир өз акчасын колуна алганда Арстанбек менен Эркин үстүлөрүнөн оор бир нерсени алып таштагансып жыргай түшүштү.  Ошондон кийин Арстанбек өзүн ушунчалык күнөөлүү сезип, өзүн өзү кечире албай жүрдү. Бир күнү Токтоматка барып, андан эч нерсесин жашырып көрбөгөн бала:

- Таяке, мен сага бир нерсе айтайынбы? –деди.

- Айт.

- Таяке, - деп Арстанбек жер карады.

- Эмне болду?

Арстанбек баягы Эркин экөөнүн кылыгын төкпөй чачпай айтып берди.

- Ай, балам ай. Ушундай да иш кыласыңарбы баласыңарда. Экинчи андай кылбагыла. Эгер сен дагы бир жолу уурулукка барсаң, анда мен сени эч жакка алып барбайм,-деди. 

- Тоого дагыбы?

- Тоого дагы.

- Сен, анда мага дары чөптөрдү дагы айтып бербейсиңби?

- Айтып бербейм.

- Эмнеге?

- Ууру бала дарыгер боло албайт, -деп кыраакы неме Арстанбектин ток этер жеринен кармады. 

Арстанбек таякесинин бул сөзүнөн кийин өзүн ушунчалык жаман сезип, бети кызарып, уялганынан башын көтөрө албай жер тиктеп турганда Токтомат:

- Жүр мени менен,- деди.

- Тоогобу? – деп Арстанбек кубанып кетти.

- Тоого. 

Арстанбек тызылдаган бойдон жүгүрүп барып атты токуп келип, таякесин шаштырды.

Экөө тоого барып, атты тушап коюшуп кайрадан чөп чогултууга киришишти. Бир маалда Арстанбек ал дайыма терип жүрчү өсүмдүктөрдү эмес, башында майда ак гүлү бар  чөптөрдү чогултуп жүргөн Токтоматты карап:

- Сен эмне чогултуп жатасың? Ал дары эмес да,- деп кыйкырды. 

- Эмнеге? Бул сонун дары.

- Ал чөптүн аты эмне?

- Койчу баштык.

- Ал эмнеге дары?

- Эмнеге дары экендигин эмне кыласың тере берчи, балам.

- Жок, айтсаң.

- Бул чөп бөйрөккө дары, балам.

- Бөйрөккөбү?- деп Арстанбек бир сурап алып,  эми койчу баштык терүүгө киришти.

Бир аздан кийин Токтомат жээнин карап:

- Аялдар жаңы төрөгөндө ичсе жакшы.

- Төрөгөндө,-деп Арстанбек бырс күлүп жиберип анан таякесинен уялгансып көзүн ала качып, жер караган бойдон өз ишин улантты. Анан  ал Токтоматка дагы бир чөптү көргөзүп:

- Таяке муну дагы терейинби? – деп калды.

- Ал эмне экен?

- Билбейм.

Токтомат ага жакындап келип, чөптү карап:

- Тер,- деп койду.

- Мунун аты эмне?

- Адрашман.

- Адрашман?

- Ооба.

- А бул эмнеге дары?

- Суук тийгенде, ич өткөндө. 

Арстанбектин оюнан бир кездеги Токтоматтын айтып берген Шамааран тууралуу жомогу түшүп, ар бир чөптү кылдаттык менен терип, бирде жалбырагын, бирде сабагын, бирде гүлүн  шыкаалап карап коюп анан даамы кандай болду экен дегенсип чайнап көрүп,  кайра түкүрүп коюп, кыялдана чөп терип жатты.    

******

Жайдын акактаткан ысыгына чыдай албай Арстанбек үйдүн көлөкөсүндө отурса, Кеминден атасынын туугандары Жаныбектин араба менен келе жатканын көрүп,   тууганчыл  Арстанбек анын алдынан жүгүрүп тосуп чыкты.

- Ассалоому алейкум, Жаныбек байке.

- Аллейкум ассалом, Арстанбек. 

Экөө кол алышып учурашып калышып анан Жаныбек анын кулагына:

- Арстанбек, сен каникулга чыктыңбы?- деп акырын шыбырады.

- Чыктым.

- Бүгүн мени менен Кеминге кетесиңби?-.

- Сени мененби?

- Мени менен. 

- Кетем.

Жаныбек үйгө кирип Алтымыш менен бир аз отуруп анан эшике чыгып:

- Жүр Арстанбек, отур арабага,-деди.

- Атамдан суранайынбы?

- Мен сурадым. Атаң жиберди.

- Оомиий,- деп Арстанбек сүйүнгөн бойдон арабага отурду. Экөө Кочкордун суусуна жеткенде Жаныбек:

- Арстанбек сен чоңоюп деги калдың, элдин баары эле сени кыйын дейт.  Мен дагы  сенин кыйындыгыңды көрөйүн. Эгер сен чын эле кыйын болсоң, анда мынабул суунун аркы өйүзүнө чейин сүзүп чыкчы,- деп агып жаткан Кочкордун суусун көргөздү.

Эч нерседен тайманбаган бала неме дароо эле арабадын секирип түшүп, суунун муздактыгына карабай чымырканып көз ачып жумгуча наркы өйүзгө сүзүп чыкты.

- Оо, бул Алтымыштын баласы чын  эле кыйын турбайбы. Эми дагы кыйын болуп, сен кайра бул өйүзгө сүзүп келчи.

- Суу муздак экен үшүп кеттим.

- Анда сен кыйын эмессиң. Сен кызсың.

Жаныбектин бул сөзү Арстанбекке  оор тийди.

Бир аз жылынып алып кайрадан чымырканган бойдон  калчылдап үшүгөнүнө карабай болгон күчүн жумшап эптеп- септеп кайра  берки өйүзгө сүзүп  келсе Жаныбек арабасын айдап бир топ узап кетиптир. Өжөр Арстанбек анын аркасынан кубалап араң жетти.

Кечинде алар Кеминге жеткенче Кочкордун муздак суусуна сүзөм деп катуу чыйрыгып калган Арстанбек эч нерсени сезбей таттуу уйкуга кирди.

Эртеси Жаныбек Арстанбекти араң тургузду. 

- Тур Арстанбек мени менен Токмокко барасыңбы?

- Барам.

- Анда тур.

- Биз Токмокко эмнеге барабыз?

- Базарга.

- Базарга?

- Ооба, сен базарга барганды жакшы көрөсүңбү?

- Жакшы көрөм.

- Тур анда тез- тез кийин. Мен чыгып жатам.

Арстанбек шашып- бушуп кийимдерин кийинип, Жаныбек менен Токмокту көздөй жөнөдү.Токмоктун базарына барышканда Жаныбек Арстанбекти карап:

- Сен кечээ кыйын болдуң. Эми бүгүн дагы кыйын болгуң келип жатабы?

- Ооба.

- Анда барып тетиги цыгандардын балдары менен ойноп, аларды жеңип келчи, - деп базардын чет жагында бири – бирин шапалак менен уруп жатышкан бир топ цыгандардын балдарын көргөздү.

Арстанбек аларды карап туруп анан:

- Алар ойношкон жокко,- деди. 

- Алар ушинтип бири- бирин шапалак менен урушуп ойношот.

- Эмнеге?

- Билбейм. Ушундай оюн. Ойнойсуңбу?

- Ойнойм.

- Анда жүр мени менен,- деп Арстанбектин колунан жетелеп барып өзү теңдүү сакалчан бир цыган киши менен бир аз сүйлөшүп туруп анан:

- Арстанбек, мен  муну менен акчага мелдештим эми сен жеңсең акчаны экөөбүз жеңип алган болобуз. Эгер жеңилсең, анда сен экөөбүз буга акча беребиз. Сен сөзсүз жеңишиң керек, уктуңбу? Кана, анда кыйындыгыңды дагы бир жолу көргөзчү,- деп Арстанбектин колуна узун шапалакты карматты.

Арстанбек ал цыгындын баласын тез эле жеңип чыкты.

- Ой азамат, Арстанбек сен чын эле кыйын турбайсыңбы. Жүр эми мен сага уткан акчаңа бир корооз момпосуй сатып берейин,- деп аны колунан жетелеп барып, ары жактан ага бир момпосуй сатып берип  колуна карматты.

Байкесинин алып берген, өңү кыпкызыл, жыгачтан кармагычы бар короозго окшотулуп жазалган момпосуйдан моокуму канбай жеп бараткан Арстанбекке бир маалда Жаныбек:

- Жүр эми экөөбүз мал базарга барып мал алалы,-деди.

Арстанбек аны ээрчип мал базарды көздөй жөнөдү. Жаныбек базарды аралап жүрүп беш алты жылкы сатып алып анан:

- Арстанбек, сен Жалалабат деген жерди көрдүң беле?- деп сурап калды.

- Жок.

- Көрөсүңбү?

- Көрөм.

- Мен азыр ошол жакка барам. Сен мени менен барасыңбы?

- Барам.

- Барсаң, анда мен азыр арабаны бирөөнүн үйүнө коюп келейин, сен ушул жерде туруптур,- деп топ жылкынын жанына аны коюп коюп, өзү күн батыш жакка басып кетти. Арстанбек Жаныбекти күтүп отуруп чарчаганын уктап да кетти. Түшүндө бир кездеги Токтоматтын айтып берген жомогундагы Шамааранды көрүп жатса, түшүнүн аягына чагарбай аны Жаныбек жулкулдатып отуруп, ойготуп жиберди.

- Сен жиндисиңби? Базардан дагы киши уктайбы? Ойгон. Дагы Жалалабатка барам деп коөт,- деп Арстанбектин таттуу уйкусун бузду. - Жүр, сен тетиги атка минесиң, -деп ээртокуму жок боз атты көргөзүп, өзү ошол жерде турган  карагер атка минип, - Айда, Арстанбек аттарды, кеттик,-деди.

Арстанбек Жаныбек көргөзгөн атка минип, чү-чүлөп аттарды айдап анын аркасынан жөнөдү. 

Мынчалык алыс жолго чыгып көрбөгөн неме, же жолдун алыстыгынан чарчадыбы, же жайдак атка Чүйдөн бери минип келгенге жедеп көчүгү жооруп кеттиби ким билсин  иши кылып Жаныбек экөө Жалалабатка  жетип, бир үйгө киришип жүзүмдүн арасына отурушкандан кийин Арстанбек кайрадан таттуу уйкуга кирди. Түшүндө Шамааранды издеп таппай жүргөндө аны капысынан жүзүнө  кулап түшкөн бир шиңгил жүзүм ойготту. Ойгонсо  Жаныбек кара көз, кашына осмо койгон, сулууча келген, билектей эки өрүм чачын артка таштап, чачыгы бар кызыл жоолугун төбөсүнө байланган бир аял менен тапчанда өбүшүп отуруптур. Аларды көргөн Арстанбек:

- Эй байке,- деп үнүнүн бардыгынча кыйкырып жиберди.  

Эки көзүн бакырайтып, тиктеп турган Арстанбекти көрүп, Жаныбек чоочуп кетти. Берки сулуу бейтааныш аял болсо жер караган бойдон тез- тез басып, ары жакка басып кетти.

- Байке, байке, бул ким?

- Бул сенин жеңең. Аты Санавар

- Кандайча?

- Ушундай Арстанбек, сенин жеңелериң көп, тигил болсо менин балам,- деп Жаныбек ары жакта ойноп жүргөн  жашы үч - төрттөрдөгү эркек баланы көргөздү.

Жаныбектин бул жоругу Арстанбек үчүн өтө таң калтырарлык нерсе болду.

Эртеси Жаныбек кечээки Чүйдөн айдап келген жылкыларын бир жакка өзү жалгыз   барып тез эле сатып келип, бир баштык акчаны Санаварга берип:

- Ме, муну катып кой, үч, төрт күнгө чейин сенде тура берсиң,- деди.

Арадан   үч, төрт  күн өткөндөн кийин Жаныбек менен Арстанбек Жалалабаттан Чүйдү көздөй кайтмакчы болушуп камданып жатышканда Арстанбек, короодо  жайкалып өсүп турган жүгөрүлөрдүн жанынын өтүп келе жатып,  бир жүгөрүнүн чачыктарын жулуп алып, алаканына салып аны ушалап улам үйлөп коюп келе жатса, аны алыстан акмалап карап турган Санавар:

- Арстанбек ошондон көп эле терип келчи. Мына бул баштыкка,-деп бактын бутагында илинип турган чүпүрөк баштыкты көргөздү.

- Аны терип алып эмне кыласың?

- Сууга чылап ичем.

- Эмнеге?

- Дары да.

- Дары? Дары чөптөргө кичинесинен эле абдан кызыккан  Арстанбек алайып Санаварды карап калды.

- Эмне алайып калдың?- деп Арстанбектин түрүн көргөн Санавар күлүп жиберди.

- Жөн эле. Баштыгыңды бер,-деп Арстанбек Санавардын колунан чүпүрөк баштыкты алып жатып, эмнесин терейин чачыгын элеби,- деп сурады.

- Ооба чачыгын, бирок жалбырагына тийбе.

- Макул,- деп элпек неме короону көздөй жөнөдү.

Короого барып жүгөрүнүн чачыгын терип жатып кыялында Шамааран менен сүйлөшүп жүргөндө анын оюн кайрадан  Жаныбектин: 

- Арстанбек, бол тез  кеттик аны эмне кыласың? Ташта,-деген сөзү  бөлдү.

- Азыр байке дагы бир аз терейин,- деп коюп Арстанбек ишин узай берди. 

- Кызык ушул бала кайда барса эле чөп көрбөгөндөй,  ар кайсы чөпкө жабышканы жабышкан,- деп Жаныбек Арстанбекти карап наалып алды.

Арстанбек дагы бир аз  жүгөрүнүн чачыгын чогултуп жанагы Санавар берген баштыгы толгондон кийин жүгүрүп Санавардын жанына келип:

- Бул эмнеге дары? –деп кызыгып калды.

- Оозума  ачуу даам келет. Дарыгерге барсам ушуну ич деди,- деп башындагы жоолугун түздөп салынып жатып алтын тишин жаркылдатып  Санавар Арстанбекти жылмая карады. 

- Оозуман?

- Ооба оозуман,- деп Санавар Жаныбектин белинен кучактап, Арстанбекти карап кайра жылмайды.

- Оозуңдан эмне куюлуп жатат?- деп Арстанбек жеңесин түшүнө албай дагы бир жолу саурады.

Бир аздан кийин Санавардын жанында турган Жаныбек:

- Болдучу эми Арстанбек ушундайың бар экен да, бир нерсеге жабышасың дагы каласың. Жүр кетели, жол алыс,- деп Санавардан бир баштык акчасын алып, Арстанбекти шаштырган бойдон алып кетти.

Арстанбек Жалалабаттан Чүйгө жеткенче Санавардын: «оозума ачуу даам келет» - деген  сөзүнүн төркүнүнө түшүнө албай башы маң болуп келди. 

Алар Кеминге келип бир, эки күн түнөгөндөн кийин Жаныбек ага:

- Арстанбек сен мени менен бүгүн түн ичинде бир жерге барасыңбы?- деп калды.

- Каякка?

- Бир жерге, бирок аны эч кимге айтпа, макулбу?

- Макул 

- Баса Арстанбек сен Санавар жеңең тууралуу бул жеңеңе айткан жоксуңбу? - деп Жаныбек алыста үйоокат менен алек болуп жүргөн аялын көргөздү.

- Жок. Бирок эмне бул жеңем аны билбейби?

- Жок кайдан билсин.

- Эмне сиздин эки аялыңыз барбы?

- Ооба.

- Санавар жеңем аны билеби?

- Билет.

Арстанбек Жаныбекке таң кала түшүп, бирок бул жөнүндө бөлөк суроо узаткан жок.

- Мени менен бармай болдуңбу?

- Айтпайсыңбы каякка?

- Бир жерге.

- Алыспы?

- Токмокто.

- Токтомоктобу, анда барам.Борок эмне үчүн түн ичинде.

- Күндүз болбойт?

- Эмнеге болбойт?

- Арстанбек койчу, болду кишини тажатып дагы жибердиң. Барсаң жөн бар, барбасаң ар кайсы суроону берип менин башымды оорутпа,- деп Жаныбек ага ачууланып кетти.

Кеч кирип бара жатканда ал экөө арабага түшүп Токмокту көздөй жөнөштү. Жолдон Арстанбеке Жаныбекти карап:

- Бул баягы араба эмес ко?- деп калды.

- Башка.

- Эмне сенин арабаларың көппү?

- Көп.

Экөө унчугушпай бир аз отуруп калгандан кийин Жаныбек Арстанбекке:

- Мына көрдүңбү, мунун ичи толтура акча,- деп коюнуна каткан бир баштык акчаны көргөздү.

- Бул кайдагы акча?- деп мынча көп акчаны көрбөгөн Арстанбек чоочуп, эки көзүн алайтып агасын карады.  

- Баягы Жалалабатка алып барып саткан жылкынын акчасы да.

- Ушунча көп акчабы?

- Бул дагы аз азыр үстүнө дагы ушунча акча кошуп келебиз.

- Каяктан? 

- Мен азыр бир жерге барып кумар ойнойм. 

Арстанбек Жаныбектин бул сөзүнө көп түшүнө албай:

- Кумар деген эмне?- деп кайра сурады.

- Кумар деген бул…… акчага сайышып ойнойт.

- Сен ошон үчүн Жалалабатка бардың беле?

- Анан эмне кылам акча керек да.

- Анан жана Кеминден жеңем сенден акча сураса сен эмнеге ага акчам жок деп койдуң?

- Акча өзүмө керек да.

- Мен сени менен эч жакка барбайм,- деп Арстанбек арабадан түшмөй болду.

- Сен каякка?

- Кеминге.

- Эмнеге?

- Мен сени менен эч жака барбайм.

- Сен эмне жинди болуп калдыңбы? Анда эмнеге барам деп келдиң?

- Мен сен менен башка жакка барам го дегем.

Экөө бир топко чейин урушуп отуруп араң дегенде Жаныбек аны эптеп алдап жолун улантты. Бир маалда ал арабасын кичирээк бир  үйдүн жанына токтотуп өзү кирип кетип бир аздан кийин кайра чыгып:

- Жүр, түш. Бирок сен үйгө кирбей эле кой макулбу? Мен сени кийин киргизем бир аз чоңой. Ме, мына бул бычакты колуңа алып, эшиктин алдында тура бер.

- Жөн эле бычакты кармап алып   тура беремби?- деп эч нерседен шеги жок Арстанбек Жагыбекти карады.

Жаныбек бир аз ойлонуп туруп анан:

- Чын эле зээригип кетесиң ээ? Анда сен мына бул жыгачты көрдүңбү,- деп бир жыгычты көргөздү.

- Көрдүм.

- Көрсөң, анда сен бычагыңды ушул жыгачка ыргытып сайгылып тур. Эгер сен бычак менен мына бул жерге элүү жолу тийсең, анда сен  чын эле кыйын болосуң, - деп жыгачтын бир жерине белги коюп,  Арстанбектин колуна бычакты карматып, өзү үйгө кирип бара жатып, - Арстанбек эгер бирөө келсе, сен бычак менен коркут, уктуңбу?- деп ага үйрөтүп, анан  Жаныбек бир аздан кийин:

- Эгер үйгө кирем десе алдагы бычагың менен сайгын. Макулбу?- деди.

- Макул,- деп бала неме  таң атканча Жаныбек белгилеп берген жерге бычагы  сыйылган  сайын эсептеп коюп жатып таң атырды.

Эртеси таң жаңыдан агара баштаганда Жаныбек эшикке чыгып:

- Жүр, Арстанбек кеттик,-деди. Бирок маанайы эмнегедир өтө эле суз. Жолдо келе жатып бир топтон кийин гана:

- Арстанбек, мен бардык акчамды уттурдум,-деп көзүнөн жаш тегеренип кетти.

- Койчу, чын элеби?- деп Арстанбек таң кала түштү.

- Чын эле, Арстанбек.

- Анан эми эмне болот?

- Билбейм. Жаныбек бир топко упчукпай  жолду карап, тизгинден көзүн албай кете берип,  бир маалда ал:

- Мени менен Казакстанга барасыңбы?-деди.

- Кайда?

- Казакстанга.

- Эмнеге?

- Ууруга.

- Ууруга? 

- Ооба ууруга.

Арстанбек Жаныбектин бул сөзүн укканда таякесинин «Ууру бала дарыгер боло албайт» - деген сөзүн эстеп кетип:

- Жок, мен ууруга барбайм,-деди.   

- Эмнеге? Эл көрүп, жер көрүп келесиң да.

- Ууруга барсам Токтомат таякем мени тоого алып барбай коөт.

- Сен айтпа да.

- Ал бары бир билип коөт. Анан мени тоого алып барбай коөт.

- Өзүң бил.

Экөө кайрадан бир топко чейин унчугушпай барышты. Кеминге жакындаганда Жаныбек:

- Менин түндө кумар ойногондугумду эч кимге айтпа. Айтпайсыңбы?

- Айтпайм.

Экөө кайрадан унчукпай калды.

Кеминге жеткенде Арстанбек:

- Байке, мени үйүмө жеткизчи,-деди.

- Кетесиңби? 

- Кетем.

- Качан кетейин дедиң эле?

- Бүгүн.

- Бүгүн?

- Ооба бүгүн.

- Мейли бирок Арстанбек сени сүрөттү кыйын тартат деп уктум эле ошонуң чынбы?- деп Жаныбек аны үмүттүү карады.

- Чын. 

Жаныбек чөнтөгүнөн бир баракты алып чыгып

- Мына бул биздин айылдык кеңештин мөөрү, сен ушуну мага тартып бере аласыңбы,-деди.

Арстанбек мөөрдү бир аз карап туруп анан:

- Тарта алам, - деди.

- Анда жүр экөөбүз бир жерге барып бекинип алып сүрөт тарталы.

Жаныбек аны бир бөлмөгө алып кирип, кагазга мөөрдү тарттыра баштады. 

Арстанбек ңир баракка мөөрдү тез эле тарта салып аны агасына берди.

Сүрөттү колуна алып бир аз карап, анан  чөндөгүндөгү айыл өкмөтүнүн мөөрү менен салыштырып көргөн Жаныбек:

- Азаматым менин, сен чын эле кыйын турбайсыңбы. Карачы эч бир айырмасы жок? – деп кубанганынан каткырып күлүп да жиберип, Жаныбек эшикке чыгып кетип колуна он чакты картөшкө анан сыя куюлган челек алып кайра келди.

- Бул эмне картөшкө, байке.

- Эми сен ушул картөшкөлөргө ошол сүрөттү тарт,- деп көлөмү ошол мөөрдөй болгон картөшкөнү туура ортосунан бөлүп, Арстанбекке берди. Өзү сүрөткө  шыгы бар неме картөшкөнү оюп отуруп, баягы мөөрдү тез эле  чеге салды.

- Эми келе мага бер,-деп Жаныбек  Арстанбектин колунан мөөр чегилген картөшкөнү алып челекчеге куюлган сыяга картөшкөнү малып, кагазга басып көрсө айылдык кеңештин мөөрүнөн эч айырмасы жок болуп чыкканына кубанганынан эртеден бери көңүлү суз жүргөн неменин кабагы ачыла түшкөндө Арстанбек:

- Байке, мени Кочкорго жеткизчи. Сүрөтүңдү тартып бүтпөдүмбү, -деди.

- Жеткизем, жеткизем, Арстаке, бирок сен мага сөз бер мени менен кайсы жерлерге баргандыгыңды эч кимге айтпайм деп.

- Айтпайм.

- Чын эле айтпайсыңбы?

- Айтпайм дебедимби.

- Айтпа, - деп Жаныбек Арстанбектин  далысынан кучактады.

Арстанбек бир аз ойлонуп туруп анан:

- Байке, айтсаң сен бул мөөрдү эмне кыласың?

- Керек.

- Эмнеге керек.

- Айтпайм.

- Айтпасаң, анда мен алдагы картөшкөнү чайнап салам,- деп Арстанбек баягы мөөр чегилген картөшкөнү оозуна салмай болгондо чоочуп кеткен Жаныбек:

- Анда менден таяк жейсиң,- деди.

- Урсаң, анда мен чын  картөшкөнү чайнап салып сага бөлөк мөөр чегип бербейм, - деп Арстанбек көгөрүп жер тиктеп турганда Жаныбек:

- Анда дагы таяк жейсиң,-деп инисин коркутту.

- Эмнеге? 

- Айтпайм деп сөз бербедиң беле.

- Сөз берсем эмне экен.

- Сен эркексиң да. Эркек деген сөзүнө турат.

- Ооба, сөз бергем бирок айтсаң,  эмнеге мага картөшкөгө мөөрдүн сүрөтүн тарттырдың.

Жаныбек Арстабекти бала эмеспи дегенсип жакшы эле ары бир, бери бир чалкап алдайын деди, бирок өзү кичине болсо дагы акылы чоң кишидей болгон баланы алдай албасына көзү жеткенден кийин ал аргасыз чындыкты айтмай болду.

- Макул айтам, бирок сен кишиге айтпагының.

- Айтпайм.

- Мен бул картөшкөнү сыяга малып алып, айылдык кеңештин мөөрүн коюп, документтерди тактайм.

- Эмне документтерди?

- Мен мал сатам да.

- Уурдаган малдарыңдыбы?- деп Арстанбек Жаныбекке жинденип жерде турган мөөр чегилген картөшкөнү сыя экендигине карабай чайнап- чайнап жерге түкүрүп салды.

Чындыгында Арстанбектен мындай жорукту күтпөгөн Жаныбек аны  эптеп- септеп отуруп кайрадан мөөр жасатканга араңдан зорго көндүрдү. 

Көпкө чейин Жаныбектин айтканына араң көнбөй жатып араң макул болгон Арстанбек оозунан жанагы мөөрдүн сыясын куюлтуп кайрадан отуруп ага кайрадан мөөр чегип берип анан:

- Кочкорго кетели, байке, - деди. 

Экөө арабага түшүп алышып Кочкорду көздөй жөнөштү. Кочкорго келгенден кийин ал Жаныбек тууралуу өтө көп ойлончу болду. Бүгүн негедир Токтоматтан эч нерсесин жашырып көрбөгөн  Арстанбек ага барып бул тууралуу айткысы келди. Бирок ал Жаныбекке айтпайм деп сөз бергендигинен улам, ал сырды Токтоматка дагы  айтпай ичинде сактоону чечти.  Бул сыр албетте Арстанбектин Токтоматтан жашырган биринчи сыры эле. 

*****

Бүгүн мектепте акыркы коңгуроо. Арстанбектин классташтарынын маанайлары ачык. Мектепти бүттүк дегенсип,  бири өзүн бир топ жашка барып калган адамдай сезсе, дагы бири эми Фрунзеге барып окууга тапшырам дейт, кай бири болсо эми окуудан дагы, окуткан мугалимдерден дагы кутулдук дегенсип китеп бетин ачкандан заарканышат. Арстанбек болсо башынан эле ынтызар неме,   окууга болгон кызыгуусу артып, бүгүн акыркы коңгуроо күнү дагы колунан китебин түшүрбөй, бош кабинеттердин биринде өзү жалгыз отурду. Класс жетекчиси Кубанычбек  улам бир баладан барып:

- Алтымышев каякта? Алтымышев каякта?- деп сураса эч ким билбейт. Баланын зээндүүлүгүн башынан эле байкап жүргөн Кубанычбек болду болбоду ушул бир жерде китеп окуп отурат болушу керек, деп мектептеги кабинеттердин барын кыдырып жүрүп окуучусун араң тапты. Китепке ушунчалык берилип алып окуп отурган бала  эшиктин ачылганын деле байкаган жок. Кубанычбек эшикке жөлөнүп көпкө туруп анан,  бүтүрүүчүсү уксун дегенсип калп эле жөтөлүп койду. Арстанбек аны да байкаган жок. Анан Кубанычбек анын жанына келип чоочутуп албайын дегенсип   үнүн акырын чыгарып:

- Алтымышев,  мектептин баары чогулуп калды жүр баралы,- деди.

Арстанбек аны деле укпай берилип китеп окуп отура берди. Баланын бул жоругуна таң калган Кубанычбек ага жакындап келип, анын күрмөсүнөн акырын тартканда гана Арстанбек башын көтөрдү.

- Чогулуп калышты, жүр баралы,- деп Кубанычбек Арстанбекти карап жылуу жылмайды.

Экөө ээрчишип эшикке чыгышса, чын эле мектептин алды ата-энелер менен окуучуларга толуп, чогулуш башталып калган экен. Арстанбек шаша басып өзүнүн классташтарына кошулуп, бирок жанагы китептин аягына чыкпай калган неме мугалимдерден алысыраак турайын дегенсип, тизилип турган балдардын арт жагына туруп алды. Бир аз туруп анан жанагы китебин кайра ачып, берилип окуп жатканда анын  оюн классташ кызы Алмагүлдүн: 

- Арстанбек, класстын атынан азыр сен чыгат экенсиң,-деген сөсү бөлдү.

- Эмнеге?-деп Арстанбек түшүнө албай кетти.

- Сени чыгып сүйлөйт деп жана эле директор айткан.

- Эмне жөнүндө?

- Тандаган кесибиң тууралуу. Кесип тандадың беле?

- Ооба.

- Кайсы  кесип?

- Врачтык кесип.

Алмагүл экөөнүн сөзү бүтө элегинде мектептин директору Асыйна эже:

- Эми сөз бүтүрүүчүлөрдүн атынан Алтымышевге берилет,-деди.

Бул сөздү уккан Арстанбектин шаштысы кетип, китебин Бактыгүлгө кармата салып элдин алдына чыгып, өзүнүн ата- энесине, мугалимдерине ыраазычылыгын билдиргенден кийин Асыйна эже:

- Өз тандаган кесибиң тууралуу айтчы. Келечекте кайсы кесиптин ээси болгуң келет?- деп калды.

- Мен келечекте врач болгум келет. Врачтык кесип менин сүйгөн кесибим,-деп айтып баштаганда алыстан акмалап карап турган таякеси Токтоматты көрүп: - Мен дагы Токтамат таякемдей болуп элди дарылап, дарыгер болом,-деди.

Айтканындай эле ал колуна аттестатын алгандан кийин жогорку окуу жайына тапшыруу макстында Кочкордон Фрунзе шаарына келип, конкурстун  өтө  чоң экендигине карабай  мектепти ийгиликтүү аяктаган  Арстанбекке  медициналык институтуннун даярдоо курсуна өтүш көп деле кыйынчылыкты туудурган жок.  Бардык сынактардан  жогорку баа менен ийгиликтүү өтүп өз фамилиясын окуу жайдын даярдоо курсуна  кабыл алынган абитуриенттердин тизмесинен көрүп кубанычы койнуна батпай ата-энесине, Токтоматка  айтуу максатында кайрадан Кочкорго аттанды. Айылына барып, төбөсү көккө жетип, кубанычы коюнуна батпай жүрүп, окуусунун баштала турган маалынын кандайча жакындап калганын дагы байкабай калды. Бүгүн күндөгүдөн эрте туруп, бала кезден берки досу Орозобайдыкына келди. Көрсө, Орозобай дагы жогорку окуу жайынын даярдоо курсуна  өтүп, ал дагы бүгүн ушул кезде төбөсү көккө жетип Арстанбекке жете албай турган  мезгили экен. Эки дос чер жазышып бир топ сүйлөшүп отурушкандан кийин Орозобай:

- Арстанбек, окуу жакындап калды, экөөбүз Фрунзеге кетишибиз керек,-деди.

- Ооба, кетиш керек.

- Кеткенге сенин акчаң барбы?

- Жок.

- Меники дагы жок

- Эмне кылабыз?

- Билбейм.  Фрунзеге жетиш үчүн акча керек да.  Жолго акча табалы, -деп Арстанбек Орозобайды карады. 

- Кантип табабыз?

- Иштейли.

- Экөөбүзгө ким иш бермек эле.

- Издеп көрөлү. Иш таппасак болбойт.

- Кандай иш издейбиз?

- Билбейм. Издеп көрбөйлүбү.

Экөө ошол күнү кечке Кочкорду аралап жүрүшүп, эч бир иш таба албай көңүлдөрү чөгүп үйлөрүнө бара жатышса, өтүк оңдогон жерде «Өтүкчү керек» деген сыя менен жазылган кичинекей жарыя илинип туруптур. Экөө аны көрө коюшуп, түз эле ошол жерге кирип барышса, жашы кырктардан ашып калган киши өтүк  тамандап отуруптур. Ал киши берки экөөнү көрө коюп:

- Эмне өтүк алып келдиңерби,- деди.

- Жок. Биз иштейли деп келдик, -деп экөө жарыша сүйлөдү.

- А-а, иштейли деппи? Эмне иш кылганды билесиңер? 

- Баарын билебиз,-деп иш таппай араң турган балдар бир үндөн жооп беришти.

- Аныңар жакшы экен, анда бүгүн кеч болуп калды. Силер ушул жерге эртең эртең менен келип калгыла, -деп өтүкчү карала-торала  болгон  колдору менен  чекесинин терип сүртүп балдарды карады. 

- Макул дешип экөө эшикке чыгышып, чоң кызматка орношконсуп, кудуңдаган бойдон үйлөрүнө бара жатышса, алардын алдынан кара тору көздөрү карагаттай, чачын эки өргөн бир сулуу кыз чыга калды. Буга чейин кыздар менен иши жок Арстанбек сөз сүйлөй албай арбалган немедей, жанагы кыздан көзүн ала албай туруп калды.

- Ой, сага эмне болду, - деп Арстанбекти, байкаган  Орозобай аны шылдыңдап күлө баштады.

- Орозбай, бул кайсы кыз. Ушул жерликпи?- деп Арстанбек  досунан  сурап  жатканы  менен бото көз сулуудан көзүн ала албай турду.

- Жок. Биздин кошунаныкына келиптир, ошолордун туугандары экен.

- Сен  бул кызды тааныйсыңбы?

- Тааныбайм бирок, көрүп эле жүрөм. Эмне таанышкың келип жатабы?- деп  Орозобай ансайын күлкүсүн тыя албай каткырып күлө берди.

Эртеси  Арстанбек эрте туруп,  Орозобайдыкына келе жатып, күтүлбөгөн жерден  кечээки кызга жолугуп калды. Жүрөгү бир башкача болуп, сөз сүйлөй албай турганда бейтааныш кыз:

- Сиз  кимдикине? - деп калды.

Шаштысы кеткен Арстанбек:

- Орозбай үйүндөбү,-деп жиберди.

- Ооба. Үйүндө. 

Ошентип  Арстанбек алгычкы махабатка кабылды. Күн сайын жумуштан чыгып,  акмалап Орозобайдын кошунасынын үйүн карап баягы кызды көргүсү келет. Ал кыз капысынан жолугуп калса, жүрөгү опкоолжуп учурашканына ыраазы болот.  Басса турса ошол кызды ойлоп, аны көргүсү келип, жаш жүрөгү туйлап, кара терге түшүп жатып ал кыз менен учурашканына ыраазы болуп, кээ күндөрү бошой калганда комузун алып, үйдүн көлөкөсүнө отуруп бир аз ойноп  иши кылып кыйналып жүрүп арадан төрт, беш күн кантип өтүп кеткендигин дагы байкабай калды. Бүгүн дагы ал баягы кызды көз алдынан кетире албай турду. Бир маалда Арстанбек, Орозобай экөө өтүк оңдоочу жайдан чарчашып, бети баштары карала- торала болуп, бир аз эс алып алалычы деп эшикте отурушса, баягы кыз үлбүрөгөн көйнөгүн кийип алып таптаза болуп күтүлбөгөн жерден чыга калды. Арстанбек эмне кылар айласын таппай үстү башын каккылап туруп калды. Кыз болсо эч нерсе деп сүйлөбөй Арстанбекти жактырбай бир карап алып учурашып да койбой өтүп кетти.

- Буга эмне болгон? - деп Орозобай досун карады.

- Эмне болмок эле. Мени өтүкчү деди да.

Арстанбек бир аз ойлонуп туруп анан:

- Мен болду өтүкчү болуп иштебейм, -деди.

- Эмнеге? Экөөбүз убактылуу эле өтүкчүбүз да.

- Баары бир. Мен иштебейм.

Орозбай туруп калды.

- Жүрү барып акчабызды алып Фрунзеге кетебиз.

- Тапкан акчабыз бизге жетеби?

- Фрунзеге жетип алсак болду.

Экөө барып кожоюндарынан тапкан акчаларын алышып, үйлөрүнө жөнөштү. Арстанбек үйүнө барса Таттыбай да Алтымыш да жумушта экен.  Бир аз отуруп анан ал Токтоматтыкын көздөй  жөнөдү. Алыстан жээнинин келе жаткандыгын көргөн, Токтомат анын алдынан тосуп чыкты:

- Ассалому алейкум, таяке.

- Аллейкум ассолом жээн, келдиңби?

- Келдим таяке.

Арстанбек менен Токтомат көпкө чейин чер жазышып отуруп калышып анан кичинесинен бул кишиден эч сырын жашыра албаган Арстанбек бүгүнкү кыздын кылыгын айтты. Демейде Арстанбекти дайыма колдоп жүргөн Токтомат бул жолу эмнегедир күлкүсүн тыя албай каткырып күлүп жиберди.

- Эмне мени шылдыңдап жатасың?- деп Арстанбек таякесине бир чети  таарынып, бир чети  жинденип да кетти. 

- Мен сени шылдыңдаган жокмун, балам,-деп Токтомат күлкүсүн тыя албай жооп берди.  

- Анда эмне күлөсүң?

- Мен сага кубанып жатам.

- Эмнеге?

- Сен чоңоюп, бой түзөп, кыздарга көз сала баштаганыңа. Демек сенин дагы жүрөгүң козголгон экен да.

Арстанбек кызарып кетти.

Кечинде үйүнө келсе, керелди күнү кечке жумушта жүрүп чарчап келген Таттыбай:

- Балам, чай койчу, кечке  жумуштан чарчадым,-деди.

Арстанбек чай коюп жатса Алтымыш дагы кирип келди.

- Кел, ата мен чай коюп жатам, - деп Арстанбек атасынын алдынан тосуп чыкты.

- Койсоң койчу, балам. Кечке мектепте жүрүп мен да чарчадым.  Апаң дагы чарчагандыр,-деп студент баласы менен  сыймыктанып Алтымыш уулун баштан аяк бир карап алды. 

Эртеси эртең менен эрте турса апасы ага бир баштык толтура сары май, сүрсүгөн эт, сүзмө, курут  камдап коюптур.

Аны көргөн Арстанбек:

- Апа, тим эле койчу. Менден башка деле балдарың бар да. Алмазбек менен Намазбек жесин, -деди.

- Ал балдарым менин колумда. Сен болсо алыска кетип жатпайсыңбы?

- Кетсем эмне экен? Тим эле койчу,-деп Арстанбек негедир үйүнөн эч нерсе алгысы келген жок.   

- Ай балам ай, ал жакта сени ким карап, сага ким тамак алып келип берет. Мени тим эле кой дебей ала кет.

- Жок, апа кереги жок,-деп Арстанбек жай сүйлөдү.

- Кой балам. Биз атаң экөөбүз таң аткандан бери ушуларды чогултуп жүрөбүз,- деп Таттыбай баштыкты көргөздү.    

Арстанбек апасынын баштыгын ачып:

- Апа, үйдө сары май  биздин үйдө жок элего кайдан алдың ,-деди.

- Кошунадан сурап келдим,- деп Таттыбай жер карады.

Арстанбек бир аз ойлонуп туруп анан:

- Жок, апа албайм, - деди.

- Эмнеге?

- Сен ага кайра ордуна сары май сатып беришиң керек да.

- Уй тууганда берем.

- Уй качан тууйт?

- Бир айдан кийин го.

- Ошого чейин карыз болуп жүрмөк белең.  Алып барып эле берип койчу,-деп  апасы ага канчалык жалынып- жалбарбасын Арстанбек баштыкты албай койду.

Баласынын баштыкты албасына  көзү  жеткенден кийин Таттыбай айласы жок:

- Мейлиң албасаң алба. Жок  дегенде эт менен курутту  алчы,- деп баласын жалооруй карады.

- Үйдө мындан башка эт жок да?

- Үйгө табылат, балам.

- Кайдан табылсын?

- Эми ушул бир жилик этти жебей деле койсок болот да.

Апасы ага кайрадан канчалык жалынып- жалбарбасын Арсанбек этти да албай, баштыктын бир бурчунда чүпүрөккө оролуп турган куруттан төрт, бешти  чөнтөгүнө салып алып, апасын бекем кучактап жүзүнөн сүйүп, атасы, инилери менен коштошуп, он жети жашар Арстанбек чөнтөгүндө жол киреге жетчүдөй акчасы менен гана досу менен   Фрунзеге бирге кетүү максатында    Орозобайдыкын көздөй бет алды.

******

Фрунзеден шурудай окшош күндөр биринин артынан бири өтүп, Арстанбек даярдоо курсун кантип аяктаганын  билбей калды. Даярдоо курсун аяктап, сынактардан толук өтүп бүткөндөн кийин Арстанбек Медициналык институтунун биринчи курсунун студенти болуп, кубанычы койнуна батпай кайрадан Фрунзеден Кочкорду көздөй аттанды. 

Жайды жайлата Кочкордо жүрүп, окуусу башталар убак дагы жакындап калганда, Орозобай экөө былтыркысындай эле кайра кетүүгө акчалары жок акча табуунун жолун издешип, чачтарачка барып иштеп калышты. Жаңы эле ишке киришкенде бир абышка сакалын алдырганы келип кезекте туруп калганынан улам  чачтарачтардын чоңу Арстанбекке:

- Арстанбек, бул аксакалдын сакалын ала берчи, мен бошобой жатам,- деп калды.

Арстанбек абышканы үстөлгө отургузуп, жаңы эле чачын алып баштаганда, байкабай анын моюн жактагы терисин устара менен шылып алды. Кан шорголоп агып токтобогонунан эси чыккан абышка Арстанбекке:

- Сакал алганды билбесең эмне аласың? Кокуй жардамга Алтымыштын баласы мени мууздап салды,- деп кыйкырып,  жинденгенине чыдабай колундагы таягы менен Арстанбекти жондон ары бир салды. Аны көргөн Орозобай эмне кылар айласын таппай, экөөнү эптеп арачалап, досун араң  таяктан куткарып, ал жерден араң качып чыгышып,  бир аз эс алышкандан кийин алар:

- Болду мындан ары чачтарач болуп иштебейбиз,- деп чечишип, эми кийим тикмей болушту. Арстанбектин апасы мыкты тигүүчү болгондуктан, ал кичинесинде ырас апасынан кийим тиккенди үйрөнүп  алган. Бир аз ойлонуп  туруп анан эки дос эми эркектердин шапкесин тигип сатабыз деп чечишти.

Бүгүн экөө таң заарда туруп алышып, базардан барып апапак болгон кездеме сатып келишип, бири бычып, бири тигип отурушуп кечинде санашса жыйырма шапке болуптур. Эртеси экөө кайрадан таң заарда туруп алышып, тигилген шапкелерин алып Кочкордун базарын көздөй жөнөштү. Базарга барып базар таркаганча жүрүшүп, бир да шапке сата алышпай шалпыйып кечинде үйлөрүнө келе жатышса, аларды көргөн улгайып калган бир киши:

- Бул шапкелерди каяктан алдыңар? -деп калды.

- Өзүбүз тиккенбиз.

- Өзүңөр тиксеңер анан апапак кездемеден эмес өңү буруу кездемеден тикпейт белеңер. Силердин апапак шапкеңер өтмөк беле,- деди.

Буга чейин шапкенин өңүнө көңүл бөлүшпөгөн Арстанбек менен Орозобай эми ал шапкелерди боөмок  болушту. Эртеси ырас, Арстанбектин апасы  үйүндө жок боду, экөө анын сандыгын аңтарышып, боөк издешип, өңү көпкөк болгон бир боөк таап чыгышты. Апасы келе элегинде экөөлөп казанга от жагышып, суу кайнатышып, баягы  шапкелерди боөкко салып бүтүшүп, күнгө жайып апасы келгенче эптеп кургатып, үтүктөп, эртеңки базарга даярданып  алышты. 

Эртеси эртең менен эрте турушуп, экөө кайрадан базарга жөнөштү. Баягы киши айтканындай чын эле шапкелердин өңү ак болгондуктан өтпөй жатса керек өңү өзгөргөндөн кийин, алар тез эле өтүп кетти. Эки дос кудуңдап, сүйүнүшүп, чөнтөктөрү акчага толуп, арадан бир эки күн өткөндөн  кийин Фрунзени көздөй аттанышты.

Алар эч нерседен капары  Фрунзеге кетип  калышкандан кийин баягы шапкелердин бирин сатып алган Арстанбек менен Орозбайды абдан жакшы тааныган Аскарбек базардан алган  шапкесин эки күндөн бери башынан түшүрбөй кийип жүрөт. Бир маалда күн бузулуп, жамгыр күчөгөндөн күчөп бара жатканынан шаштысы кеткен Аскарбек чайхананын ичине кире качты. Ал кирип барса эле эмнегедир ошол жердегилердин баардыгы каткырып күлүп калышты. Ага удаалаш эле башына ошондой шапке кийген дагы бир бейтааныш жигит ошол чайханага кирип келди. Баятан элдин күлкүсүнө түшүнө албай турган Аскарбек эми эшиктен кирип келген жигиттин өңүн көрүп, ал дагы күлкүсүн тыя албай  калды. Көрсө, баягы Арстанбек менен Орозбайдын колдонгон боөгу кездеменики эмес, апасынын шырдак жасаганда жүн боөйм деген   боөк болгондуктан бардыгын  жамгырга жуулуп калган тура. Ошондон кийин ошол, шапкени сатып алгандар, Арстанбек менен Орозбайды  боөкчу балдар деп тамашалашчу болду.

******

Арстанбек быйыл үчүнчү курс. Кечке чейин сабакта андан кийин китепканада жүрүп кесерип ачка келсе, жатаканада  тамак аттуу  жок.  Ачка жүргөн неме бир нерсе жегиси келди, бирок бөлмөдө тамак тургай бир сындырым нан да көрүнбөйт. Нан алып жейин десе,  же чөнтөгүндө акчасы жок. Ошентип Арстанбек бул күнү ачка калды. Эртеси экинчи пардан кийин  лекциядан чыгып, ачкалыгынан башы айланып, келе жатса,  лектор ага:

- Алтымышев сиз калыңызчы?- деп калды.

Эч нерседен капары жок Арстанбек студенттердин баары кеткенден кийин профессордун жанына келди.  Профессор аны өз баласындай эркелетип,- Сиз мына быйыл үчүнчү курсту ийгиликтүү аяктаганы турасыз. Кийинки жылы төртүнчү курс болосуз. Биздин факулңтеттеги студенттердин кружокторуна дагы абдан активдүү  катышып жүрөсүз. Биздин план боюнча сиз кийинки күздө  кружокто доклад менен чыгышыңыз керек. Ошол себептүү мен азыр сизге бир докладдын темасын берип коөюн дедим эле,- деп профессор көз айнегин оңдоп папкасынан бир кагаздын бурчунда жазгылгын «Элдик дары чөптөр» деген теманы берди.

- Сиз эми Алтымышев жайында каникулда жайлоолорго барып, андагы дары чөптөрдү изилдешиңиз керек, - деди.

Албетте бул Арстанбек үчүн күтүлбөгөн кубаныч болгону менен өтө чоң  эмгекти талап кыла турган   иш. Арстанбек сабактан чыгып дароо эле китепкананы көздөй жөнөдү. Отуруп алып  дары чөптөр жөнүндө  адабияттарды окуп  жатса, далысынан бирөө тарткылайт. Караса өзүнүн алысыраак байкелери экен. Арстанбек ордунан тура калып учурашып калды.

- Арстаке, сен биздин балдардай болбой айылда чоңоюп калбадыңбы. Бүгүн  үйгө конок келет эле. Менин балдарымды билесиң мал соө алышпайт. Сен мени менен жүрчү  үйгө барып коюмду  союп берчи,-деди.

Улуулардын сөзүн эки кылбаган Арстанбек дароо макул болуп, ошол байкесинин үйүнө барды.  Барса ал кишинин үйү кирсе чыккыс. Небир шумдук килемдер, эмеректер, идишаяктар көздүн жоосун алат. Мындай үйдү көрбөгөн Арстанбек таң кала түшкөнү өз келгенсип,бир аз сүрдөп да кетти. Эки күндөн бери жалаң гана суу менен  жүргөн неме үстөлдүн үстүндө жайнап турган даамдуу тамак-ашты көрүп, көзү өтүп турса дагы сыр алдырган жок.  Байкеси бакылдап аркасынан кирип келип:

- Жүр, мен сага жумушуңду көргөзүп берейин,-деп аны эшикке алып чыгып, короодо маарап турган койду көргөзүп:

- Мына бул койду союш керек. Сен соө бер, мен аңгыча үйгө кирип чай ичип алайын. Жумушта  жүрүп ачка болуп кеттим, - деп Арстанбекке койду көргөзүп, чара, бычагын берип коюп өзү үйүнө кирип кетти.

Жанагы киши айткандай эле өзү айылда өскөн Арстанбек койду тез эле союп бүтүп, курсагы ачып кесерип турган неме үйгө кирип:

- айке, койду союп бүттүм,-деди.

Үстү башы бир аз кир болуп калган Арстанбекти көргөн жеңеси Зуура чоочуп кетип:

- Ой, үстүңдүн баары кир экен үйгө кирбе булгайсың,-деди.

Мындайды күтпөгөн Арстанбек өзүн ыңгайсыз сезип, үстү башын күбүмүш этип босогодо туруп калды. 

Тигил агасы эшикке чыгып,  союлган койду көрүп кубанып, кайра үйгө кирип Арстанбекти карап:

- О-о-ой Арстанбек, сен азамат турбайсыңбы?-деп аны далысынан чапкылап, рахмат сага, иним.  Китепканаңа барып окууңду окуй бер калганын өзүм эле кылам,-  деди.  

Чындыгында Арстанбек негедир ушул койдун шорпосун ичкиси келген. Бирок минтип китепканага барып окууңду окуй бер деп агасы бир чыны чай да бербей,  жолго салат деп  ойлогон эмес. Ошентип Арстанбек экинчи күнү дагы ачка калды.Бул эми Арстанбек үчүн өмүр бою унутулгус сабак болуп калгансыды. Жолдо ачкалыгынан башы айланып, көзү караңгылап бара жатып, ал ичинен мен кийин окуумду бүткөндө бир студентти дагы үйдөн чай бермейин жибербейм деп өзүнө өзү сөз берип бара жатты.

Жайында үчүнчү курсту бүтүп, Арстанбек Кеминге ата –энесиникине аттанды. Кеминге аттанганынын себеби, Алтымыш быйыл жайында үй- бүлөсү менен өз  айылы Карабулакка көчүп келишкен.  Бул жылы Арстанбек жылдагыдай  чачтарач, өтүкчү же болбосо тигүүчү болмок түгүл, үйдөн ата-энесине жардам бергенге дагы убактысы жетпей профессордун берген тапшырмасын аткарып, жайлоолорду кыдырып,  дары чөптөрдү изилдеп, ал тургай өзүнүн туугандары  элдик дарыгер- Соодалыдан көп кеңештерди угуп, каникул бүткөнчө илимий изилдөө иштери менен жүрүп, жайдын кандай өтүп кеткендигин да байкабай күз келгенде  кайрадан окуусуна барды. Арадан бир ай өтүп өтпөй Арстанбек профессор айтканындай эле студенттик кружокто «Элдик дары чөптөр» деген темада өзүнүн алгачкы илимий докладын окуп жатып ал көз алдына бир кезде атына учкаштырып алып, кээде арык  жээктеп, кээде тоо аралап жүрүп ага көптөгөн дары чөптөрдүн касиеттерин үйрөткөн билими  жок бирок тубаса дарыгер Токтоматты көз алдына бир элестетип алды. Бул доклад  окумуштуулар, мугалимдер тарабынан абдан жогору бааланып, бүгүнкү күн, бүгүнкү доклад  болочок академиктин  алгачкы өтө чоң жетишкендиги  болгону аз келгенсип, көпчүлүктүн колдоосу ага күчкубат берип, билимге, илимге болгон алгачкы кадамын тездеткенсиди.  

Шурудай тизилген студенттик бактылуу күндөр биринин артынан бири тизилип, өтүп жатканы менен Арстанбек анын ар бир күнүн текке кетирбей, ар бир лекцияны берилип угуп, конспектилеп, практикалык сабактарга өтө активдүү катышып жүрдү. 

Бүгүн эшикте күн өзгөчө ысык. Арстанбек негедир адамды акактаткан жайдын ысыгын деле тоготкон жок, себеби анын бүгүн артыкчылык диплом ала турган күнү болгондуктан, жүрөгү элеп- желеп. Саат жебеси зуулдап сызып отуруп анын диплом алчу маалы дагы болуп калды. Залга кирип барса зал ичи жыкжыйма киши. Залдан президиумда отурган, ага бир кезде  алгачкы ирет илимий доклад  жазып келүүгө тапшырма берген профессор Арстанбекти  көрө коюп эле отурган ордунан туруп, анын алдынан   чыкты.

Профессордон мындайды күтпөгөн Арстанбек таң кала түшүп, ал дагы анын  астынан шаша басып тосуп чыгып адатынча күлүп- жайнап:

- Саламатсызбы, агай,- деп жайдары учурашты.

- Саламатчылык. Сага айтчу сөзүм бар эле. Дипломуңду алгандан кийин менин кабинетиме кирип кетчи,- деди.

Дипломдорду тапшыруу аземи аяктагандан кийин көптөн күткөн кызыл дипломун колуна алып, Арстанбек профессордун кабинетине барды. Барса, профессор кабинеттин төр жагындагы өзүнүн үстөлүндө эмес, терезе жакта турган диванда аны күтүп отуруптур.  Окумуштуу Арстанбекти көрөөр замат ордунан тура калып:

- Кел, кечеги студент, бүгүнкү кесиптеш. Дипломуң кут болсун. Медициналык институтту артыкчылык диплому менен аякташ оңой эмес. Идирегиң бар экен,- деди.

- Рахмат, агай, рахмат, -деп Арстанбек жайдары гана жооп берди.  

- Эмне ичесиң?

Арстанбек профессордун бул сөзүнө түшүнбөй калып:

- Эмне дейсиз? -деп аны суроолуу карады.

- Эмне ичесиң дейм. Аракпы же конңякпы.    

Арстанбек унчукпай жер карады.

- Алтымышев, балам, сен уялба. Себеби сен бүгүнтөн баштап, менин студентим эмес кесиптешимсиң. Чыныңды айтчы, студенттик күндөрүңдө ичип жүрдүң беле?- деп жаш врачты суроолуу карады. 

Калп айтканды билбеген Арстанбек:

- Ооба,  кез-кезде, -деди.

- Эң жакшы,  кел, анда  элүү граммдан экөөбүз конңяк ичели, -деп ары жакта турган өзүнүн үстөлүнүн шкафынан бир шише алып чыгып, эки стаканга куйуп, өзү сөз сүйлөп, Арстанбектин алган артыкчылык диплому менен куттуктады.

Экөө бир топко баарлашып отурушкандан кийин профессор:

- Алтымышев, атыңды унутуп калбадымбы кечирип кой, атың ким эле? -деди.

- Арстанбек.

- Ообо, ооба Арстанбек. Арстанбек, биздин институттан   Москвага бир аспирант жөнөтүш керек болуп жатат. Эгер макул болсоң мен сенин кандидатураңды көргөзөйүн дегем. 

Илимге ашыгып жүргөн Арстанбек дароо макулдугун берип, арадан үч төрт ай өтпөй эле ал Кыргыз медициналык институтунун жолдомосу менен Москва шаарына кетмей болду. Профессор бүгүн Арстанбекти кайра чакырып, анын Москвага кетерине он беш гана күн калгандыгын айтты.

Кеч күз. Муздак майда жамгыр жаап жатат. Колуна чемоданын кармаган Арстанбек, Москва экинчи медициналык институтунун  кире беришинде турду. Заңгыраган институттун имаратын карап туруп институттан бир аз сүрдөгөнсүп да кетип, жонунан ылдый куюлган жамгырдын суусун  эми гана байкагансыган Арстанбек чөнтөгүнөн жүзарчысын алып  бети- башын сүртүп, бир аз демин басканга аракет кылды. Анын мынчалык тынчсыздаганынын себеби,  бүгүнкү күн анын академик Скворцов менен жолугуша турган күнү эле.  Арстанбектин академик Скворцов жөнүндө буга чейин көп укканы  менен ал кишини турмуштан көрө элек.  Студент кезинде ошол академик  Скворцовдун  жазган  «Формокология курсу» деген  окуу китебин көбүрөөк пайдаланып, «Элдик дары чөптөр» деген илимий темада өзүнүн алгачкы докладын жазган.

Арстанбек бир аз демин басып анан  экинчи кабатка көтөрүлүп, Скворцовдун кабинетин көздөй жөнөдү. Мындай чоң имараттан бир топко чейин адашып жүрүп, ал окумуштуунун кабинетин араң тапты. Жанатан бери  Скворцовду көрүүгө куштар болуп келе жаткан Арстанбек  бет маңдайындагы күрөң эшикте кадалып турган академик Владислав Иринархович Скворцов деген жазууну көрүп дагы бир ирет сүрдөй түштү. Эшикти ачып жатып негедир денеси дүркүрөп, кадамы басаңдагансыды. Өзүн өзү алаксытып, кабинетке араң кирди. Төр жакта отурган, ак халат кийген академик аны көрө коюп, ордунан туруп, Арстанбекти көздөй жай басып келип аны менен эски таанышындай учурашып, абдан жылуу кабыл алгандан кийин гана ал бир аз эс ала түшкөнсүдү. 

Алтымышев менен академик Скворцов бири бирине күндөн күнгө жакын боло башташты. Ошентип арадан эки  айга жакын убакыт да өтүп кетти. Бир күнү Скворцов Арстанбекти үйүнө чакырып, аны креслого отургузуп:

- Арстанбек, экөөбүз эми сиздин кандидаттык диссертацияңыздын темасын ойлонолу. Сиздин кыргызстандан келген мүнөздөмөңүзгө караганда сиз, дары чөптөргө кызыгат экенсиң. Бул албетте, азыркы кезде өтө актуалдуу маселе. Менин оюмча сиз ошол өзүңүз кызыккан дары чөптөр менен иштешиңиз керек.  Каршы эмессизби?- деди.

- Жок

- Эң жакшы. Анда сиз Михаил Давыдович Машковко барыңыз. Мен ал кишиге сиз жөнүндө толук маалымат бергем. Барып ал киши менен акылдашыңыз. Мен сизге ийгилик каалайм, -деди.

Илимге өтө терең көз караш менен караган Арстанбек эртеси күнү эле Машковко барды. Машков экөө бир топ баарлашып отургандан кийин Михаил Давыдович  Кыргызстандан келген жаш врач Алтымышевге «Штеринбергия   өсүмдүктөрүнүн фармокологиялык  негиздери» деген темада  илимий изилдөө ишин жүргүзүүнү сунуш кылып:

- Сиз бул тема менен иштегиңиз келеби? Тема жактыбы?-деди.

Арстанбек бир аз ойлонуп туруп анан:

- Жакты, -деп  жооп берди

******

Бүгүн  Михаил Давыдович Машков кафедрага келип Арстанбекти таппай калды. Ал Арстанбектин жакын жолдош балдарынын бири болуп калган  Михаил  Меркуловго барып:

- Үч күндөн бери Алтымышевди таба албайм. Сиз билбейсизби анын кайда экендигин?- деп сурап калды.

- Мен дагы көрө элекмин,-деп Меркулов ийинин куушурду.

- Кызык,-деп Машков көп түшүнө албай туруп калды. Ал Арстанбектин сөзсүз бир иш менен жүргөндүгүн билип эле турса дагы негедир азыр  ушул кезде өзүнүн таланттуу аспиранты кандай иш менен алек болуп жүргөндүгүн билгиси келип Меркуловко:

- Болду болбоду ал азыр ушул кезде китепканалардын биринде отурат болушу керек,- деп көз айнегин оңдоп басып кетти.

Меркулов досун көргүсү келип эринбей ал барчу китепканаларды кыдырып жөнөдү. Биринчи эле Восстания аянтында жайгашкан Борбордук медициналык китепканагына барып таба албай чыкты. Себеби, Арстанбек ал жерден мындан бир эки саат мурдарак чыгып кеткен эле. Ал андан чыгып түз эле Ленин китепканасына барды. Барса, Арстанбек алдына додо кылып түркүн китептерди жыйып алып, башын көтөрө албай отурган экен. Меркулов дабыш чыгарбай акырын басып  Арстанбектин  жанына келди. Ушунчалык берилип китеп окуп отурган жаш окумуштуу анын келгенин көрмөк тургай байкаган да жок. Анткени ал ушул кезде Байыркы Грек тарыхчысы  Ксенофонттун жазгандары тууралуу окуп жаткан эле. Анын окуп жаткан макаласына кызыгып, Меркулов анын аркасына туруп окуй баштагандан кийин гана ал анын келгендигин байкаган Арстанбек:

- Карасаң Михаил бул жерде Ксенофонттун биздин эрага чейин 400чү жылдарда грек аскерлеринин Абхазия (Кавказ) аркылуу өткөндүгү тууралуу айткандары жазылыптыр, -деди. 

Макалага кызыгып турган Меркулов:

- Окусаң,-деп кесиптешин шаштырды.

Арстанбек китепти колуна алып окуй баштады: « Жапайы аарынын уюгу ал жерде өтө  көп эле. Ал жапайы аарылардын  балын жеген бардык жоокерлер эс учун жоготуп, кусуп, ичтери өтөт; алардын бири дагы өз буттарына өзүлөрү тура албай калышкан. Балдан аз жегендери  өзүлөрүн мас кишидей сезишкен, көп жегендери жинди болгон немедей болуп жиндарышкан. Ошол көп жегендердин кай  бири өлүм алдына чейин барышып чала өлүк болуп, сыз жерге жатып калышкан. Бирок тилекке жараша алардын бири дагы каза таппай, үч төрт күндөн кийин гана бир аз эс алганы менен дагы эле өзүлөрүнө толук келе алышпай турушту……..» Арстанбек бул китептен  көзүн ала албай көпкө окуп анан Михаилди карап:

- Демек, грек жоокерлери балдан ууланышкан экен. Бирок мен бир нерсеге түшүнө албай турам балдан кантип ууланса болот?….

Михаил күлүп жиберип:

- Ошондуктан жүр Арстанбек, дүкөндөн барып бал сатып алып, үйдөн чай ичели.  Бирок Арстанбек сен бул балды  ойлонушуң керек экен байкадыңбы?  Эгер ошол кезде эле балдын сырын чечкен адам болгондо албетте эч ким ууланбайт эле. Балды көп жеп алса ууланыш тез эле экенда,-деп Михаил кайра күлүп Арстанбекти карап: 

- Керек болсо сенин таякең айтып берген Шамааран дагы  жардам бере албай калат окшойт, - деп экөө  каткырып күлүп калышты.

*****

Быйыл Арстанбектин аспирантурага өткөрдүгүнө эки  жылга жакындап калды. Бир күнү Машков Арстанбекке:

- Арстанбек Алыбаевич, сиз бардык талаптарга мөөнөтүнөн мурда жооп бердиңиз. Кандидаттык минимумдарыңыздын барын өз убагында тапшырдыңыз. Сиз жазган илимий иштериңиздин саны дагы толук болду. Эми диссертацияңызды жазууга киришиңиз,-деди.

Илимий жетекчисинин бул  сунушу Арстанбекке  дароо жакты. Анын эми мурдагыдан дагы илимге болгон кызыгуусу артылып, башта кечке чейин лабораторияда болсо эми кээ күндөрү  ошол жерде түнөп да калчу болду.

Бүгүн дагы түнү менен кафедранын лабораториясында тажрыйба жүргүзүп жатып, үстөлдүн үстүнөн Советтер Союзунун картасын таап алып, Фрунзе деген жеринен көзүн ала албай туруп калды. Көз алдына ата- энеси, инилери, Токтомат таякеси, туугандары, достору, асман тиреген Алатоо, туптунук  кашкайып аккан Кеминдин суусу, топ-топ болуп өскөн чычырканактар  элестеп, кулагына  эртели кеч сайраган таранчылардын үнү угулгансыды. Арстанбек картаны кармаган бойдон  лабораториянын терезесине барып, Кыргызстан тарапты карап көпкө турду. Албетте, Арстанбек Москвага кадимкидей көнүп калган, ал тургай бул шаар ага  өзгөчө бир касиети бардай сезилип, болочок академик кереметтүү Москвага байланып да калгансыган. Себеби, ал бул шаардан кандай гана досторду күткөн жок. Кандай гана улуу  окумуштуулар, кандай гана кызыктуу илимий иштер менен таанышкан жок. Бирок ал канчалык Москваны жакшы көрбөсүн, канчалык Москвага ыразы болбосун,  канчалык бул кереметтүүлүгү менен көз жоосун алчу шаарга  суктанбасын бары бир киндик каны тамган жерин сагынып, ушул кезде канаты болсо бардыгына кайыл болуп, ак мөңгүлүү Алатоону көздөй учуп кеткиси келди. Айла канча илимий иш бул өтө кызыктуу, өтө жоопкерчиликтүү болгондуктан жаш окумуштуунун ойлогон оюн, кыстаган турмуш жеңгенсиди. Арстанбек бир топко чейин терезеде туруп анан кайрадан өз ишин улантууга киришти. 

Арадан бир ай өтүп өтпөй Арстанбек өзүнүн кандидаттык диссертациясын  илимий жетекчиси Машковко алып келди.

Машков Алтымышевдин  диссертациясын ушунчалык тез аранын ичинде баштан аяк толук жазып бүтүп, ал тургай анын иши аттестациялык комияссинын бардык талабына жооп бергендигине таң калып, аспирантынын жазганына кызыгып, күн- түн баш көтөрбөй окуп чыгып бир кынтык таба албаган Машков көп узабай эле Арстанбекке:

- Мен сиздин ишиңизди толук карап чыктым, абдан сабаттуу жазылган иш экен,- деп диссертацияны Арстанбектин колуна салтанат менен тапшырбаса дагы абдан шаңдуу, көңүлдүү тапшырды.

Эртеси Арстанбек Москвага келгени бир чети өзүнүн эң жакын кишиси,мугалими, досу, сырдашы, кесиптеши болуп калган академик Скворцовго кезигип  илимий жетекчисинин кандидаттык диссертациясын жактыргандыгын айтты.

- Демек, анда сиз жакында жакташыңыз керек экен да.

- Ооба.

- Жакташ керек, Арстанбек. Сиз өтө көп иштедиңиз. Өтө көп издендиңиз.  Эми ошол эмгегиңизди көмүзкөдө калтырбай, илимге кандай жаңылык киргизгендигиңизди далилдеп чыгышыңыз керек, -деди. 

Ишин колуна алгандан кийин Арстанбек көп узабай эле илимий ишин ийгиликтүү жактап, ага медицина илимдеринин кандидаты  деген окумуштуулук наам ыйгарылды.  Бул албетте, Арстанбек үчүн  өтө чоң жетишкендик болду. 

Бүгүн Арстанбек дипломун колуна алып академик Скворцовго келди. Скворцов анын дипломун  алып шашпай окуп чыгып анан:

- Эң жакшы. Мына эми сиз окумуштуу болдуңуз. Бул сиздин илимге болгон биринчи кадамыңыз. Анан, Арстанбек сизден бир өтүнүч, деп жаш окумуштууну карады.

Арстанбекда Скворцовду карап калды.

- Кандидаттыгыңызды абдан ийгиликтүү жактап, көпчүлүктүн сүймөнчүлүгүнө, сый-урматына ээ болдуңуз. Эми илим деген эч качан бүтпөйт.  Өзгөчө сиздей таланттуу эмгекчил, илимге өтө берилген жаштарга илимдин кандидаты болуш менимче өтө эле аздык кылат, ишиңизди улантыңыз. Өзүңүздүн улантайын деген оюңуз барбы?

- Албетте,-деп Арстанбек шар жооп берди.

- Жакшы,-деп Скворцов Арстанбектин бул жообуна ынангансып: - Арстанбек дипломуңузду колуңузга алыптырсыз, илимдин кандидаты болдуңуз, эми ушул жерге эле иштеп калбайсызбы?- деди.

Арстанбек бир аз ойлонуп туруп анан:

- Жок, Фрунзеге эле барайын, -деди.

- Ойлонуп көрбөйсүзбү?

- Ойлонгондо деле ошол эле болот го.

Ошентип Арстанбек өз мекени Кыргызстанга  кайтууну чечти.

Арстанбектин жактаган илимий иши өтө актуалдуу болгондуктан аны Самаркандга, Смоленскиге жана башка шаарларга чакырышты бирок, өз мекенин сүйгөн Арстанбек Фрунзеден келчү  чакырыкты күтө берди.  Арадан бир айга жакын убакыт өттү, бирок Фрунзеден эч бир чакырык келбегендиктен ал өзү Кыргызстанга телефон чалып көрсө, Кыргыз медициналык институтунда ага орун жок экен. Арстанбек бир топ ойлонуп жүрүп анан бары бир орун болбосо дагы өз мекенине кайтты. Келсе чын эле өзү аяктаган жогорку окуу жайында анын билимине шайкеш келген орун жок болгондугуна байланыштуу ал араңдан зорго. фармакология  кафедрасына  ассистенттин милдетин аткаруучу болуп ишке киришке туура келди.  Арстанбек үчүн азыр ушул кезде ээлеген кызматы эмес анын иштеген иши негизги орунда эле. Себеби, ал неси болсо дагы өз эли үчүн кызмат кылгысы келген.  Бул жерден ал бир жарым жылдын ичинде он эки илимий иш жазды. Албетте алардын төртөө бала кезиндеги өзүнүн таякеси Токтомат экөө терип жүргөн чөптөр: койчу баштык, бака жалбырак, жалбыз, адрашман жөнүндө эле. 

Бул илимий иштери жарыкка чыгып, Арстанбек эки, үч жумадан кийин дем алыш күндөрү Кочкорго барып, ал иштерин таякеси Токтоматка көргөзүп келгени  камданып жатканда, ага күтүлбөгөн жерден Токтоматтын каза болгондугу тууралуу суук кабар келди. Бул күтүүсүз жерден келген суук кабардан кийин  Арстанбек бардык ишин токтотуп коюп, таякесин акыркы сапарга узатып, ага топурак салуу максатында Кочкорду көздөй жөнөдү.

*****

Бүгүн дагы Арстанбек лекциялары аяктагандан кийин адатынча ак халатын кийип алып лабораторияга кирип бара жатса, ага айылдашы  Кайрат кезигип калды. Экөө бир аз баарлашып туруп калышкандан кийин Кайрат:

- Арстаке, мен сага бир жумуш менен келдим,-деди.

- Эмне жумуш.

- Менин инимди билесиң да.

- Кайсы?

- Канатты.

- Ооба.

- Ошол  жигит, азыр студент болгон.

- Жакшы. Кайсы жогорку окуу жайында?

- Университетте. Анан Арстаке, сенин шаарда үйүң бар да ээ?

- Жок. Бир орус кемпирдикинде квратирада турам.

- Менин инимдин жата турган жайы жок болуп жатат. Эгер макул болсоң…

- Мейли жатып турсун,-деп Арстанбек Кайратка дарегин берип, ушул дарекке келсин күтөм,-деди.

- Рахмат сага, Арстаке.

- Келсин, келсин. Кечинде күтөм,-деп Кайратты жөнөтүп коюп Арстанбек лабораторияга кирди. Лабораторияга кирип,  өзүнүн илимий тажыйбалары менен көпкө отуруп калды. Бир маалда саатын караса саат ондон өтүп кеткен экен. Баятан бери иши менен алек болуп отуруп Кайраттын инисин да эсинен чыгарып койгон неме  аны эми гана эстеп, шашып- бушуп кийимин которуп алып үйүн көздөй жөнөдү. Барса аны  Канат күтүп көчөдө туруптур.

Арстанбек Канат менен эски досундай кучакташып көрүшүп анан:

- Канат мени кечирип кой, лабораторияда көпкө отуруп калып чынын айтсам сени унутуп калыптырмын,- деп күнөөлүү немедей жер карады.

Экөө үйгө кирээри менен эле  кийимин дагы которбой туруп Арстанбек  дароо муздаткычын ачып, андагы болгон тамак-ашын досторконго коюп, чай кайнатып, Канатка чай берди.

- Ич, Канат.

- Ичтим  байке. 

- Кел, дагы бир чыны.

- Жок байке, ичтим рахмат. 

- Ичсең. Студентсиң да. Студент деген дайыма ачка болот,-деп Кайратка айтып жатып Арстанбек негедир өзүнүн студент кезинде ачка калган эки күнү көз алдына тартыла түштү. Ошол тууганына негедир ушунча жылдан кийин болсо дагы ичинен нааразы боло түштү.

Эртеси эртең менен эрте туруп, Канатты ойготуп, аны окуусуна узатып коюп, жумушуна барса, анын алдынан кафедра башчысы чыгып:

- Арстанбек Алыбаевич, биз кафедрага жаңы лаборант алдык. Аты Айгүл,- деп бир жаш келинди көргөздү.

Бул жаш келин негедир Арстанбектин көзүнө абдан жагымдуу көрүнүп:

- Жакшы. Ырас болгон турбайбы. Лаборант жок кыйналып жаттык эле. Бизге ырас жардамчы келген турбайбы?-деп Айгүлдү  карап жылмайды.

- Туура айтасыз, Арстанбек Алыбаевич. Чын эле кафедрада лаборант жок кыйналып кеттик эле,-деп кафедра башчысы Айгүлдү карап:

- Айгүл, сиз эми бүгүн кечке ушул лабораторияда болуңуз. Себеби, кафедра боюнча бардыгыбыздан ушул кишинин иши 
өтө көп. Сиз бул кишиге жардам бериңиз,- деп Айгүлдү Арстанбектин жанына коюп өзү сыртка чыгып кетти.   

Күн өткөн сайын Арстанбек менен Айгүлдүн мимилеси жакындап бара жаткансыйт. Бүгүн Арстанбектин иши күндөгүдөн дагы бир аз кычай түшкөнүнөн  аргасыз Айгүлдү чакыртты.

- Уруксаатпы, чакырдыңыз беле?- деп шыңга бойлуу 

арыкчырай Айгүл эшиктен кирип келгенде Арстанбек бир аз апкаарый түшүп анан:

- Ооба, чакыргам келиңиз,- деди. 

Экөө бир аз сүйлөшүп отургандан кийин  Арстанбек Айгүлгө бир топ жумуштарды жүктөп, ошол жүктөлгөн  иштерди  тезирээк орундатып келүүсүн өтүндү. Айгүл өзү отурган ордуна келип тез - тез кыймылдап Алтымышевдин өтүнгөн ишин бүтүрүп, кайрадан ага тизирээк жетүүнү ойлоп турганда Арстанбек папкасын колуна алып сыртка чыгып Айгүлгө:

- Мен жумуштап кетип жатам. Келсем дагы кечирээк келем го, деп чыгып кетти.

Жаш келин ал чыгып кеткенде такыр кайра кайрылып келбечүдөй болуп, кетип  калгандыгына ичи ачышып, бир орунга отура албай,  бушайманданып отуруп эптеп иш күнүн аяктады.

Эртеси  жумушка күндөгүдөн  эртерээк келип  кафедрадагы гүлдөргө  суу куюп, үстөлдөрдүн  чаңын сүртүп, өз ишин жаңы эле  баштаганда  эшикти шарт ачып Арстанбек кирип келди. Ал кирип келгенде Айгүл бир аз опкоолжуй түштү.  Арстанбек дагы  Айгүлдү суктана бир карап алып:

- Саламатсызбы?- деп жылмайып күлүп коюп окутуучулар бөлмөсүнө кирип  бара жатып: -Кечээки  иштерди бүтүрдүңүзбү?- деп  кыска сурады.

- Бүтүрдүм, мына,- деп Айгүл үстөлүндө турган кагаздарды Арстанбектин колуна берди.

Арстанбек алардын ар бирин шашпай кылдаттык менен карап чыгып Айгүлдүн  сабаттуулугуна ыраазы болуп:

- Рахмат,- деп Айгүлдү карап жылмайды.

Көптөн бери өзүн ушунчалык сүрдүү алып жүргөн  Арстанбектин жылмайганын көрүп, Айгүл дагы кубанганынан жылмайып жиберди.

Арстанбек бүгүн гезитке макала жазып отурса, Айгүл эшиктен кирип аны чайга чакырды. Кагаздан башын көтөрө албай отурган Арстанбек:

- Азыр- деп коюп ишин улай берди.

Айгүл бир топко чейин анын жанында отуруп, анан Арстанбек башын көтөргөндө:

- Сиз эмне жазып жатасыз?- деп назданып сурап калды.

- Гезитке макала.

- Эмне макала?

- Адрашман жөнүндө.

- Адрашман дейсизби?

- Ооба.

- Ал эмне?

- Дары чөп. Угасыңбы?

- Албетте,- деп Айгүл леп этип Арстанбектин бет маңдайындагы бош үстөлгө отурду.

- Макаланын аталышы «Адрашмандын дарылык касиеттери»- деп Арстанбек макаланы окуй баштады. 

Алтымышев макаласын окуп жатса Айгүл ичинен  анын ушунчалык берилген окумуштуу экендигине тамшанып турду. 

Арстанбек ичинен тымызын Айгүлдү жактырып, анын сулуугуна, келбеттүүлүгүнө, ишке болгон тактыгына суктанып жүргөндүктөн, бир аз бошоп  калса эле Айгүлдү кабинетине  чакырып аны менен баарлашканды самачу болду. 

Жаш окумуштуу менен Айгүл күн өткөн сайын бирине бири баштагыдан да ынак болуп бара жатышкансыйт. 

Бүгүн эртең менен Арстанбек колуна папкасын алып кабинетине кирип бара жатып:

- Кандай, Айгүл,- деп токтоп калды.   

- Жакшы, агай,-деп Айгүл жаш окумуштууну карады.

- Сен уктуңбу? Университетте  жаш таланттардын конкурсу болот экен,-деп Арстанбек сөзүн улады.

- Кандай конкурс.

- Айткандарына караганда адабият боюнча окшойт. Сен ыр жазам деп жүрбөдүң беле. Ырларың менен барып катышсаң болот.

Арстанбек айткандан кийин  Айгүл тызылдап  ошонун эртеси эле күнү болгон ырларын алып университетке барды. Барса чын эле конкурс болуп жаткан экен. Өзү адабиятка жакын  Айгүлгө бул конкурстун жеңүүчүсү болуш көп деле кыйынчылыкты туудурган жок.

Ал конкурстун жеңүүчүсү болуп таанылгындан кийин көп узабай  жумушунан бошонуп, биротоло адабияттын аркасынан түшкүсү келгендиги тууралуу Арстанбекке  айтты.

- Эң туура кыласың, Айгүл. Талантың болгондон кийин барыш керек. Сага ийгилик каалайм,-деп Арстанбек Айгүлдү карап жылуу жылмайды.

- Рахмат сизге,Арстанбек Алыбаевич,-деп жаш окумуштууну карап Айгүл бир аз кылыктана түштү.

Арстанбек да кыздын кылыгына баш ийе түшкөнсүп, анан бир аздан кийин:

- Эгер бүгүн бош болсоң экөөбүз бир жерден жоолугушпайлыбы?- деп мукактана сүйлөдү.

Арстанбектен мындайды күтпөгөн Айгүл  негедир уялыңкы жер карады.

- Сага эмне болду, Айгүл?- деп жаш окумуштуу ыңгайсыздана түштү.

- Мен сиз менен жоолугуша албайм го,-деп Айгүл жер тиктеп тура берди. 

- Бүгүн жумушуң барбы? Мейли, анда башка күнү деле жолугушабыз,-деп эч нерседен капары жок Арстанбек жай сүйлөдү.

- Жок, мен сиз менен такыр жолугуша албайм.

- Эмнеге?- деп жаш окумуштуу бир нерседен шектене түштү.

- Мен сизге айта албай жүргөм.Менин үйбүлөм бар, - деп Айгүл араң эле үн чыгарды.

- Кандайча? Сен ажырашкам дебедиң беле.

- Ооба, бирок мен сизди ушунчалык жактырып калгандыгымдан эле сизге ушинтип койгом. Чындыгында менин жолдошум бар. Билбейм мен буга чейин сизге  эмнеге  жолдошум менен  ажырашып кеткем деп эле калп айта бергендигимди. Мени сизге калп айттырган балким менин сизге болгон сезимим чыгаар Арстанбек Алыбаевич, мен сизди негедир бир көрүп эле сүйүп калгам.Бирок мен сизди канчалык жакшы көрбөйүн, канчалык сизге берилбейин менин үйбүлөм бар. Мени кечирип коюңуз. Сиз экөөбүз өтө эле кеч кезигип калдык, -  деп Айгүл  көзүн жашылдандырып сыртка чыгып кетти.

Жапжаш болгон кыргый мүчө, кымча бел келиндин чыныгы сырын  эми гана билген Арстанбек, ушунчалык капа болуп, эми  жаш окумуштуунун жалгыз гана Айгүлгө эмес бүтүндөй аялзатына болгон анын ишеничи жоголгонсуп кетти.   

******

Арстанбек Айгүлдөн кийин эч бир аял затына көңүл бургусу келбей,  болгон күчүн, мүмкүнчүлүгүн илимге гана жумшап жүрдү бирок, ушул кезде көп нерсени өздөштүргөнгө институтта анчейин шарт жок болгондуктан, кээ бир иштерин аягына чейин чыгыра албай жүргөнсүйт. Бүгүн ал өзүнүн медициналык ак халатын кийип алып лабораторияда илимий иштер менен алек болуп отурса эшикти шарт ачып кафедра башчысы кирип келип:

- Сиз окудуңузбу Арстанбек Алыбаевич,-деп калды.

- Эмнени?- деп кафедра башчысынын сөзүн түшүнө албай Арстанбек аны карап калды.

- Гезиттеги жарыяны.

- Ал эмне жарыя экен?

- Семипалатинскидеги медицианалык институтунун фармакология кафедрасынын башчылыгынын ордуна конкурс жарыяланыптыр. Бир айдын ичинде документ бериш керек экен.  Сиз берип көрбөйсүзбү? Менимче, сиз биринчиден ал жарыяда айтылган бардык талаптарга жооп бере аласыз. Экинчиден, сиздин илимий изилдөө иштериңизди тиешелүү деңгээлде иштөөгө бул жерде көп шарт болбой жатпайбы. Өзүңүз билесиз илимди алдыга жылдырыш үчүн сөзсүз шарт керек,-деди. 

Арстанбек  өзү дагы чындыгында эле  бул жерде бардык шарттар болбогондуктан изилдеген иштеринин аягына чыга албай тургандыктан конкурска катышып көрүүнү туура көрдү.

Ал документтерин бергенден кийин тез эле ага конкурстан өткөндүгү тууралуу кубанычтуу кабар келип, Арстанбек Семипалатинскиге барып отузга чыга элегинде кафедра башчысы болуп иштеп калды. Ал жерден  Арстанбекке дароо эле доценттик наам беришкенден кийин көп узабай эле ал партияга өтүп, Арстанбектин иши күндөн күнгө бааланып бара жаткансыйт.

*****

Бүгүн май айы күнгө дүйшөмбү. Арстанбек кабинетинин терезесин ачып коюп, терезеден келген жаздын гүл жыттанган таза абасына мас болуп, алыста калган ак мөңгүлүү Алатоону көз алдына элестетип академик  Скворцовго  өзүнүн докторлук иши тууралуу кат жазып отурса, анын оюн кокустан шыңгыраган телефон бөлдү. Ал телефонду көтөрсө ага басмаканадан чалып жатышкан экен:

- Алло, -деп Арстанбек телефонду жай көтөрдү.

- Алло. Бизге Алтымышев керек эле.

- Мен угуп жатам.

- Алло. Арстанбек Алыбаевич, сиздин китебиңиз даяр болуп калды. Качан алып кетесиз?

- Качан барсам болот?  

- Өзүңүздүн убактыңыз кандай? Бүгүн келе аласызбы?

- Мейли. Сиздердин түшкү дем алууңуздар канчада ?

- Он экиден бирге чейин. Бирок он бирге жетпей келип калбайсызбы?

- Ондон өтүп барып калам,- деп Арстанбек телефонду койду.

Арстанбек атайын фармакология боюнча студенттер үчүн жазган китебин көрүүгө ашыгып, жазып жаткан катын бүтүрөөрү менен эле басмакананы көздөй жөнөдү.

Жаш окумуштуунун бул шаарга келгени жүздөн ашык илимий иштери жарык көргөнү менен буга чейин окуу китеби жарык көрө элек эле. Басмаканага барып, бир бурчта үйүлүп турган өзүнүн алгачкы китебин көргөндө кубанганынан жүрөгү бир аз элеп- желеп боло түштү. Арстанбек китептерин ал жактан алып,  бүгүн түнү менен аны кайрадан окуп чыгып. Эртеси  өз китебин китепканага берди. Көп узабай эле  Арстанбектин бул китебин студенттер пайдалана баштады. Өзүнүн китебин студенттердин пайдалана баштагындыгына кубанып жүргөндө ага академик Сворцовдон кат келди. Ал катында Владислав Иринархович Алтымышевге ликоринди тереңирээк изилдеп, ошонун үстүндө докторлук ишин иштөөнү сунуш кылып, Арстанбектин катын алгандыгына өтө кубанычта экендигин билдирип жазган экен.

Албетте, аспирантурага жаңы эле өткөндө китепканадан бал тууралуу окуп, ал балдан адамдар неге уулангандыгына жооп издеп, таба албай, илимге тойбой,  жүрөгү дегдеп жүргөн Арстанбекке Скворцовдун бул сунушу абдан жагып, эми болгон күчүн докторлук диссертацияга жумшоону чечти.

Талыкпаган Арстанбек күндөн-күнгө илимге берилгенден берилип барат. Бир күнү ага өзүнүн санаалашы Андрей келип экөө бир топко баарлашып отуруп калышты. Бир маалда Андрей ага:

- Арстанбек, убакыт өтүп жатат, үйбүлөө керек. Үйлөнбөйсүңбү?- деди.

- Ишенсең Андрей мен бул жөнүндө такыр эле ойлонбойм.

- Эмнеге?

- Билбейм.

- Кызык, же кыздар жакпайбы?

Арстанбек жооп берүүнүн ордуна жөн гана күлүп койгону менен ичинен жүрөгүнө бир кезде из салып кеткен Айгүлдү  эстеп, ага арадан ушунча убакыт өтсө дагы ичинен бир аз  нааразы боло түштү.

- Аа, Арстанбек  мен сага эми түшүндүм, анда мен сени кыздар менен тааныштырам, - деп Андей аны жылмайып карады.

- Кандай кыздар?

- Сулуу кыздар. Бойлору узун көздөрү көпкөк, туптунук. Орустун кыздары кандай сулуу болоорун билесиң да.

- Ооба. Орустун кыздары чын эле сулуу бирок мага кыргыздын кыздары жагат.

- Кыргыздын кыздары?-деп Андрей бир аз ойлонуп туруп анан: Билесиңби Арстанбек менин бир досум бар эле. Ал дагы сага окшоп, билимдүү болчу, бирок сендей илимдин  кандидаты эмес эле. Ал дагы сага окшоп, келинчекти өз улутумдан алам дечү.

- Анан?

- Аларын алды бирок кийин барыбир ажырашып кетишиптир.

- Эмнеге?

- Эмнеге болмок эле. Ал өзү шаарда жашап, билимдүү кишилер менен аралашып жүрүп көнүп калганда. Айылга барып, билими жок кызга үйлөнсө анан жашай албайт да. Сен дагы ошондой болбо. Ошон үчүн мен тааныштырам деген кыз менен бир таанышып көр.

- Жок, Андрей рахмат,-деп Арстанбек анын сунушун көп жактырган жок.

- Таанышып көрбөйсүңбү,-деп Андрей Арстанбекке наарызы боло түштү. 

- Жок таанышпайм. Мен бөлөк улуттардын барын сыйлайм бирок өз улутумду жакшы көрөм. Мен кыргыздын кызына үйлөнөм.

- Сен дагы жанагы менин досума окшоп анан ажырашып кетсеңчи?

- Жок. Мен билимдүү кызга үйлөнөм. Кыргыздын билимдүү кыздары жок эмес.

Арстанбектин бул жообун уккандан кийин Андрей бул тууралуу Арстанбекке башка сөз кылбоону чечти.

Жүрөгүнүн  түпкүрүндө кыргыздын билим десең билими, өң десең өңү, акыл десең акылы бар кызын күтүп, коюп Арстанбек  докторлук ишинин үстүндө  иштеп жүрдү. Ал тургай диссертациясынын бир топ жерин шилтеп коюп, Скворцовго жолугууну пландап аны менен кеңешүүнү туура көрүп,  Арстанбек бүгүн  Москвага телефон чалды:

- Алло.

- Алло саламатсызбы? Негедир телефонду Скворцов эмес бир жаш келин алды. Мага  Владислав Иринархович  керек эле,- деп эч нерседен капары жок Арстанбек өзүнүн илимий консулңтантын сурады.  

Негедир берки тарап бир аз унчукпай калды.

- Алло угуп жатасызбы? Мага Владислав Иринархович керек эле.

- Бул ким сурап жаткан?

- Семипалатинскиден Алтымышев. Докторанты болом.

- Арстанбек Алыбаевичпи?

- Ооба, ооба.

- Алло Арстанбек Алыбаевич.

- Алло.

- Алло Арстанбек Алыбаевич. Сизге кабар жеткен эмес беле,- деп берки келиндин үнү басаңдай түштү.

- Эмне кабар?,-деп  Арстанбек өзү дагы бир нерсени сезгендей болуп, жүрөгү опкоолжуй түштү.

- Алло. Арстанбек Алыбаевич, ал киши,-деп берки тараптын үнү ушунчалык акырын чыкты.

- Алло,- деп Арстанбек дагы үнүн басаңдатты.

- Алло, ал киши каза болуп калбадыбы.

- Ыя? Качан,- деп чоочуганынан Арстанбек кантип бакырып сүйлөп жибергенин өзү дагы байкабай калды.

- Ал киши каза болуп калды,- деп кайгылуу чыккан үндү  дагы бир ирет уккандан кийин Арстанбек колундагы телефондун трубкасын кантип койгонун билбей, отурган үстөлүндө бир топко чейин үн сөзү жок отуруп калды. 

Ошондон кийин Арстанбек  бир топко чейин өзүнө келе албай, канаты сынган шумкардай болуп, эч нерсеге көңүлү келбей, кабагы ачылбай бир чети досу, бир чети атасы, бир чети мугалими, бир чети эң бир жакын адамдарынын бири болуп калган академик Скворцовдон айрылгандыгына ичи туз куйгандай ачышып, кең дүйнөдөн орун таппай жүрдү.

Арстанбек үчүн болгон мындай кыйын оор жоготуудан кийин ал көпкө чейин кайгыдан арыла албай жүрдү. Бирок айла канча, ажал деген ошол экен.  Эми доктордук диссертациясын бүтүрүү үчүн ага бөлөк илимий консулңтант   издеш керек. Ал бир топко чейин ойлонуп жүрүп анан өлкөнүн  белгилүү фармакологу  академик Аничков Сергей Викторовичке кат жазды. Академик Аничков анын иштери менен таанышып көрүп ага илимий консулңтант   болууга макулдугун берди. Ошентип Арстанбек өзүнүн докторлук ишин академик Аничковдун көзөмөлүнүн алдында уланта баштаганына бир аз эс алгансып, көптөн бери өз айылына келе элек неме быйыл эс алууга чыгып Кыргызстанга барып келүүнү чечип, ал күндү ак эткенден так этип күтүп жүрдү.  Эми мына бүгүн көптөн күткөн ал күн дагы келип Арстанбек өз мекенин көздөй жөнөдү. Самолет коноорго жакындаган сайын көзүнө өзүнүн киндик каны тамган Кеминдин асман тиреген тоолору элестеп, өз айылына болгон сагынычы аны чыдатпай бара жатты. Фрунзеге келип ал дароо эле аэропорттон унаа таап эч жакка кайрылбай түз эле Кеминди көздөй бет алды.  Кеминдин борбору болгон Боролдойго жетканде айдоочу ага:

- Жигит, мен мындан ары бара албайм. Ушул жерден эле түшүп кал,-деди.

- Мен айылыма жете элекмин. Мүмкүн болсо жеткизип койбойсузбу?

- Жок бара албайм. Түшүп эле кал.

Арстанбек аны менен эсептешип түшүп калууга мажбур болду.

Колуна  чемоданын алып, күрмөсүнүн көкүрөгүн ачып коюп келе жатса алдынан  бир кездеги таанышы Садаев Марс чыгып калды.     

- Оой, Арстаке ассолому алейкум, сени тааныбай отуруп араң тааныбадымбы.

- Алейкум ассалом.

Экөө бир аз сүйлөшүп калышып анан Арстанбек Марска:  

- Сага дайым эле Фрунзеден жолукчу элем бул жерге кандайча келип калдың?- деп сурап калды.

- Ушул жерде бир кыз бар эле, ошол кызга келип жүрөм, -деп Марс жай жооп берди.

- Сени Фрунзеден бери келтирген ал кандай кыз болду экен. Аты- жөнү ким?

- Тамара. Мен азыр ошол кызга бара жаттым эле. Эгер убактың болсо  чогуу эле барып келбейлиби?

- Мейли,-деп  Арстанбек  же Кеминди аралап баскысы келдиби, же ошол кызды көрбөсө дагы көрүүгө ашыктыбы ким билсин негедир  Марс ээрчип  Тамараны көздөй жөнөдү.

Экөө бир топ жөө басып баргандан кийин Марс бир чоң дарбазанын жанына келип:

- Ал ушул үйдө турат. Мен азыр чакырып чыгам,-деп  үйгө кирип кетип, бою бийик, арыкчырай, ак жуумал  сулууча келген бир кыз менен сыртка чыкты.  Шайыр мүнөз бейтааныш кыз Арстанбектин жанына келип:

- Саламатсызбы? Сиздин атыңыз Арстанбекпи?- деп учурашты.

Демейде кыргыздын кыздары уяң болчу эле бул кандай кыз дегенсип Арстанбек бир аз таң кала түшүп анан:

- Саламатсызбы, Сиз Тамарысыз да,- деп айтаарын айтып алып, жүрөгү опкоолжуп кетти. Бул шайыр мүнөз, сырткы келбети келишкен, ачык айрым кыз анын өмүрлүк жары экендигин болочок академик али биле элек болсо дагы негедир ал Тамара кыз анын көптөн берки тааныштай сезилип турганда Арстанбектин оюн ал кыздын:

- Үйгө киргиле,- деген сөзү бөлдү.

- Жок, жок, Тамара кирдик рахмат, - деп Арстанбек шаша жооп берди.

- Киргиле, кирип бир чыныдан чай ичели.

- Жок рахмат сизге Тамара. Кыз кишинин үйүнө киргенибиз туура эмес болуп калат го.  Андан көрө  жакыныраак жерде чайхана же ресторан барбы?- деп Арстанбек Марсты карады.

- Ресторан  бар.

- Жакынбы?

- Ооба.

- Жүргүлө, анда ошол жерге барып тамак ичели. Мен дагы жолдон ачка болуп келдим, -деп Арстанбек Тамарыны бир карап алды.

Үчөө эрчишип ресторанга барышканда Арстанбек Тамараны карап:

- Эмне жейсиз,-деп сылык сурады.

- Билбейм Марс экөөбүзгө сиз тандап бериңиз, - деп Тамара жылмайып койду.

Арстанбек  бир аз ойлонуп туруп анан өзүнө жаккан тамактарды алдырды. 

- Баса, ичикилик ичесиңерби? -деп Арстанбек Тамараны карады.

- Сиз өзүңүз ичесизбы?

- Ооба.

- Эмне ичесиз?

- Конңяк . Сизчи?

- Мен дагы.

- Жок Тамара.  Кыздарга ал оордук кылат, - деп Арстанбек Тамарага  ликср заказ берди.

Ичкиликтер келгенден кийин  Арстанбек Марс экөөнө конңяк куюп,  Тамарага болсо даамы ширин курамында  азыраак спирт бар түшүнүксүз бир суюктукту куюп берди. Тамара анын даамын жактырбай, араң ичип жатканын байкаган Арстанбек:

- Бул жакшы. Денсоолукка пайдалуу,- деди. Үчөө бир топко чейин сырдашып отурушуп анан  коштошуу маалы келгенде Арстанбек Тамараны карап:

- Мен сизди ушул жерден жанагы үйдөн тапсам болот экен да ,- деп Тамараны карап бир суктанып алды. 

Арадан он чакты күн өткөндөн кийин Арстанбек кайрадан Тамарага келди. Бирок бул жолу Марс менен эмес өзү жалгыз келүүнү туура көрдү. Колуна бир букет гүлүн алып Арстанбек Тамара жашаган үйдүн дарбазасын черткилесе эч ким чыккан жок. Бир маалда кошуна үйдөн  таяк таянып, бир бутун сылтып баскан  карып калган бир кемпир келип:

- Балам, сен Тамарага келдиңби?-деп сурап калды.

- Ооба.

- Ал бүгүн тоого кеткен.

- Тоого эмнеге? Жумушу менен. Анын жумушу ушундай да. Ал малдарды даарылайт да.

- Анда бүгүн келсе дагы кеч келет турбайбы?

- Жок келбейт. Ал үч күнгө кеткен.

- Анда мына бул гүлдү Арстанбек берип кетти деп берип коөсузбу?

Апапак болуп кийинген сулууча келген, маданияттуу  жигиттин колундагы букетин алып жатып тигил кемпир:

- Мейли балам, берип  коөм, -деп кылдаттык менен Арстанбектин колунан гүлдү алды.

- Ал тоодон келээри менен эле дароо берем, деп бейтааныш кемпир   бир колу менен таягын таянып, экинчи колуна Арстанбектин кызга алып келген гүлүн алып, бутун сылтып, жай басып кетти.  

Айтмакчы,  Тамаранын тоого кеткендигинин себеби, ал  мындан эки жыл мурда Кыргыз айыл чарба институнун ветеринария факулңтетин бүтүргөн. Жогорку окуу жайын бүткөндө ага ошол институтта калып илимий иштер менен иштөөсүн бир топ мугалимдер өтүнгөндүгүнө карабай ал айыл жергесине барып, иштөөнү туура көрүп, өзүнүн туулуп өскөн Кемининде башкы мал догдурунун орун басары болуп иштеп тургандыгына байланыштуу чоңдордун  буйругу менен тоодогу малдарды көрүп келүүгө кеткен.

*****

Арстанбектин эс алуу мөөнөтү аяктап, Семипалатинскиге келип өз ишин улантып жүрсө дагы негедир ошол мал догдур кыздын элеси көз алдынан кетпей койду. Буга чейин  Айгүлдөн кийин аял затына болгон ишеничи  таптакыр жок болгонсуп жүргөн Арстанбектин жүрөгү ойгонгонсуп, ал тургай  бир башкача, буга чейин болуп көрбөгөндөй бир  сезим пайда болгонсуп, Тамарага  күн алыс кат жазып, анын жообун канчалык ак эткенден так этип күтпөсүн негедир ал кыздан кат тургай кабарда жок.  Бирок жүрөгүнүн тереңинде ал барыбир Тамарадан жакшы бир нерсени үмүт кылганы кылган.

Бүгүн ал ар кайсы республикадан келген каттарды карап отуруп Фрунзеден келген катка көзү кадала түштү.  Оюнда ал кат Тамарадан келди болушу керек деп негедир жүрөгү  бир башкача туйлап кетти. Шашып - бушуп ача койсо ал кат Тамарадан эмес эле Кыргыз медициналык институтунан келген кат экен. Окуп көрсө аны Кыргыз медициналык институтуна келип иштеп берүүнү өтүнгөн кат экен. Негедир Арстанбек Кыргызстанга кетүүгө көп көңүлдөнбөдү. Себеби, ал жакта Арстанбек өз ишин тиешелүү деңгээле улантып кетишине бул жердегидей шарт жок эле. Арадан көп өтпөй эле ага Фрунзеден кайра кат келди. Ал катта Арстанбекке кафедра башчысынын ордун берип, Фрунзе шаарынан бир бөлмөлүү үй бериле тургандыгы тууралуу айтылыптыр. Арстанбек көпкө чейин ойлонуп жүрүп анын  акыры өз мекенине кайрадан кайтып келүүгө макулдугун берди. Бир топ тажрыйбаларынын аягына чыгып, докторлук ишинин негизги бөлүктөрүн бүтүрүп, ал калган ишин Фрунзеден улантуу максатында кайрадан Кыргызстанга келди. Келип бир айча кафедрада доцент болуп иштеп калды. Бирок ага азырынча  убада кылынган  бир бөлмөлүү үй тургай,  кафедра башчылыгынын орду дагы берилмектүгүл ал тууралуу сөз кылган да киши жок. Ичинен аны Семипалатинскиден чакырып келген кишилерге нааразы болгону менен эч нерсеге моюн сунбаган Арстанбек көп нерсени көңүлүнө албай илимий ишин уланта берди. 
*****

Бүгүн ал кафедранын аспиранттары менен көлдүн тоолорундагы дары чөптөрдү изилдөөгө аттанып жатты. Ал экспедицияларынын максаты- кадимки эле чычырканактарды терип келип анын курамын изилдөө эле.  Алар көлгө барып,  кыдырып жүрүшүп бир маалда Арстанбек бир топ жерди ээлеген чычырканактарды көрдү. Ал турмушунда көп эле жолу чычырканактардын өсүп турганын көргөн бирок мынчалык чоң жерди ээлеп өскөн чычырканакты биринчи көрүшү.  Бир маалда Арстанбек өзү менен чогуу келген аспираттарды карап:

- Канча жерди көрдүм, кандай гана тоолорду аралап дары чөптөрдүн түрлөрүн чогулткан жокмун бирок, мынчалык чоң жерди ээлеп өскөн чычырканактарды бир да жерден кездештирген жок элем, -деп бир чети ушундай табияты көздүн жоосун алган  жерде төрөлгөндүгү менен  сыймыктанып, бир жети Кыргызстандын жаратылышына таң калгансып, анан алыста чалкып жаткан кыргыз элинин сыймыгы болгон Ысыккөлдү карап бир суктанып алды. Чындыгында эле  ушул кезде Ысыккөлдүн суусу күн нуруна чагылышып, далай нерсени ичине камтыгансып,    бул жерде жалаң гана биринен бири ашкан, бирине бири көрк берген, бирин бири улаган, асман тиреген  тоолор, түркүн гүлдөр, канча деген ооруларга  шыпаа болчу чөптөр гана эмес мен дагы бармын дегенсип бир сырдуу мелтиреп турду. 

Ошол күнү кечке алар чычырканактын ашын чогултуп, тоо аралап чарчап чаалыгып кайрадан Фрунзени көздөй аттанып келе жатышышты. Бир маалда аспирант  балдардын бири  Манас Арстанбекти карап:

- Арстанбек Алыбаевич, жолдон менин агамдыкына кайрыла кетпейлиби? – деп калды.

- Эмнеге?

- Жумушум бар эле 

- Эмне жумуш?

Манас унчукпай жер карап калды.

- Айткың келбей жатабы? Мейлиң, анда айтпасаң айтпа. Барса барып келели. Алыспы?

- Алыс деле эмес.

- Бирок көпкө кармалбашыбыз керек. Лабораторияда иштер көп.

- Жок Арстанбек Алыбаевич, көп деле кармалбайбыз.

- Анда жолду айт,- деп Арстанбек машиненин рулун улам  аспирант айткан тарапка буруп Манастын байкесинин үйүн көздөй айдады. 

Бир маалда ошол машинеде отурган аспираттардвн бири:

- Арстанбек Алыбаевич,  бир аз сүт калыптыр ичесизби,-деп калды.

- Жолдо жүрүп, бир аз суусуп калган Арстанбек дароо эле ичем деди.

Аспирант ага бөтөгкөнүн түбүндө калаган бир аз сүттү сунду.

Арстанбек сүттөн бир ууртап алып анан:

- Жолдо бекер барбай мен силерге сүт тууралуу айта берейин,- деп калды. 

Бул окумуштуунун айтканын дайыма кунт коюп укканды жакшы көрүшкөн аспиранттар бир аз тынчый түшүштү.

- Сүт- бул  жер шаарынын ар кайсы континенттеринде жашаган  көпчүлүк  адамдардын  күнүмдүк  турмушунда  колдонуучу азыгы.  Учурдагы жүз  жылдыктын  башталышында белгилүү  орус  окумуштуусу И.И. Менчиков  кычкыл  сүт азыктары биздин  денсоолукка пайда экендигин   жазган. Менчиков И.И. кычкыл сүттү өмүрдүн узарышына күрөшүүчү  көрсөткүчтөрдүн  негизи деп баалаган. Адам жана жаныбарлар био- физиологиялык өзгөчөлүктөрүнө, тамактануу мүнөзүнө  жараша сүттү  ар түрдүү жана ар кандай көлөмдө  колдонот…..

Арстанбектин сөзүн угуп келе жатышып, аспиранттар Манастын байкесинин үйүнө кандайча кирип барышканын байкабай да калышты. 

Эшигинин алдына зып этип токтоп калган машинени көрүп үйдөн  кара- тору, толмоч келген жашы кырктардан ашып калган бир киши чыкты.

- Манас, бул киши сенин бейкеңби?- деп Арстанбек аны карады.

- Ооба.

- Бир тууганбы?

- Бир тууган Алмаз байкем.

Манастын байкеси аларды абдан жылуу кабыл алды. Үйгө киргенден кийин Манас:

- Байке бул киши менен сизди жакшылап тааныштарып койгум келип жатат эсиңиздеби, мен сизге бизге Семипалаинскиден бир окумуштуу келди дегеним.

- Ооба, ооба эсимдемей.

- Ошол окумуштуу ушул киши.

- Алтымышев деген киши сизби?- деп Алмаз  Арстанбектин келгендигине жетине албай кетти.

- Ооба,-деп ар дайым өзүнүн жөнөкөйлүгү менен элди суктандырган Арстанбек жылмайып койду.

- Мен сиздин атыңызды алыстан угуп жүрдүм эле. Бирок ушундай киши менен өз үйүмдө отуруп таанышам деп эч качан ойлогон эмес элем. Сиздей кишинин биздин үйгө келгени мен үчүн өтө чоң сыймык. Кой соөюн, деп пейили кенен Алмаз Арстанбекти карады.

- Эмнеге?-деп Арстенбек чоочуп кетти.

- Сизге сойбогон койду мен кимге  соөюм.

- Жок рахмат.

- Коюңузчу. Соөюн. 

- Жок тим эле коюңуз биз шашып жатабыз.

- Каякка.

- Лабораторияга барыш керек.

- Бүгүн силер Френзеге жеткенче  кеч болуп калат го. Лабораторияга барып качан жетишесиңер. 

- Кой жеп эле кетпейлиби?- деп Манас дагы Арстанбекти карады.

- Жок Манас. Иштеш керек.

- Чычырканактын ашы эртеңкиге чейин бузулбастыр.  

- Бузулбасы бузулбайт. Бирок мен бул жакка кетип жатып лабораторияга тажрыйба коюп келдим эле, биз кой жеп барганча  убактысы өтүп кетпесин. Аларды барып көрүшүм керек.

Манастын байкеси Арстанбектин койду күтпөсүнө көзү жеткенден кийин:

- Жок дегенде кымыз ичип кеткилечи, -деп кеселерге баса, баса  кымыздан куюп  аларга сунуп жатып, – Же силер шаардыктар кымыз ичпейсиңерби?- деди.

- Эмнеге? Кымызды ичиш керек. Кымызды ичпеген кыргыз да кыргызбы? Мен кымызды башынан жакшы ичем,- деп Арстанбек Алмаздын колунан кымыз куюлган кесени алып, бир токтобой туруп жутуп жиберди.

Аны көргөн Манас кымызды кычкыл деп көп ичпеген неме бир аз ачууркана түштү. 

Арстанбек кымызды ичип бүтүп, кайрадан  кесени Алмазга сунду.

Туугунбай ага кайрадан кесеге  баса кымыз куюп берди.

Бир маалда Арстанбек ошол жерде катар отурушкан аспиранттарды карап:

- Силер эмне ичпейсиңер,-деди.

Алар унчугушпай жер тиктеп отурганынан Арстанбек:

-Биздин эрага чейин бешинчи кылымда грек окумуштуу тарыхчысы Геродот  «Кымыз бул - эң мыкты суусундук»- деп айткан.  Бул кымыз тууралуу кийин орус, немец, француздардын окумуштуулынын  айткан  пикирлери дагы жок эмес. Дарыгерлердин көп жылдык тажрыйбалары кымыздын дарылык касиеттерин жана ал өзгөчө учук ооруна миңден бир дары экендигин далилдеген. Кыргыздар, башкырлар, орустар,  казактар, татарлар, монголдор кымызды кайраттулуктун, узак жашоонун жана көңүлдү көтөргөн суусундук деп айтышкан. Кымыз денсоолукту  чыңдаган жана  алсыраган, күчкубатсыз адамдарга пайдалуу деп эсептешкен.

Кымыз жөнүндөгү элдик уламыштар врачтарды дагы көңүлүн бурган жана өткөн жүз  жылдыктын кыркынчы жылдарынын  башында медициналык журналдардын  беттеринде жазыла баштаган.… деп жаш окумуштууларга  кымыз тууралуу көп нерселерди айтып берип жатты….

*****

Бирине – бири окшош шурудай тизилген күндөр өтүп жатканы менен ышкыбоз Арстанбек  ар бир күнүн текке кетирбей илимдин аркасынан сая түшкөнү түшкөн. Бирок негедир баштагы Семипалатинскийге келген катта айтылган  Фрунзе шаарынан бир бөлмөлүү үй  дагы, кафедра башчылыгынын орду дагы  эле ага  берилген жок. Бир чети ал жашай турган жеринин жоктугуна байланыштуу, бир чети докторлук ишинин аяктап калгандыгынан улам Арстанбек докторантурага чыгып, эки жылга Ленинградга барып келүүнү туура көрдү. Бул тууралуу ал өзүнүн илимий  консулңтанты академик Аничковго кат жиберди. Докторантынын бул оюна толук кошулмак түгүл аны кубаттап академик Аничков макулдугун гана бермек түгүл  Арстанбектин тезирээк Ленинградга келүүсүн талап кылды.   Аничковдун гана пикирин күтүп турган Арстанбек  эми тиешелүү документтерин чогултуп, Ленингардга кетүүнүн камын көрүп жүрүп, бүгүн капысынын  Тамарага кезигип калды. Көптөн бери бул кызды көрбөй, жазган каттарына андан бир дагы жолу жооп ала албай калгандан бери Тамарадан бир аз болсо дагы үмүтүн үзүп койгон Арстанбек эми аны көргөнгө негедир жүрөгү бир башкача туйлап, ал маңдайында турган кымча бел кыздан сүрдөп, ал тургай орундуу сөз да таппай турганда Тамаранын:

- Көптөн бери көрүнбөй калдыңыз,- деген сөзү бир аз болсо дагы аны өзүнө келтиргенсиди.

- Иш көп, Тамара, мен азыр докторлук ишимди да баштап алгам,-деп Арстанбек   Тамараны тик карай албай көзүн ала качып жооп берди.

- Докторлугуңуздубу? Аныңыз жакшы экен. Бул абдан чоң иш, деп Тамара аны жайдары карады

- Аныңыз чын.

Тамара менен Арстанбек бири биринен ажырагысы келбей ал күнү кечке Фрунзени аралап жүрүштү. Бир маалда Арстанбек Тамарага:

- Мен сиздин убактыңызды алып койдум окшойт. Кечиккен жоксузбу?- деп дагы эле анын жүзүн карай албай көзүн ала качып жер карады.

- Жок, жок.

- Сиз азыр Фрунзедесизби?

- Убактылуу.

- Убактылуу?

- Ооба. Убактылуу.

- Кандайча?

- Мен азыр мейманканадамын.

- Мейманканада?

- Ооба.

- Мейманканада болсоңуз, анда бул жерге жумуштап келдиңиз беле?

- Мен эртең Москвага учуп жатам. 

- Эмнеге?

- Мени  Москвага ВЛСКМдын  сүездине  жиберишти.  

- А-а, ооба, ооба. Москвада  жакында ВЛКСМдын бүткүл Союздук 14чү-сүезди болот эмеспи. Ал жерге сизди жөнөтсө, анда сиз ага татыктуу экенсиз да. 

- Мүмкүн,-деп уялыңкы кыз жер карады.

- Эмнеге жер карайсыз? Бирок биздин кыргыздын кыздарынын бир өзгөчөлүгү- бул уяңдыгы. Негедир  кыргыздын кыздары  силердин жакшы касиеттериңерди айтса эле уяла түшөсүңөр. 

Тамара эч нерсе дебей жер караган бойдон тура берди. Чындыгында эле  Тамараны өзү иштеген жерден аны мыкты мал догдур, комсомолдун мүчөсү деп район гана эмес республика да баалап аны  сүездге делегат кылып жөнөтүшкөн. 

Экөө дагы бир топко чейин Фрунзенин булңварында жүрүшкөндөн кийин Арстанбек:

- Сиз ачка дагы болуп кеттиңиз окшойт. Эгер  мүмкүн болсо бир жерге барып тамак ичип келбейлиби,- деп калды.

- Мейли. 

Арстанбек менен Тамара ээрчишип ресторанга киришты. Бул кечки тамак экөөнүн биринчи жолку маңдай – тескей жалгыз отуруп,  тамактанышканы эле.

Бир топтон кийин Тамара колундагы кол саатын бир карап алганын байкаган Арстанбек:

- Эмне кечигип жатасызбы?- деп тынчсыздана түштү.

- Ооба, мүмкүн болсо мага уруксаат берсеңиз.

- Албетте. Кыз кишинин өтүнүчүн орундатпасак болбойт,-деп Артсанбек Тамараны жандап мейманкананы көздөй бара жатып ага ал дагы жакында Ленинградга докторлук иши менен кетип жаткандыгын айтты.

- Аныңыз жакшы. Сиз илимге өтө кызыккан адам турбайсызбы? Сиз сөзсүз докторлук ишиңизди аякташыңыз керек, - деп Тамара Арсңанбекти кубаттады. 

- Ооба,  ошентиш керек болуп калды.

- Бирок мен бир нерсеге түшүнбөйм. Мен сиз жөнүндө акыркы күндөрү абдан көп угуп жүрбөйүнбү. Сиз чын эле илимге ушунчалык кызыгасызбы же докторлук иш сиздин карңераңыз үчүн гана керекпи?

- Бул сурооңуз абдан кызык болду, Тамара. Мен чындыгында илимге жандилим менен берилем. Бирок заманга жараша  карңера дагы керек.

- Бир чети аныңыз да туура.

Ушул жолугушуудан кийин экөө кайрадан көпкө чейин көрүшпөй калышты. Себеби, андан кийин Арстанбек тез эле докторлук ишинин үстүндө иштөө максатында Ленинградга кетип калды.                    

*****

Бүгүн Арстанбек негедир Тамараны ушунчалык көргүсү келип, жүрөгү тынчтык бербей Кыргызстандык досторунан Тамара иштеген совхоздун телефонун алып ал номерге улам- улам чалып отуруп Тамараны араң тапты. 

Тамара жанатан бери кайта- кайта шыңгырап жаткан телефонду көтөргөнгө убактысы жетпей  улам келген адамдардан колу бошобой көпкө чейин албай жатып бир топтон кийин алды.

- Алло,-деген ушунчалык кулагына жагымдуу назик үндү уккан Арстанбектин жүрөгү  туйлай түштү.

- Алло, Тамара сизби?

- Ооба, бул ким болду экен.

- Арстанбек. Ленинграддан  чалып жатам. 

- Арстанбек?

- Ооба, Арстанбек. Эмне тааныбай турасызбы?

- Жок, жок тааныдым. Саламатсызбы Арстанбек?

- Саламатсызбы Тамара?

Ошондон кийин Арстанбек Тамарага күн алыс чалып турчу болду. Кез-кезде Тамара дагы чалып коөт. Арадан алты ай убакыт өткөндөн кийин Тамара кайдаран Москавга пленумга сүездине келип, ал жакта бир аз жүргөндөн кийин Ленинградга учуп келүүнү чечти.  Келип эле ал Арстанбектин номерин таап, ага телефон чалды.

Кечке жумушта жүрүп чарчаган Арстанбек жаңы эле келсе телефон чырылдайт, ала койсо Тамаранын жагымдуу үнү угулду:

- Алло, саламатсызбы Арстанбек.

Өзү жактырып жүргөн селкисинин үнүн дароо жазбай тааныган Арстанбек:

- Саламат Тамара сизби?- деп  көңүлдүү сүйлөдү.

- Ооба.

- Кайдан чалып жатасыз?

- Айылдан

- Айылдан? Коюңузчу үнүңүз жакын жерден чыгып жатпайбы?

Тамара бырс этип күлүп жиберди.

- Ооба, жакын эле жердемин.

- Ленинграддасызбы?

- Ооба.

- Кайсы жердесиз?

- Мейканканадамын.

- Кайсы мейманканада?

- Европейский

- Мен азыр сизге барам.

Арстанбек шашып-бушуп, костюм шымын кийип, галстугун тагынып, сыртка чыгып бара жатып, күзгүдөн өзүн караса чачы өсүп кеткендей. Бул кебетем менен барсам Тамара чоочуп кетет го деп ал чачтарачка  барып, чачын алдырып, жыттуу одекалондон себинип, жолдон  колуна үч апакай гүл алып Тамара жаткан мейманканага келип, ал жаткан номерге көтөрүлүп бара жатып, Тамара эмне үчүн бул мейманканадан орун алды экен? Бул мейманкана өтө эле кымбатта? деп ойлонуп бара жатып Тамара жаткан номерге кантип келип калганын өзү дагы байкабай калды. Баятан Тамарага шашылып келе жаткан Арстанбек эми эшикке жакындаганы  буттары чымырап, жүрөгү лакылдап, бир аз демин басып анан шыңгыратманы басты. Эшиктин  чырылдаган үнү чыкканда негедир баятан бери Тамараны көргөнгө куштар болуп келе жаткан неменин жүрөгү шуу дей туштү. 

Эшиктин шыңгыраганынан улам Тамара  бул Арстанбек эле болушу керек деп, күзгүдөн өзүн карап, чачы башын иретке келтирип, анан эшикти ачты. Ачса ал чын эле Арстанбек экен. Буга чейин Арстанбекке көп деле көңүл бөлбөй жүргөн неме эмнегедир Арстанбекти көрүп анын жагымдуу жүзүнө суктана түшүп, бир аз унчукпай аны карап калып анан:

- Саламатсызбы Арстанбек, келиңиз, -деди.

- Кандайсыз Тамара, жакшысызбы? 

- Көп кыйналбай эле таптыңызбы?

- Жок. Мен Ленинградды жаттап деле калбадымбы.

Экөө ал жерде бир аз отрушкандан кийин Тамара:

- Жүрбөйсүзбү тамактанып келели,-деп калды.

- Жүрүңүз. Кайсы жерге баралы?

- Көрөбүз да.

Экөө ээрчишип сыртка чыгышты.  Жолдо баратып Тамара бир ресторанды көргөзүп?

- Ушул эле жерге баралы,-деп калды.

Ал ресторанды карап Арстанбек чоочуп кетти. 

- Сизге эмне болду?

Арстанбек унчукпай калды. Тамара анын акчасынын жок экендигин сезип турса дагы эмнегедир ушул ресторанга баргысы келип:

- Ушул эле ресторанга баралы,-деди. 

Арстанбек чөнтөгүндөгү акча ал экөөнө жетпестигин билип, эмне кылар айласын таппай калды.

- Жүрүңүз, жүрүңүз Арстанбек. Мен сизди чакырып жатпайынбы. Сиз докторантсыз билем. Анын үстүнө дайым эле сиз мени чакыра бересизби. Бул жолу мен чакырайын,-деп Арстанбектин жанын койбой отуруп ошол ресторанга кирди.

Ал жерде экөө көпкө отушту. Түн кирип калаганда Арстанбек:

- Тамара сиз жаткан мейманкана өтө эле кымбат. Бул жерге чет өлкөдөн келгендер  турушчу эле, -деди.

- Мейли эми кымбат болсо деле тура берейин.

- Өтө эле кымбат го.

- Кымбат болсо деле.

Арстанбек бир аз унчукпай калып анан:

- Пленум качан башталат, - деп сурап калды.

- Бүрсүгүнү. 

- Менин үйүмө эле барып тура бербейсизби?- деп калды. 

Арстанбектин бул сөзүн уккан Тамара:

- О-ой жок рахмат сизге Арстанбек,-деп чоочугансып сүйлөдү.

- Эмнеге жок. Сиз менден чоочуп турасызбы?

Тамара унчукпай калды.

- Чоочубаңыз. Мен сизди өзүмдүн карындашымдай эле көрүп калбадымбы,- деп Тамараны карады. 

Бир аздан кийин Тамара бүгүнтөн баштап Арстанбектин үйүнө жашаганга макулдугун берди. Экөө ээрчишип Арстанбектин үйүнө келишсе ал киши бир бөлмөлүү атайын докторанттар менен аспиранттар турчу жатаканада турат экен. Бөлмөдө бир керебет, үстү толтура китепке толгон, бир четинде телефон турган  кичирээк үстөл, анан  бөлмөнүн бир топ жерин ээлеген кагаздар гана бар экен.

- Менин болгон байлыгым ушул, Тамара,-деп Арстанбек бөлмөсүн көрөгөздү.

- Жакшы. А булар эмне,-деп Тамара бөлмөнүн бир бурчуна батпай жыйылып жаткан кагаздарды көргөздү.

- Буларбы? Арстанбек ошол үйүлүп жаткан кагаздардын ичинен бир баракты алып чыгып, булар ушуга окшогон менин жүргүзгөн тажбыйбаларымдын жыйынтыгы, деди.

- Сиз өтө эле көп тажрыйба жүргүзөсүз го,-деп Тамара таң кала түштү.

- Ооба, Тамара аракет кылам.

- Сиз эмнелерди изилдейсиз?

- Дары чөптөрдү.

- Азыр ушул кезде дагы изилдеп жатабызбы?

- Ооба. Мен азыр ушул кезде ….. ,-деп Арстанбек сөзүнүн аягына чыкпай токтоп калды.

- Эмне ушул кезде?- деп Тамара Арстанбекти суроолуу карады. 

- Мен азыр докторлук ишимдин үстүндө иштеп жатпайымбы?

Тамара ага башка суроо берген жок. Экөө олтуруп бир чыныдан чай ичишкенден кийин Арстанбек:

- Тамара карындашым, сиз чарчадыңыз го эс алыңыз,- деп  Арстанбек Тамарага керебетке орун салып берип коюп,

- Жакшы эс алыңыз,-деп өзү сыртка колуна бир топ китептерин алып чыгып кетти.

Кечке Ленинградды кыдырып жүрүп чарчаган Тамара таттуу уйкуга кирди. Бир маалда бетинен бир нерсе кыбырагынынан ал уйкусунан чоочуп ойгонду.Көрсө Арстанбек анын чачынан сылап жүзүнөн сүйүп жатыптыр. Аны көрүп чоочуп кеткен Тамара:

- Арстанбек, бул эмне кылганыңыз,-деп кыйкырып жиберди.

- Жөн эле  мен сени жакшы көрүп кетпедимби. Уйкуңдан ойготуп койдум окшойт. Кечирип кой,- деп Арстанбек өзүн ыңгайсыз сезип, Тамара, мен лабораторияга кетип бара жаттым эле. Тез эле келем. Сиз эс ала бериңиз. Келгенден кийин мен сизге Ленинградды көргөзүп келем,-деп ак костюм шым, ак көйнөкчөн Арстанбек моюнунудагы галстугун оңдоп сыртка чыгып кетти.

Арстанбектин бул кылыгына Тамара таң калып ойлонуп жатып анан бир топтон кийин төшөгүнөн турса  күн алда качан эле чыгып калыптыр. Ал терезеге келип бир топко чейин легендарлуу Ленинграддын кооздугуна суктанып, андан көзүн ала албай турганда эшикти шарт ачып Арстанбек да кирип келди.

- А Тамара турдуңузбу?

- Турдум.

- Чай ичесизби же кофеби?

- Билбейм. Сиз окумуштуусузда өзүңүз айтканды ичейин,-деп Тамара тамашага салды.

- Менин айтканымды ичем десеңиз, анда кофе ичели,-деп Арстанбек эшикке чыгып, жатакананын ашканасынан экөөнө кофе алып келди.

- Келиңиз Тамара отуруңуз,-деп Арстанбек ага кофе сунду.

Кофени ичип жатышканда Арстанбек:

- Кофе деген сөз өзү негизи арабдардын сөзү экен,-деп калды.

- Кандайча?

- Чын эле. Кофе деген сөз арабдардын кахва, деген сөзүнөн да.

- Кахва?

- Ооба кахва. Кофени араб эли элдик медицинада биздин эрага чейин 900-1000 жылдары  эле пайдалана башташкан. Кофени  байыркы араб окумуштуусу Абу Бахра Мухаммед ибн Захари ийа ал Рази  «бунтум» деген ат менен сүрөттөп чыккан.

- Абу Бахра Мухаммед ибн Захари ийа ал Рази?

- Ооба.

- Абу Бахра Мухаммед ибн Захари ийа ал Рази тарыхта ушул маалга чейин эле айтылып жүрбөйбү. Бирок анын тарыхтагы аты Разес деп гана айтылат да.

- Разес деп айтылат ооба,- деп Арстанбек аны бир карап алып негедир  бир кезде  Андрейге айткан «Кыргыздын билимдүү кыздары жок эмес»-деген сөзү эсине түштү, ал Тамара менен ушунчалык сыймыктанып да кетти.   

Арстанбек бир топко чейин унчукпай калганынан улам Тамара:

- Анан, Арстанбек айта бериңиз,-деп аны кайрадан сөзгө тартты.

- Бирок кофени алар суусундук катары өтө көп ичишкендиктен анын дарылык касиетин дагы көп эске албай баратышкан. Кийинчирээк анын курамындагы кофеинди табышкандан кийин гана кофенин бир чоң касиети ачылып ал ачылыш кофенин экинчи жолку жаралуусу болгон. Себеби алар кофеиндин канды көбөйтө тургандыгын, дем алуу процессин оңой тургандыгын айтышкан…… Арстанбек негедир кофенин касиеттерин айтып бара жатып тып токтоп калды.

- Эмне унчукпай калдыңыз? 

- Мен өтө эле көп сүйлөп кеттим окшойт.

- Жок эмнеге? Айта бериңиз.

- Калганын кийинчирээк өзүңүз окуйсуз.

- Каяктан?

- Мен азыр докторлугумду аяктайынчы. Анан ушул тууралуу бир илимий эмгек жазсамбы деп да жүрөм.

- Эң жакшы.

Экөө кофелерин ичип бүтүшүп, эми Ленинграддын сыймыгы болгон Эрмитажга бармай болушту.

Эрмитажга барганда Тамара мындайды көрбөгөн жаны бир чети ал музейдин ушунчалык кооздугуна суктанса, бир чети андагы турган сүрөттөрдөн, буюмдардын өзгөчөлүгүнө мас болуп жүрүп, күндүн кандай өткөндүгүн дагы байкабай калды.

Кеч куруун Арстанбек:

- Тамара, сиз экөөбүз бул музейди бир күндө кыдырып бүтпөйбүз. Караңызчы азыр бүтө турган түрү да жок. Эртең келбейлиби?- деди.

Тамара ушунчалык Эрмитаждан кеткиси келбей кыйылып туруп калды.

- Кетели, Тамара менин үйдө ишим көп.

- Эмне ишиңиз бар эле?

- Эмне болмок эле баягы эле докторлук ишим да. Үйгө барып адабияттарды карашым керек. Сиз өзүңүз жогорку билимдүүсүз мени туура түшүнөсүз го деп ойлойм.

- Албетте, түшүнөм. Барса баралы,- деп Тамара Арстанбекти бир карап алды.

Тамаранын бул көз карашы Арстанбекти бир аз сүрдөтө түштү. 

Экөө жолдон ресторандан тамактанып алышып,  анан     ээрчишип кайрадан Арстанбектин жатаканасына барышты. Баргандан кийин  Арстанбек Тамарага:

- Мен чайды жакшы көрөм. Чай кайнатып келейинби?- деп калды.

- Мейлиңиз,-деп Тамаранын көңүлү көтөрүлө түштү.

- Маанайыңыздын көтөрүлө түшкөнүнө караганда сиз дагы чайды жакшы көрөсүз го,-деп Арстанбек Тамараны карады.

- Ооба.

- Аныңыз жакшы экен. Мен азыр,-деп Арстанбек эшикке чыгып кетип арадан жыйырма отуз мүнөт өткөндөн кийин  колуна чайнек кармап кайра келип, шамдагай неме тез- тез кыймылдап дасторконун жая салды.

- Келиңиз, Тамара чай ичели, деп дасторконду карап туруп анан күлүп жиберди.

- Сизге эмне болду?- деп Тамара Арстанбектин күлкүсүнө түшүнө албай кетти. 

- Эмне болмок эле сизди чай ичели деп коюп өзүм чай демдеген эмес турбайымбы.

- Келиңиз мен демдейин.

- Жок. Жок. Мен эле демдейм,- деп Арстанбек колуна чай чайнегин алды.

- Жо-ок, - деп Тамара анын колунан  акырын алып алды. 

- Сиз мага мейманга келесеңиз анан чай демдегениңиз уят ко

- Анын эч уяты жок. Сиз өзүңүз мени карындашым деп жатпайсызбы. Анын үстүнө сиз дагы, мен дагы Кеминден экенбиз карындашыңыз болуп мен сизге чай демдеп,  куюп берейин,-деп Тамара чай демдеп чыныга  куюп Арстанбекке сунду.

- Келиңиз, Арстанбек чай ичиңиз.

- Рахмат, рахмат,- деп Арстанбек Тамаранын колунан чыныны алып жатып негедир бото көз сулуудан сүрдөй түшүп, ысык чайды колуна жаба төгүп алды. 

Бул сүрдөө албетте Арстанбектин Тамарага болгон махабатынын күчү эле.

- Ой, Арстанбек абайлыңыз, күйгөн жоксузбу, -деп Тамара дагы чоочуп кетти.

- Жок, жок күйгөн жокмун. Андан көрө сизди байкабай күйгүзүп алган жокмунбу?

- Жок.

Арстанбек туруп барып колун суулукка аарчып, келип  кайра дастарконго отурду.

Экөө көпкө чейин үн сөзү жок чай ичип отурушту. Тамара чайын ичип бүтүп, чынысын жылдырды.

- Ичпейсизби?

- Ичтим, сиз ичиңиз.

- Мен ичип жатам сиз ичсеңиз. Келиңиз мен сизге куюп берейин,-деп Арстанбек ордунан туауп Тамарага чай куюп берди. Чай деген жакшы болот чайды ичиш керек да.Чай денени жибитет.

- Аныңыз чын. Бул чайды демдөөдө ар бир элдин өзүнчө бир шаан- шөкөтү болот экен, - деп Тамара Арстанбектин сөзүн колдоду.

- Болот ооба, - деп Арстанбек Тамараны карап калды.

- Карап көрсөк Арстанбек чайды япон эли башкача,  кытай эли башкача, индия эли башкача, бразилиялыктар  башкача демдешет  экен. Сиз өзүңүз окумуштуу болгондон кийин эми буларды билесизда.

- Тамара, мен негедир сиз менен өтө сыймыктанып отурам.

- Эмнеге?

- Биздин кыргыз элинин сиздей билимдүү кыздарынын бар экендигине.

Тамара күлүп жиберди.

- Жок, Тамара сиз күлбөңүз. Бул чындык. Мен чын эле сиз менен сыймыктанып жүрөм. Ал тургай сиздей кыргыздын билим десе билими…. Арстанбек кайрадан Тамарадан сүрдөп унчукпай жер карап калды. Бирок ал чындыгында ага болгон ашыктыгын айтып, Тамаранын колун сурап ага өмүрлүк жар болгусу келгендигин айткысы келген бирок ага эрки жетпей, жер карап олтуруп калды. Бир топтон кийин кайра – Мен сизге бир кызык айтып берейинбы? – деп сөзүн улады. 

- Ал кандай кызык экен?

- Чай тууралуу уламыш.

- Бул мага өтө кызык болмок айтып бериңиз.

- Бул чай негизи байыркы Кытайдан чыккан.  Кытайлардын  койчулары тоодо кой жайып жүрүшүп,  чайдын куураган жалбарактарын чогултуп, ага кайнак суу куюп, өзүлөрүнө суусундук камдап ичишкен. Эгер  биз улумыштарга  ишенсек, анда  биз азыркы окумуштуулар кытайдын  койчуларына терең ыраазычылыгыбызды билдиришибиз керек. Себеби, байыркы мезгилде кытайдын элдик медицинасы  жогорку деңгээлде өнүккөн. Элдик дарыгерлер чайдын касиеттерин абдан изилдешкен. Чайды алар кара жумуштан  катуу чарчаганда аны денени эс алдырат деп көп ичишкен. Чайды кытыйлар жалаң өзүн гана ичишпей кийинчирээк ага күрүч, туз салып анан аны тундуруп коюп  дары катарында дагы пайдаланып жүрүшкөн. 

- Кытай элинен  кийин эле чайды япон эли дагы  колдоно башташкандыгы сизге маалымбы?

- Албетте. Бирок алар чайды биздин эрага чейин 593 жылы колдоно башташкан. Андан кийин чай бүткүл дүйнө жүзүнө таркаган.

- Бирок ушул кезде чайды өндүрүү боюнча дүйнө жүзүндө индиялыктар алдыңкы орундардын бирин ээлейт. Бул мамлекетте чайды алар анлгичандардын колониясында жүргөндө өтө көп өндүрүшкөн. Себеби, англичандар чайдан акча көп түшкөндүгүнөн  алар көпчүлүк учурда мыкаачылык менен индиялыктарды кыйнап, аларга чай өстүртүшүп, чет өлкөлөргө сатышкан.

- Чайды Цейлондуктар дагы жакшы өндүрүшөт. Ал жерде жыл бою чай чогултат. Бирок  ал жердеги чайлардын мыктысы бул жазындагы чогулткан чай болот экен. Цейлон чайы, индия чайындай эле өзүнүн бир башкача өзгөчөлүгү бар даамы менен балуу эмеспи.  

- Ооба анысы бар.

- Баса, Арстанбек чай демекчи бул чайды Тайландда, Бирмада, Малайзияда, Вңетнамда,    дагы  өндүрүп жүрүшпөйбү.

- Өндүрүп жүрүшөт бирок чай ал мамлекеттерде индиядагыдай көп өндүрүлбөйт. Баса, мен жакында китепканада отуруп, бир макала окудум.

- Ал кандай макала экен?

- Америкага чайды 1704- жылы анлгичаниндер алып барышкан экен….

Экөө бир топко чейин чайдын өнүгүшү тууралуу маек куруп отурушуп анан Тамара:

- Арстанбек, сиз чай жөнүндө өтө эле көп билет экенсиз. Ушул тууралуу бир илимий эмгек жазсаңыз болчудай экен, -деп калды.

- Жазам эгер сиз мага жөлөк болсоңуз.      

- Эгер жазам десеңиз жөлөк болойун.

- Сиз мага чын эле жөлөк болсоңуз, анда мен кофе тууралуу дагы, чай тууралуу дагы эмгек жаратам.

Арстанбек башта бул кыздын сырткы келбетине суктанып жүрсө эми Тамара  Ленинградга келип кеткенден бери негедир анын акылына, билимине, түшүнүктүүлүгүнө дагы ашык болуп, Айгүлдөн кийин аялзатына болгон ишеничи өчүп калган жаш окумуштуунун чыныгы махабаты эми козголду. Ал эми гана  чыныгы чоң сүйүүгө кабылды. Тамара кеткенден кийин көп узабай эле  Арстанбек жумушунан он күнгө уруксаат алып, Тамаранын аркасынан Кыргызстанды көздөй жөнөдү. Кеминге келсе ата–энеси абдан чоң кубанычта экен. Себеби, бүгүн өзүнөн кийинки иниси Алмазбек Кыргыз айылчырба институтунун агрономия факулңтетин бүтүрүптүр. Алмазбектен кийинки  иниси Намазбек болсо өзү ата-энесине өтө жакын, Алтымыш менен Таттыбайдын көкүрөк күчүгү жогорку окуу жайына тапшырбай Кеминде эле калууну туура көрдү. Намазбектин бул чечимине Арстанбек да, Алмазбек да  каршы чыгышып, анын сөзсүз билим алуусун талап кылышты. Бирок, Намазбек эки агасынын тең айтканына көнбөдү. Бир аздан кийин Алтымыш Арстанбекти карап:

- Арстанбек балдарымдын аксакалы сенсиң,  үйлөнсөң боло,-деди.

- Кимге?- деп Арстанбек тамашага салды.

Уулунун Тамара менен болгон мамилесинин чет жакасын угуп калган Алтымыш:

- Тамарага, - деди.

Ата, сиз Тамараны кайдан тааныйсыз?- деп Арстанбек таң калып Алтымышты карады. 

- Ал кыз мал догдур эмеспи.

- Ооба.

- Ал азыр Тамчыда билесиңби?

- Жок.  Кайсы Тамчы?

- Көлдөгү.

- Качан кетти эле?

- Үч жылдай болуп калган.

- Ал мага Тамчыда иштээрин айткан эмес эле го,- деп Арстанбек таң кала тңштү.

- Жашырса жашыргандыр, балам кеп анда эмес.   Абдан тың кыз, ал кызга үйлөнсөң анда менин сенден жүрөгүм тынчып калат эле.

- Эмнеге.

- Илгерки кишилер акылдуу аялдан акылдуу балдар туулат деп бекер айтышкан эмес, балам. Акылың болсо сен ошол кызга эле үйлөн. Балдарыңдан чыгат. Балдарың болбосо небереңден чыгат, - деди.

- Анысы бар. Бирок, ата айтсаңыз сиз Тамараны кайдан билесиз?

- Айтып жатпайынбы ал кыз мал догдур деп. Тамара Кеминде иштеп турганда мен ага малдарым ооруп калса эле бара калчумун. Өзү тамашакөй, ачык айрым, ичинде арамдыгы жок неме.       

Эртеси Арстанбек эртең менен эрте туруп, бир кезде бул кыз менен тааныштырган Марс атту жигитти издеп какыр таба албай койду. Себеби, Марс ушул кезде командировкада  эле.  Арстанбек бир аз ойлонуп туруп анан  өзү жалгыз эле Тамараны алып келүүнү чечип,   Тамчыны көздөй жөнөдү.   

Барса Тамара ырас үйүндө экен. Жерди карап, колго кир жууп жаткан Тамаранын жанына келип Арстанбек:

- Саламатсызбы Тамара,- деп үнүн акырын чыгарып учурашты.

Тамара башын көтөрө койсо бет маңдайында Арстанбек туруптур. Мындай күтүүсүз кезигишүүнү күтпөгөн неме чоочуп дагы кетти.

- Ой, Арстанбек саламатсызбы? Сиз каяктан?

- Кеминден.

- Кеминден? Сиз Ленинградда эмес белеңиз.

- Ооба  кечээ келдим.

- Биротолобу?

- Жок убактылуу.

- Бул жерде жумушуңуз бар беле?

- Сизде жумушум бар эле.

- Мендеби?

- Сизде.

- Эмне жумуш? 

- Бир жумуш. Бирок сиздин колуңуздан келе турган жумуш.  

- Илимий иш болбосо эле.

- Жок илимий эмес.

- Анда айтыңыз.

- Бул чарбанын жетекчиси ким?

- Мукаш агай.

- Ал киши кайда отурат?

- Көргөзүп берейинби?

- Мүмкүнчүлүгүңүз болсо.

Тамара самын болгон колун аарчып, үйгө кирип үстүндөгү көйнөгүн алмаштырып, чачы башын тарап сыртка чыкты.

- Чыктыңызбы?

- Ооба жүрүңүз.

Экөө жолдо ээрчишип совхоздун мекемесине бара жатышканда Тамаранын оюнда негедир Арстанбек илимий иштер менен Мукаш агайга жолугат го деп ойлоп бара жатты. Чындыгында Арстанбек Мукаш агайга Тамара тууралуу сүйлөшкөнү бара жатканын, оюнда эч нерсе жок кыз  өзүнүн бүгүн ушул жанындагы жигитке турмушка чыгарын  билмек түгүл сезбей дагы кете берди. Алар Мукаш агайдын кабинетине жеткенде Тамара:

- Мына Мукаш агайдын кабинети ушул,-деп бир эшикти көргөздү. Арстанбек Тамараны баштан аяк бир карап алып анан:

- Сиз күтө туруңуз, эч жакка кетпеңиз,-деди.

Эч нерсе оюнда жок Тамара:

- Макул,-деп кала берди.

Арстанбек Мукаш агай менен көпкө деле отурган жок. Арадан он мүнөткө жакын убакыт өткөндөн кийин ал кайра чыгып:

- Тамара, кириңизчи. Мукаш агай сизди күтүп жатат, - деди.

Тамара Арстанбекти ээрчип Мукаш агайына кирди. Кирсе Мукаш аны көрө коюп дароо ордунан туруп:

- Келиңиз Тамара Назаровна, келиңиз, отуруңуз,- деп кабинетинде катар турган үстөлдөрдүн бирин  көргөздү.

- Тамара Назаровна, сиз биздин совхозго келгениңизге үч эле жыл болсо дагы бир топ иш кылдыңыз аныңызга мен ушул чарбанын директору катарында сизге чоң ыразычылыгымды билдирем. Бирок иш иш менен кыздын акыры барар жери күйөө болгондон кийин турмушка чыгыш керек. Биз Арстанбек Алтымышевди баарыбыз жакшы билебиз. Бул киши менен жалгыз гана мен эмес бүтүндөй кыргыз эли сыймыктанат, кызым. Тамара Назаровна, эми мен сизге иштин ток этер жерин айтайын. Бул киши мага сиздин колуңузду сурап келиптир, - деди.

Мындайды күтпөгөн Тамара чоочуп  кетти.

- Эмне дейсиз,-деп эки көзүн алайтып түшүнө албай ал Мукашты карады.

- Ошол Тамара  мен сизди абдан мыкты адис катарында сыйлаганым аз келгенсип сизди өз кызымдай эле көрүп калдым. Мен деле сиздин атаңыздай болуп калбадымбы Тамара кызым, бул кишиге макулдугуңузду бериңиз.

Тамара бир аз ойлонуп туруп анан макулдугун берди. Ал макул болору менен Арстанбек аны ошол эле күнү Кеминди көздөй алып кетти. Жолдо келе жатып Кеминдин тоолорун көргөндө Тамара көз алдына өзүнүн студенттик күндөрүн элестетип кетти. Себеби, ал бешинчи курста окуп жүргөндө мамлекеттик практикага Кеминге келген. Эрте жазда аны ошол чарбанын башкы мал догдуру Абдыкайым дал ушул тоого малдарды көрүп келгени жиберет. Ал ат менен тоодогу малчыларды кыдырып жүрсө алыстан жин ургандай жулкунуп келе жаткан төөнүн буурасын көрүп, жүрөгү оозуна тыгыла түштү. Азыр бууранын күүлөп турган убагы экендиги эсине түшүп, жетсе мени оңдурбайтдегенсип чоочуп кетти. Себеби, ал бууралар бул мезгилде кээбир убактарда кишилерди тиштеп же тебелеп өлтүрүп койгон учурлары болгондугу тургандыгын ал көп уккан. Шаштысы кеткен Тамара атын чапкылап буурадан качып жөнөдү. Жулкунуп турган буура  ага жакындагандан жакындап келе берди.  Айласы түгөнгөн Тамара  жакын жердеги кашарды көздөй атын бурду. Кашарга жакындап калганда аркасын караса, буура ага жетип калыптыр. Бууранын кызарган көздөрү эми ага даана көрүндү. Оозунан көбүгү агып, жер жаңыртып Тамаранын аркасынан болгон күчү менен чуркап келе жаткан буурадан качып ал эми болушунча атын чапкылап эптеп-септеп кашарга кире качып, эшигин бекиткенге үлгүрдү. Буура акшыңдап келип, Тамараны таппай кашарды айланып көпкө жүрдү. Бир маалда  ал терезеден башын салып оозунан көбүгүн чачыратып, жер жаңыртып кайрадан кыйкара баштады. Ажалым келгенби?- деп колунан эч нерсе келбей кудайга жалынып ал бир бурчта отура берди.  Буура болсо кире албаганына жинденгенсип ан сайын үнүн баспай, кашарды айланып көпкө жүрүп, эртеси таң агарып калганда гана кетти. Ошондогу  жазгы түндүн суугу, бууранын жер жаңырткан үнү ушунча жылдан бери  эсине түшпөй жүрүп   негедир Тамаранын эсине азыр түшүп, ойлонуп бара жатып ал машина бир үйдүн эшигинин алдына барып тык токтоп калганын байкабай да калды. 

Эртеси Тамара көшөгөдө ак жоолугун салынып, келген кишилерге жүгүнүп жатса сырттан кулагына тааныш бир үндү укту. Бир маалда акырын көшөгөнүн бир бурчун ачып караса, баягы студент кезинде мамлекеттик практикада жүргөндө ошол чарбанын башкы мал догдуру болуп иштеп турган Абдыкайымдын аялы Бүбүсайра кирип келген экен. Көп узабай эле көшөгөгө Бүбүсайра кирип келди.  Тамара ордунан туруп ага жүгүнүп жатса,  кайрадан кулагына жанагы тааныш үн угулганынан ал болду болбоду ушул Абдыкайым агай болушу керек деп, ичинде кири жок Тамара көшөгөдөн башын чыгарып кайра  карады. Караса, ал чын эле Абдыкайым экен. Алардын көздөрү бири бири менен   чагылыша түшүп анан Абдыкайым:

- Ой, Тамара, кызым сен белең,-деп Тамараны өз кызындай көргөн неме аны көрүп кубанып кетти.

- Ооба, байке менмин. Кандай келин болуптурмун? Мага жоолук жарашат бекен? – деп Тамара каткырып күлүп жиберди. 

Келинден мындай жорукту күтпөгөн Абдыкайым эмне кылар айласын таппайт:

- Жарашат, балам жарашат,- деп эшикке чыга качты.

*****

Басса- турса Ксенофонттун айтып кеткен табышмактуу балы оюнан кетпеген ышкыбос Арстанбек Амаралистердин географиялык  таралышын, жапайы гүдөрдү өтө берилип изилдеп,   үч жылдан бери жаз сайын Кавказ тоолоруна барып байчечекей гүлүнүн нектарынын курамын изилдеп, болгон мүмкүнчүлүгүн, болгон билимин жумшап жүрөт. Гүлдөрдүн  нектарларын алып келип лабораториядан алардын курамын изилдеп канча деген уйкусуз түндөрдү өткөрдү. Алколоид ликорин өсүмдүктөрдүн амаларистер уруусунда кездешээрин билген Арстанбек бул табышмактын жандырмагын табыш үчүн нарцисс, зефирант, байчечекей сыяктуу амаралистер тукумуна кирчү гүлдөрдүн курамын түп- тамыры менен изилдеп чыкса дагы эч жыйынтык чыкпады. Бирок, негедир ал жүрөгүнүн түпкүрүндө жандырмакты табаарына ишенип жүрөт.
Быйыл жаз негедир жылдагыдан кеч келди. Докторант Арстанбек кайрадан Кавказга барып жылдагыдай эле байчечекейлердин нектарларын чогултуп келип, алардын кайрадан лабораториядан изилдеп анан ликориндин жаныбарлардын нерв системасына, дем алуу процессине, кан жүгүрүүсүнө болгон таасирин изилдеп, Арстанбек бүгүн да  керелди күнү кечке жаныбарларга тажрыйба жүргүзүп, алколоид ликариндин жаныбарларга болгон таасирин изилдеп жүрдү. Кесиби мал догдур Тамара да ага кечке жардам берип жүрүп ал дагы чарчады. Тажбыйбаларын дагы бир топ жаныбарларга коюп коюшуп стационардан чыгып, жаңы үйлөнүп, жаңы түтүн булай баштаган жаш жубайлар кечки Ленинградды аралап көпкө жүрүштү. Арстанбек Тамарага Ленинграддын көптөгөн жерлерин көргөздү.  Бир маалда  Арстанбектин уламдан – улам  бозоруп, көздөрү чаалыккандай  болуп бара жатканын байкаган Тамара: 

- Сага эмне болду, Арстанбек ооруп турасыңбы,- деп Тамара тынчсыздана түштү.

- Жок мен ооруган жокмун.

- Анан эмне өңүң башкача болуп турат?

- Тамара,  мен бүгүн ликорин ичип алдым 

- Ликорин?- деп Тамара чоочуп кетти.

- Ооба ликарин.

- Жинди болдуңбу?.

- Жок, Тамара мен жинди болгон жокмун.

- Анда эмне ичтиң?

- Ичиш керек да.

- Эмнеге?

- Анын таасирин билиш керек.

- Ошону билиш үчүн сен жаныбарларга тажрыйба коюп жүрөсүнда.

Арстанбек унчукпай жер карады.  

- Канча ичтиң?- деп Тамара эми чындап эле тынчсыздана баштады.

- Жанагы жаныбарларга берген дозаны.

- Сен эмне жинди болуп калдыңбы? 

Демейде өзүнүн ден соолугунун чыңдыгы менен айырмаланган Арстанбек  бул жолу өң алеттен кетип, өңү ак кагаздай болуп, көздөрү китирейип, ооздору кеберсип, төшөктө жатты. Тамара бир канча жолу тез жардам чакырайын деп  телефонго жүгүрдү бирок, Арстанбек ага врач чакырууга анын өмүрлүк жары катарында эмес,  окумуштуу катары өтө катуу тыйуу салды. 

- Тамара, сен врач чакыргандан көрө колуңа кагаз калем алып, саатты карап менин канча убакта бир кусарымды же болбосо эгер менин эсим ооп калса, канча убакта кайра эсиме келгендигимди жазып тур,- деди. 

Тамаранын өңү бозоро түштү.

- Коркпо мындан киши өлбөйт,- деп Арстанбек келинчегинин колун кармады. 

Ошол күнү түнү менен Арстанбек да, Тамара да көз ирмешкен жок. Түнү менен Арстанбектин денеси ысып, көрүүсү начарлап, алы кетип, бирде кусуп, бирде ичи өтүп, ал тургай бир эки жолу эч нерсени билбей жатып калып да  калган кездери болду. Бир маалда ал катуу уйкуга кирип, эртеси түшкө маал араң ойгонуп, бир аз өзүнө келип, бир чыны сүт ичкенден кийин Тамарага:

- Мына эми бардагы чечилди окшойт,-деп ууланып калган Арстанбек кеберсиген ээрдинин тили менен бир жалап алып, Тампаранын колунан кармап:- Мен таптым окшойт,-деп өзү ооруп араң турса дагы каткырып күлүп өзүнчө жыргап алды.  

- Эмнени, Арстаке?

- Байчечекей  кеч  гүлдөгөн жылдары гана алардын нектарында ликорин  башка жылдарга салыштырмалуу көп болот экен.

Арстанбек ошондон кийин дагы көпкө чейин  алколоиддерди изилдеп, жүздөгөн жаныбырларга тажрыйба жүргүзүп жүрүп ал  тажрыйба коюлган жаныбарларга  препарат куюлгандан кийин алар бир жерге турбай туйлап, ал тургай көпчүлүк учурларда кусуп жиберишкендигин да байкады. Кээ бир учурларда алардын эстери ооп, кыймылсыз жети, сегиз саатка чейин жатып калышып анан гана эстерине келе башкандыгы дагы байкады. Бир сөз менен айтканда андагы көрүнүш Ксенофонттун айткандары менен дал келишип турду. Бул көрүнүш Арстанбекке бир нерсени түшүндүрдү, тагыраак айтканда  Кавказ байчечекейи гүлдөө мезгилинде нектар бөлүп чыгараарын  жана алардан алынган бал, сырткы көрүнүшү жана даам сапаттары боюнча кадыресе  байчечекейден алынган балдан эч  айрымаланбагандыгын белгилеп турду.  

Ошентип  Арстанбек Алтымышев мындай бал  дайым эле байчечекей гүлдөгөндө алардын нектарынан алынган балда болбостон, ал гүл  кеч  гүлдөгөн жылдары гана алардын нектарында  башка жылдарга салыштырмалуу көп болоорун алгач ирет далилдеп чыкты. Ошетип жүздөгөн жылдардан берки сыр, айылда төрөлүп, элет жериндеги мектепти эле аяктаган  кыргыз окумуштуусу Арстанбек тарабынан ачылып, натыйжада Алтымышев илимий жаңы дары жасап, ликорин деп ат койду.

Арстанбек Алтымышевдин бул илимий ачылышы СССРдин Саламаттыкты сактоо министирлигинин  президиуму,  ликориндин терапевдик таасиринин кеңдигинин, аз токсиндүүлүгүн жана  өндүрүш булактарынын көптүгүн эске алып, препаратты клиникалык сыноого уруксаат берди. Москва,  Ленинград, Куйбышев, Одесса,  Астраханң жана башка шаарлардын  терапевдик клиникаларында үч  жыл аралыгында  жүргүзүлгөн байкоолор, Арстанбек Алтымышевдин  препаратты изилдөөгө жумшаган өмүрүнүн көп жылдарын Кавказ тоолорун кыдырып, лабораториядан өткөргөн далай уйкусуз түндөрдү  текке кетпей натыйжада ликорин дары катарында  бекитилип,  медициналык  колдонууга жана өндүрүштүк чыгарууга сунушталганы аз келгенсип, бул дары эми рак оорусунун биринчи стадиясын жок кылууга көмөк көрсөтө тургандыгы дагы аныкталды. Бул албетте Арстанбек үчүн өтө чоң жеңиш болду. Кыргыз жерин өтө бийик туткан Алтымышевдин кубанычы көөдөнүнө сыйбай, ал, бул дарыны алгач ирет  өз мекенинде чыгаруу максатында  Фрунзеге келип, Кыргызстандагы дары чыгаруучу заводго кайрылды. Бирок негедир бирин- экин себептер менен ликорин өз мекенинен чыкпай калгандыгынан улам, окумуштуу Ташкент шаарына аттанууга мажбур болуп, дарысын ошол жерден чыгарды. Ликорин чыккандан кийин Алтымышевге мамлекет тарабынан жыйырма беш миң рублң    гонорар бөлүндү.  Эч убакта мансапка берилбеген  окумуштуу гонорарын өз ыктияры менен «Мир» аттуу фондго толугу менен которуп жиберди. 

Ошентип  кыргыз  окумуштуусу тарабынан ачылган жаңы эффективдүү дары ар тарапта колдонуу мүмкүнчүлүгүнө ээ болуп турганда ага атасы Алтымыштын дүйнөдөн кайткандыгы тууралуу суук кабар келди. Алтымыштын өлүмү Арстанбек үчүн өтө чоң, орду толгус жоготуу болгондуктан, ал алыскы Москва шаарынын атасын акыркы сапарга узатуу максатында Фрунзени көздөй аттанды.    

*****

Бүгүн Арстанбектин көңүлү куунак, колунда толтура кагаздарын кармап ал диссертациялык кеңешти көздөй бара жатты. Себеби Алтымышев ушул күнү өзүнүн докторлук диссертациясын жактайт  

Алтымышевдин жазган диссертациясы өтө жогорку деңгээлде бааланып, ал бүгүн диссертациялык кеңештин чечими менен медицина илимдеринин доктору деген окумуштуулук наамга татыктуу болду. Ошентип 1968 жылы Арстанбек Алтымышев  медицина илимдеринин доктору болуп, кайрадан Фрунзеге келди.

Арстанбек ликоринди таап, илимдин доктору деген наамды алып, жөн гана педагогика менен гана алек болбостон эми ал адамдын ден соолугуна өтө чоң пайда алып келүүчү балңзамдардын үстүндө иштей баштады. Алтымышев Кыргызстандагы гана эмес Россияда, Түркмөнстанда, Кавказда, Казакстанда жана башка республикаларда өскөн көптөгөн чөптөрдү изилдеп, алардын дарылык касиеттерин аныктап, ал  өзүнүн    жетекчилиги астында «Уссуруйский», «Сибирң», «Каскыр» «Арашан» жана башка балңзамдарды  ойлоп тапты. Бул балңзамдардын  ичинен өзгөчө кыргыз элине өтө чоң сыймык болгону бул  «Арашан» балңзамы  болду. Себеби, «Арашан»   кара күрөң түстөгү, угуттулугу 45 градустуу, тамак аш  жана медицина өнөр жайында  колдонула турган күнөстүү Кыргызстандын  тоолорунда өсүүчү жыйырмадан  ашык дары  чөптөрүнөн  даярдалган балңзам эле.  Бул  балңзамды  Арстанбек дайыма өзү дагы ичип жүрдү.  Бир күнү ал жумуштан келип Тамарага:

- Муздаткычтагы «Арашанды» алып келчи,- деп калды.

Тамара барып муздаткычтан шишедеги  балңзамды алып келип Арстанбекке берди.

- Сен муну ичип жүрөсүңбү?- Арстанбек Тамарадан сурап калды.

- Жок.

- Ичиш керек. Сен дагы кечке кызматтасың. Кечинде үйдөгү оокаттан дагы бошобойсуң. Сага күч кубат керек. А бул «Арашан» болсо нерв, акыл эс чарчаганда күч кубат берет.

- Мен кечээ Уланга бир аз ичирип койгом,- деп  Тамара ары жакты ойноп отурган тун уулун көргөздү.

- Эмнеге?

- Суук тийип калыптыр. 

- Туура бул суук тийгенге жакшы жардам берет.

- А сен эмнеге ичип жатасың?

- Негедир акыркы күндөрү жүрөгүм, ашказаным бир аз ооругансыйт.

Ушунча болуп Тамара Арстанбектин оорудум дегенин Ленинграддан кийин биринчи угушу болгондуктан анын айткан сөзү негедир ага бир башкача угулгансып кетти.

- Жүрөгүм?- деп Тамара күйөөсүнөн дагы бир жолу тактады.

- Жүрөгүм. Бирок сен ага кабатыр болбо себеби, менин колумда «Арашан» бар да. Бул балңзам  жүрөк кан тамырларын,  ашказанды дагы айыктырат деп күлүп койду.     

Кечке күндөгүдөй эле кызматта жүрүп арадан андан бери өткөн төрт жылдын бир дагы күнүн бекер өткөрбөгөн Алтымышев,  адатынча үйүнө кечирээк келип, ишсиз отура албаган неме Австралиялык  окумуштуу жана коомдук ишмер профессор Гуго Глязердин жаңы китебин орус тилинен кыргыз тилине которууга киришти. Бир маалда  ал  мектепти бүткөнү жалаң гана орус тилинде окуп, ал  тилде сүйлөп жүрүп, кадимкидей тили орусчага бурулуп калган неме жубайы Тамараны чакырды:

- Тамара, сен мага жардам берчи,-деди.

- Эмне жардам? 

- Мына бул китепти көрдүңбү?

- Көрдүм.

- Гуго Глязердин ким экендигин билесиң да.

- Ооба билем. Австралиялык окумуштуу.

- Мен  эми ошол Гуго Глязердин китебин кыргыз тилине котороюн деп жатам.

- Жакшы.

- Сен эми мага бир аз жардам беришиң керек.

- Берейин.

Жубайлар эми 1881 – жылы 13 – октябрда Венада туулган  белгилүү автралиялык публицист жана коомдук ишмер профессор Гуго Глязердин «Каармандык медицина» аттуу китебин которууга киришишти. Себеби, Гуго Глязердин  бул китебинде өзүлөрүнө тажрыйба жасап, өзүлөрүн илим жолунда баатырдык иштерге садага чаап, кыйноого дайым даяр болгон элдин арасынан суурулуп чыккан медиктер тууралуу эле. Ошол китепте айтылган канча деген  врачтардын арасынан Арстанбекке дагы, Тамарага дагы өзгөчө бир   таасир берген бул  73 жашка келген профессор Макс Петтенкофе болду. Жубайлардын кызыккандыгынын себеби, ал окумуштуу 1892-жылы 7-октябрда жаңы диагностук ыкмаларын иштеп чыгып, жаңы  дарыны элге сунуш кылуу максатында  бул дары дарттан  организмди  айыктырарын жана зыянсыз экендигин далилдеш  үчүн көпчүлүк элдин алдында холеранын вибрионун (микробун) ичип жиберип, андан кийин өзүнүн жасаган дарысы менен өзүн-өзү айыктырып, натыйжада бул өзүнүн жасаган дарысы ошол дартка даба экендиги эле. 

Тамара ошол китептин баштан аяк  которушканга Арстанбекке  жардам берип жатып,  адам  баласы үчүн  врачтардын жасаган  эрдиктери, окумуштуу медиктер өзүлөрүнө кандайча  тажрыйбаларды  жасагандыгы жөнүндө  айтылгандарын которуп жатып, Ленинграддагы Арстанбектин өзүнө тажбыйба жүргүзгөндүгүн эстеп, ал өмүрлүк жарын Максим Горңкий айткандай «жөнөкөй, бирок, улуу адамдардын» бири деп санап, өзүн  илим үчүн курмандыкка чалган , өзүнүн  каармандыгын буйрук менен эмес, өз каалоосу боюнча иштеген анын бир кездеги тажрыйбасын көз алдына элестетип, ичинен жараткандын ага топ жигиттин ичинен Арстанбекти өмүрлүк жар кылып бергендигине миң мертебе тобо кылып  алды. 

*****

Бүгүн Арстанбек Нарындын тоолорун аспиранттар, докторанттар  менен  он күндөн бери кыдырып жүрүп, көптөгөн дарылык касиеттери бар чөптөрдү чогултуп, чарчап-чаалагып үйүнө келип, бир аз эс алып алып эле өзүнүн  бөлмөсүнө кирип кетти. Ал жерден көптөн бери  чогулуп калган  каттарды окуп жатып бир маалда  анын көзү Жоробек Султаналиевдин катына кадала түштү. Ачып окуса мындай деп жазылган экен:

«Кыргыз элинин эң таланттуу жаш окумуштуусу, Улуу, Адамзат  пайда болгондон бери эч ким ача албаган «Ликорин» деген дарынын ээси Кымбаттуу байкем Арстанбек Алтымышевге чын  жүрөктөн куттуктоо!

Адамзат пайда болгону,

Ача албаган бир адам,

Ааламдын сырын ачтыңыз!

Ай-Чолпондон бул күнү-

Ашып түштү бактыңыз!

Адамзатка заматта

Кудайындай жактыңыз!

Сакайткан нечен оорудан,

Ликоринди таптыңиз!

Кубангандан тим эле,

Биздин кеткенсий түштү шаштыбыз!

Улугбекти басасыз,

Урматтуу байке жашаңыз!!!…

Жаңылык ачып илимден,

Жыргаттың байке көңүлдү…

Калың журт Чыгыш кол чапты,

Кана, айтчы сөзүм төгүнбү?!…

Ээледиң байке түбөлүк,

Илимден бийик төрүңдү!!!…

Укмуштуудай ачып жаңылык,

Узарттың нечен өмүрдү!..

Узарсын улуу жолуңуз,

Ишке ашсын бүгүн оюңуз!

Куттуу болсун оо, байке,

Кубанычтуу оюңуз!

Куттуктап алкыш айтабыз….

Бүгүн бүткүл кыргыз тобубуз!!!…

Чекесин элдин жылыткан,

Эң чебер экен Колуңуз!..

Кубантып бүткүл кыргызды,

Эми академик байке болуңуз!!!!!…

Деп акын иниңиз Жоробек Султаналиев 

Фрунзе шаары.

15.12. 1968 жыл. »  

Арстанбек Жоробектин катын окуп, аны үстөлдүн бир бурчуна коюп анан дагы бир катты колуна алса ал кат Кеминден Арстанбекке бир кезде Кочкордун тоолурун кыдырып, ага дары чөптөрдү  көргөзүп жүргөн Токтомат таякесинин  баласынан келиптир. Ал катта Токтоматтын баласы Үсөнбектин Арстанбекке бир топ каалоо тилектерин жазып анан ал дагы аягына  бир  ыр жазып койгон экен:

Сересин мээлеп илимдин,

Жашыңдан китепке, чөпкө тигилдиң.

Текке кетпей эмгегиң,

Докторлук наамга илиндиң.

Улантып дагы илимди,

Академик атка илингин.

Эми алдыңда максат дагы бар,

Табылар жаңы дарылар…..

Ал каттан кийин Арстанбек бала кезинен берки досу Орозобайдын дагы катын окуп чыгып кыялында  бир ирет Кочкорду аралып келди.

Ошол каттарды жазган адамдардын жана ошол кишилерге окшогон миңдеген Арстанбек менен сыймыктанган адамдардын ак тилеги 1984 жылы ишке ашып,   медицина илимдеринин доктору, профессор Арстанбек Алтымышев Кыргыз Республикасынын Улуттук илимдер академиясынын академиги болду. Бул  Арстанбек үчүн наам болсо,   бүтүндөй кыргыз элин үчүн абдан чоң сыймык болду.

*****

Бүгүн академик Алтымышев жумуштан келип, адатынча өз бөлмөсүнө кирди. Кирсе, Тамара анын мындан бир, жыл мурун алган академик даражасы ыйгарылган дипломун текчеге бетин ачып коюп коюптур. Бир маалда академиктин көзү  өзүнүн «Кыргызстандын дары байлыктары» алгач ирет жарык көргөн  китептеринин бирине кадала түштү.  Арстанбектин бул китеби 1976 жылы 100000 нуска менен  жарык көргөн. Бирок ал китепти көпчүлүк окурмандар өтө жактырышып Арстанбектен бул китепти кайрадан бастырып чыгарууну өтүнүшкөндүгүнөн улам Алтымышевге  1985 жылы  35000 миң нускадан эки, үч жолу кайталап чыгарууга туура келген.  Себеби ал китепте жүздөн ашуун дары чөптөрдүн,  чайдын, сүттүн, кымыздын,  балдын жана башка нерселердин дарылык касиеттери  жазылган эле.  Ал китепке удаалаш эле   бир топ каттар турган куттуктоолор бар экен. Арстанбек ал каттардын барын  окуп чыгып, анан текчеде катар- катар тизилген сыйлыктарынын ар бирин шашпай карап чыкты. Алардын арасында анын Россиядан, Белосусссиядан, Азербайжандан, Казакстандан, Кыргызстандан алган ардак граммоталары,  «Арашан» балңзамын чыгарганда алган  Алтын медалы,  Эл аралык «Дружбы народов» медалы,  фармакологияга кошкон салымы үчүн  Эл аралык академик Кравков  атындагы медалы, «Интеркосмос» аттуу программада иштеп жүргөндө  жаратылыштын физиолгоиялык активдүү  заттарын изилдеп, О.Г.Газенко, И.П. Неумывакин,  О.И.Горелкина, В.С.Шашков, А.С.Ушаков, М.А. Орозовтор менен биргедешип «Гипкос», О.Г.Газенко, О.И.Горелкина, А.С.Ушаков, М.А. Орозов, Е.П. Зотовтор менен биргелешип «Гипрекс» жана А.С.Ушаков, В.С.Шашков,  И.П. Неумывакин, М.А. Орозов, Ш.Х. Хабибрахманов, Е.П. Зотовтор менен биргелешип «Даугил»  препараттарын ойлоп таап, ал препаратты Совет элинин учкучтары пайдаланып, косманавтикага  кошкон илимий эмгеги үчүн сыйланган  академик С. Королев атындагы медалы жана башка бир топ сыйлыктарын бир сыйра карап алды.  Айтмакчы, ал  учкучтарга  кошкон илимий эмгеги үчүн сыйланган  академик С.Королев атындагы медалын ага Москвадан тапшырышты эле. Андан тышкары Кыргызстандан дагы бир топ сыйлыктар менен сыйланды. Анткени Арстанбек мындан бир нече жыл мурдараак көптөгөн чөптөрдүн дарылык касиетин, ал тургай алардын химиялык курамын изилдеп отуруп, атайын косманавтарга керек болуучу препаратты ойлоп тапкан. Ал препаратты  ушул кезде, учкучтар пайдаланып жүрүшөт. Андан тыкаары 1980 жылкы Москва-80 Олимпиадасында Алтымышев тарабынан  ойлонуп табылган препараттын таасири менен мекендештерибиз алтын медалң  жеңип алгандыгы үчүн Кыргызстандын спорт комитети тарабынан ыйгарылган Ардак грамотасы    негедир эсине түштү. Ошол дарыны табам деп Алтымышев канча күндү, канча деген уйкусуз түндү өткөрбөдү. Өзгөчө Арстанбектин эсинде калганы ал жазында ошол космановттарга керек болуучу препаратты жазайм деп бир топ өзүнүн илимпоздору менен тоого жылдагыдай эле дары чөптөрдү чогултканы бараганы камданып жатканда, негедир Тамара бир нерсени сезгендей, Арстанбекке:

- Арстаке, мени кошо ала барчы, - деди.

- Жок, Тамара сага барганга болбойт го,- деп Арстанбек ал Тамаранын барганын көп каалаган жок.

- Эмнеге болбойт?

- Күн бүгүн бүркөө болуп турат. Сага суук тийгизип албайын.

- Койсоңчу Арстаке, сен экөбүз айылда кээде суукка, кээде ысыкка калып эле чоңойбодук беле. Мен андай суукка көнгөн адаммын. Анын үстүнө негедир жүрөгүм туйлап эле сени жалгыз жибергенден коркуп турам.

- Эмнеге? 

- Билбейм. Бирок сенин жаныңдан чыккым келбей турат.

- Мейлиң барсаң бар. Бир чети сенин барганың мага да пайда. Өзүм дагы дайыма сени менен кеңешип жүрүп көнүп да калыптырмын,-деп Арстанбек Тамараны тоого өзү менен кошо алып кетмей болду.

Алар тоого барып, чөп чогултуп жүрүшүп, бир маалда Арстанбек эңкейип, чөп жулам деп жатып кокусунан кара чаар жыланды көрө коюп, анын аркасынан сая түшүп жүрүп аны кармап, уусу толдубу же толо элекпи?- деп өзүнчө бир ойго батып өз колун өзү ошол жыланга атайлап чактырды. Аны көрө койгон Тамара:

- Айланайын Арстаке, бул эмне кылганың? – деп күйөөсүнүн жанына чуркап келди.

- Жыландан уусунун толгон толбогонун билейин дегем.

- Өзүңдү чактырыппы?

Кээ күндөрү өзүнүн өзгөчөлөнгөн апенди чалыш мүнөзү бар Арстанбек унчупай жаландын тиши кирген колун карап отура берди. Тамаранын  ан сайын тынчы кетип, эмне кылаар айласын таппай Арстанбекти шаштырды:

- Эртерээк ооруканага жетели,- деп Арстанбектин ой боюна койбой аны оорукананы көздөй алып жөнөдү. Жолдо келе жатып, ал дагы эле жаны кыйналып, каны коюлуп, көзү караңгылап бара жатса дагы, жыландын уусун денеге кантип тарай тургандыгына байкоо жүргүзүп келе берди.

Уламдан- улам өңү өзгөрүп бара жаткан Арстанбектен чоочулап жол бойлото Тамаранын оюна нелер гана келбеди. Жол бойлото санаа тартып келегн Тамара машина оорукананын алдына келип токтогондо  гана бир аз эс алгансыды.   

- Бол, эми тезирээк,-деп Тамара Арстанбекти караса ал таптыкыр эле   болбой бара жаткансыйт. Эси чыккан Тамаранын көз алдына өзүнүн үч баласы тизиле калды. Арстанбекти ооруканага алып кирип, ага ийне сайып, күйөөсү бир топтон кийин эсине келгенде Тамара аны карап:

- Ой Арстаке, сен мага негедир азыр ушул кезде өзүң которгон Гуго Глязердин китебинде айтылган өзүн-өзү курмандыкка чалган  бир топ медиктерин баатырлыгын элестетип турасың,-деди. 

Арстанбек дагы эле эч үндөбөй жок баягы жылан чаккан колун тиктеп тура берди. Аны көргөн Тамара  бир кезде Арстанбекке жардам берип Гуго Глязердин «Каармандык медицина» деген китебин которуп жатып эсинде калган бир жерин дагы бир жолу эстеп кетти. Себеби ал жерде мындай деп айтылган эле: «Врачтардын өздөрүнө жасаган тажрыйбалары- өтө  коркунучтуу, ал көп убакта өлүмгө да алып келгени мындай эрдик академикти  ар дайым кызыктырып, таң калтырып жана урматтону пайда  кылуучу»

Мындай жөнөкөй, өзүн өзү курман чалган, өзүнүн каармандарын буйрук менен эмес, өз каалоосу боюнча иштеген адамдарды бекеринен Максим Горңкий – «жөнөкөй, бирок улуу  адамдар»деген сөзүн дагы бир ирет эсине түшүрүп жанында отурган Арстанбекти бир карап алып анан:

- Сени сезгендей эле ээрчип алыптырмын. Деги кызык эле кишисиң Арстаке,  өлүп калсаң эмне болот эле- деп Тамара Арстанбекти нааразы болуп карады.

- Аның чын, Тамара.  Негизи жыландардын түрдүүлүгүнө жараша уусу болот.  Алардын уусу герморрагиндер же болбосо  нейтроктиндерди камтыйт. Ошондуктан жылан чаккан жер шишип, нерв системаларынын  бузулушуна алып келет……     

Ушул кезде Арстанбек өз бөлмөсүндө туруп, башынан өткөргөн күндөрдү эстеп, ал тургай кээ бир  жоругуна  өзүнчө бир жолу күлүп да алды. Андан кийин көзү өтүп кеткен атасын  Алтымыш менен апасы Таттыбайды, таякеси Токтоматты көз алдына бир элестетип алып кайрадан илимий иштери менен алек болду.

Көпкө чейин Арстанбек бөлмөсүнөн чыкпаганынан улам, Тамара ага баш бакса, ал ушунчалык берилип бир нерсе жазып жатыптыр. Келинчегенин келгендигин да байкабай, кагаздан башын көтөрбөй отурган   Арстанбектин жанына Тамара келип, эркелеп анын моюнуна асылды. Моюнуна тийген муздак колдон чоочуп кеткен Арстанбек ордунан ыргып кетип караса, аркасында жылмайып Тамара туруптур.

- Сен эмнени эле жазып жатасың? Эс алалы чарчадык,- деп Тамара Арстанбектин моюнуна кайра асылды.

- Саат канча болуп калды?

- Эки.

- Эки? Кой анда эс алса, эс алалы. Баса, Тамара мен бүгүн  мумуө  жөнүндө жаздым. Окуп берейинбы?

- Окусаң.

Көпчүлүк учурда Тамара менен кеңешип жүрүп көнүп калган Арстанбек ага жазгандарын окуй баштады: «Мумуө ( аркар- таш) мумуө – асилң, мумуө- брагшун, тоо балңзамы биологиялык жол менен  пайда болуучу чайырга окшогон  табигый зат. Алар аска – зоокалардын  жылчыктарынан, таштардын жаракаларынан чайыр сыяктанып  сызылып чыгып турат……

Мумуөнун түрлөрү өтө көп. Алтын мумуө – кызыл түстүү, күмүш мумуө – ак түстө, жез мумуө  деп аталганы  көгүш болот. Ал эми кара мумуө кара күрөң түстө. 

Мумуө көп кылымдырдан бери клиникалык медицинанын  ар кандай тармактарында колдонулуп келген, айрыкча сөөктүн сыныгын айыктырууда көп сандаган каражаттардын ичинен миңдин бири  болгон мумуө  байыркы кол жазмаларда, китептерде, элдик уламыштарда даңазаланат.

Советтик окумуштуулардын (айрыкча окумуштуу  фармакологдор менен клиникалык адистердин) изилдөөлөрүнүн негизинде организмдеги минералдык заттардын  алмашуусуна мумуө зор таасир тийгизери далилденди. Бул болсо денедеги электролиттердин санын көбөйтүү менен биостимулятор катарында организмдин физиологиялык функцияларын күчөтөт экен. Мындан тышкары минералдык деподогу минералдык заттарды (бөтөнчө калңций менен фосфорду)  канга өткөрөт. Демек, сынган жерге кан менен минералдык заттар көп келип жарат тез бүтөт. Мумуөнун биостимулятордук таасиринде жаныбарлардын сөөк  ткандары өтө  тез өсүп, сыныгы бүтөт. Сөөк- саактын сыныгын дарылоодо Фармакологиялык комитет бекитсе, мумуөнун порошогу, эритмеси, майы кеңири колдонула  баштайт.

Экспериментте табигый жана  лабораториялык мумуө  (аркар-таш) жараттары тез айыктырары аныкталды. Ошондуктан мумуөну  дене мертингенде, күйгөн, сыздоок чыкканда, ошондой эле клиникалык башка  дарттарга  кеңири колдонсо болот. Мумуө  жаныбарлар менен адам баласынын организмине ооруну басаңдатуучу катары таасир тийгизери аныкталды. 

Мумуөдо (аркар-ташта) ауксиндер, ингибиторлор жана  хлорофилл бар. Мумуөнун  таасири мына ушул заттарга байланыштуу болушу мүмкүн.

Ауксин менен ингибиторлор өсүмдүктөгү окистенүү- калыбына келүү процессине таасир тийгизип, аскарбин  кислотасынын кычкылданышына жана өсүүнү кечеңдетүүчү дегидроформдун пайда болушуна тоскоолдук кылат, өсүү точкаларындагы клеткалардын соруу күчүн жогоруталуу менен ткандагы  суунун агымын тездетип, протоплазманын илешимдүүлүгүн жана өткөрүмдүүлүгүн жогорулатат. Органикалык кислоталарды пайдаланууну күчөтүп, дем алуу коэффициентин арттырат, аэробдуу кычкылдануу процессин толугу менен же аз- аздан басаңдатат, нуклеин  алмашуусунда орчундуу өзгөрүү  пайда болот, тамыр байлоо процесси тездейт, кыштоочу бүчүрлөрдү өстүрөт, фотомезгилдүү процессти жандандырат ж.б.  Ауксиндер менен ингибиторлордун таасири алардын өлчөмүндө абдан көз каранды келет.

Хлорофилл айрым органдардын фукнциясын күчөтүп,  тез өсүүгө көмөк берет, жаныбырлардын тирүүлөй салмагын жогорулатат. Анын бир  кыйла  маанилүү каисеттеринин бири болуп, адамдардын жүрөк кан-тамыр системасына  таасир этиши эсептелет. Хлорофиллдин бир аз эле өлчөмү кан басымын  көтөрүп жиберет. Ал эми көбүрөөк өлчөмү кан басымын азайтат. Артерисклеротикалык мүнөздөгү жүрөк ооруларында  хлорофилл наперстянкага окшош таасир этип, жүрөктүн иштешин жакшыртат.

Жаныбарлардын рационунда хлорофилл жетишсиз болгондо сөөк ткандарында фосфор –калий туздары азаят.  Көпчүлүк окумуштуулар хлорофиллдин адамдын организмине  жасаган аракетин  анын  борбордук нерв системасына түздөн-түз таасир этишинде деп түшүндүрүшөт. Мындан тышкары оорулуунун канындагы гана эмес денсоолугу чың жана таза адамдар менен жаныбарлардын канындагы гемоглобинди да көбөйтөт. Ошондуктан хлорофиллдин кан пайда кылуу жөндөмдүүлүгү медицинанын жана  мал чарбалык практикада зор мааниге ээ…..» деп Арстанбек ага бүгүнкү жазгандарын окуп берди.

- Сен муну илимий эмгек кылып чыгарасыңбы?

- Биз  Корчубеков экөөбүз муну «Мумуө жөнүндө биз эмнени билебиз» деген ат менен китепче кылып чыгаралы деп жатабыз.

- Чыгарыш керек. Себеби, мумуө  жаратылыш өзү  пайда кылган жана ушул убакка чейин сыры толук чечиле элек табышмактуу эң байыркы зат да.

- Туура айтасың, Тамара. Мумуө атамзамандан бери  ар кандай дарттарды дарылап  айыктыруу үчүн эл ичинде кеңири колдонулуп келе жатат.  Азыркы кезде ортоңку  Чыгыштын түштүгүрөөк жагындагы өлкөлөр Кичи жана Борбордук Азияда, Африкадагы араб өлкөлөрүндө ж.б. жерлерде мумуө кайрадан атак- даңка ээ болуп отурат.

- Мумуө  жөнүндө көптөгөн уламыштар жаралган. Аладын бардыгы тең чындыкка жакындабаса да,  элдин  тажрыйбасына, акылына негизделген. Анан Арстаке,  сенин оюңча мумуөдо  «жашыруун сыр» барбы, ал өтө көп дарылык касиетке ээби?

- Албетте, Тамара. Мумуөнун бизге  белгисиз  сырлары көп жана ал сөзсүз түрдө дарылык касиетке ээ.

- Академик Алтымышевдин буга далили барбы?- деп Тамара күйөөсүн эркелей карады.

- Буга миңдеген жылдардан бери элдик медицинанын мумуөго көңүл бөлүп келиши толук далил боло алат. Синтетикалык заттарга караганда  жаратылыш өзү пайда кылгын фармакологиялык- физиологиялык активдүү  заттар адамдын  организмине көбүрөөк жакын турат. Анткен себеби адам баласы жана анын түпкү теги миллиондогон жылдардан бери тигил же бул  заттардан  организмге тийгизген таасирине  көнүп калышкан. Ошого  байланыштуу түр же зат биологиялык жактан туура  келишпей четке  чыгат. 

- Ошентип көптөгөн жылдардын ичинде мумуө  толук сындан өттү дечи. Дартка дабаа, организмге эң пайдалуу  зат экендиги  аныкталган экен. Ошол себептен аны «миңдин бири», бардык ооруну айыктырат деген пикир бекеринен чыккан эмес экен да?

- Албетте, биз Корчубеков экөөбүз ошондуктан мумуөнун касиеттерин китепче кылып чыгаралы дедик.

- Баса Арстаке, кийинки кездерде советтик жана чет өлкөлүк окумуштуулар мумуөнун дарылык касиетин изилдөөгө көбүрөөк көңүл бөлө баштаганлыгы тууралуу макаланы мына бул гезиттен окудуңбу?-деп Тамара Арстанбекке гезит сунду.

Арстанбек Тамаранын колундагы гезитти алып, бир сыйра карап алып, аны  кайрадан  келинчегине берди.

- Эмне окудуң беле?-деп Тамара Арстанбекти карады.

- Ооба окугам,-деп Арстанбек бир аз унчукпай отуруп калып, анан кайрадан сөзүн улады:- Мумуөнун  составында адамга физиологиялык жактан таасир эткендей өлчөмдө зоомеланоидиондуу кислоталардын, гумин негиздеринин  жана көп сандаган микроэлементтердин болушу көптөгөн окумуштуулар эксперимент жүргүзүүдө алган жыйынтыктарды иш жүзүндө тыянактуу- кыймылдантуу аппараттарынын, ичеги- карындын ооруларын, сынык, жарааттарды дарылоодо мумуөну  кеңири колдонуу болорун  ырастайт,- деп Арстанбек Тамараны карады.

- Бул албетте, тигил же бул өлкөнүн фармакологиялык  комитети мумуөну дары деп  бекиткенде ишке ашат, ырастайт, -деп Тамара Арстанбектин сөзүн кубуттады.

- Бул албетте, дары деп  бекиткенде ишке ашат, Тамара. Мумуөнун  дарылык  касиеттери, колдонулушу азыркы кездерде жакшы белгилүү болгону менен анын пайда  болушу жөнүндө көп белгисиз нерселер бар. Корчубеков  экөөбүз «Мумуө (аркар- таш) жөнүндө биз эмнени билебиз» деген китебибизде өзүбүздүн  тажрыйбаларыбызга, байкоолорубузга, көргөн- билгендерибизге, табигый  шарттагы аныктоолорубузга жана мурдагы жүргүзүлгөн илимий  иштердин  жыйынтыктарына  таянып, мумуөнун  пайда болушуна байкоо жүргүзүп, бир катар чечиле элек маселелерге жооп  берип жатабыз. Ошондой эле көп жылдык  иштердин натыйжасында мумуөнун  табияты менен анын пайда болушу жөнүндөгү айтылып келген айрым пикирлерге каршы экендигибизди дагы жазбай койгон жокпуз. Себеби, бул китепче мумуөнун  сырын изилдеп ачууга  кошулган салым болуп саналат   жана анын келип чыгышы,  алынышы, колдонулушу боюнча айрым  маселелерге  башкача көз карашта экендигибизди да жашырбайбыз.  Биз бул китипчени сөзсүз чыгарбыз,-деп  Арстанбек Тамараны карады.

- Чыгаргыла. Бул чоң иш да.

- Койчу, алтыным. Чын эле чоң иш болсо, анда чыгарайын,- деп Арстанбек Тамараны эрелете карады.

- Баса Арстанбек эсиңдеби? Экөөбүз, анда үйлөнө элек болчубуз. Сен бир курдай мага айттың эле.

- Эмне деп?

- Мен чай жөнүндө, кофе жөнүндө бир илимий эмгек жазам деп.

Арстанбек бир аз ойлонуп отуруп калып анан:

- Ооба, ооба. Эсимде. Аны сен ошондон бери унута элексиңби?- деп күлүп жиберди.

- Жок, унута элекмин. Унутпайм дагы. Жазам дегенсиң жаз!- деп Тамара Арстанбектин чачтарынан сылады.

- Саатты карачы, канча болуп калыптыр?

- Үч жарым. Эртең жумуш эс алыңыз, академик.

- Эс алайын.

Экөө ээрчишип ал бөлмөдөн чыгып кетишти.

Эртеси Арстанбек жумушуна барып илимий иштери менен алек болуп жүрсө, ага өзүнүн бир тууган инилери Алмазбек менен Намазбек келип апасынын катуу ооруп жаткандыгы тууралуу айтышты. Муну угуп шашатысы кеткен Арстанбек бардык ишин токтотуп Кеминди көздөй жөнөдү. Барса Таттыбай чын эле ооруп жатыптыр. Айтмайчы мындан үч, төрт жыл мурда апасына врачтар рак оорусу деп диагноз коюшкан. Арстанбек, Алмазбек, Намазбек үчөө  колдорунан келген бардык аракетин кылышты бир асылган оору акыры күчөгөндөн күчөп отуруп,  акыры бүгүн Таттыбайдын  жанын алып тынды.  

******

Жанатан бери  өзүнүн илимдер академиясындагы кабинетинде академик Алтымышев адатынча илимий иштер менен алек.  Бир маалда телефон шыңгырап калды. Арстанбек телефонду алып жай баракат:

- Алло,- деп жооп берди.

- Алло саламатсызбы? Бизге академик Алтымышев керек эле.

- Мен угуп жатам.

- Алло, Арстанбек Алыбаевич, бул сиздин тынчыңызды алып жаткан  «Кыргызстан» басмаканасы.

- А жакшы.

- Сиздин бизге берген китептериңыз чыкты. Жеткизип берелиби?

- Жок рахмат убара болбой эле койгула. Мен өзүм эле барып алып кетем.

- Сиз өзүңүзбү?- деп негедир телефондогу үн таң кала түштү.

- Ооба, кызым. Мен кечке маал барып калам.

- Убара болуп калбайсызбы?

- Анын эмнеси убара?

- Жок, эми сиз өзүңүз академик болсоңуз анан…..

- Барып калам, кызым барып калам. Өзүм алып кетем. Рахмат. 

Кечке маал жумуш убактысы бүткөндө  Арстанбек таягын таянып, жай басып, өзүнүн 60-66 номерлүү «НИВА»  жеңил автомашинасын айдап «Кыргызстан» басмаканасын көздөй бет алды.  Жолдо ал негедир өзүнүн биринчи жолку  атайын фармакология боюнча студенттер үчүн жазган китеби чыкканда аны көрүүгө ашыгып, жазып жаткан катын бүтүрөөрү менен басмакананы көздөй учуп жөнөгөндүгүн,  басмаканага барып додо болуп бир бурчта үйүлүп турган өзүнүн алгачкы китебин көргөндө негедир жүрөгү бир аз элеп- желеп боло түшкөндүгүн  эстеп кетти.

Машинесин басмакананын алдына барып токтотуп, ал жакка кирип бара жатса  аны көргөн басмакананын кызматкерлери академик Алтымышев келди. Карагыла, академик Алтымышев деген киши ушул экен дешип бири бирине шыбырап калышты. 

Арстанбек, басмаканага кирип, додо болуп үйүлүп жаткан  китептерин көрүп,биринчи жолу китеби  чыгып жаткансып жүрөгү  элеп-желеп болуп аны үйүнө алып барууга шашылды. Себеби, ал китеп биринчиден  бир кезде Тамарага үйлөнө элегинде ага мен чай боюнча, кофе боюнча илимий эмгек жазсам деп жүрөм деп айткан сөзүн ишке ашырган, экинчиден бул китеп өзүнүн тун уулу Улан экөөнүн биргелешип жазган китеби эле. «Чай, кофе- суусундуктар жана дарылар» деген китептерин машинеге жүктөлүп бүтөөр замат ал зымырык куштай сызып үйүн көздөй жөнөдү. Эшигинин алдына келип машинесин токтотуп, ооруган бутуна карабай шаша басып үчүнчү кабатка заматта чыгып, эшигин шарт ачып кирип барса, Тамара ырас үйүндө экен.

- Тамара, менин сага берген убадам ишке ашты,-деп жаш баладай каткырып күлдү.

- Кайсы убадаң? – деп Тамара көп түшүнө албай Арстанбекти карады.

- Чай тууралуу, кофе тууралуу.

- Койчу?

- Мына, - деп академик колундагы китепчени Тамарага сунду.

Тамара аны бир сыйра карап алып негедир көзүнөн жаш тегеренип кетти.

- Сага эмне болду?

- Бул китепти силер Улан экөөңөр жаздыңар беле?

- Ооба. Айдай менен Алмаз дагы бизге жардам беришкен,- деп Арстанбек өзүнүн кийинки балдарын айтты.

- Алар дагыбы?

- Албетте, -деп Арстанбек бактысына мас боло жылмайды.

- Силер мага айткан жок элеңер го?

- Айткан эмеспиз.

- Эмнеге?

- Себеби, Айдай менен Алмаз апабызга  билгизбей биз бул китепти ага күтүүсүз белек кылабыз дешкен. Ошондуктан биз Улан экөөбүз муну сага көргөзбөй жазганбыз.

- Ой Алтымышевтер,- деп Тамара кубанычын жашыра албай каткырып күлүп жатканда ары жактан Улан, Айдай, Алмаздар чыгып үчөө Тамаранын үч жагынан кучактап жактыбы деп апасын өпкүлөп калып.

Үй ичи үйбүлөлүк бактылуу күлкүгө толду….

ЭртесиАрстанбек жумуштан келип Тамарага:

- Тамара, мен бир дары ойлоп таптым. Атын элибиздин  чыгаан жазуучу Айтматовдун ысымы менен атасамбы деп турам,-деди.

- Мейлиң, бирок Чыңгыз муну кандай кабыл алат болду экен? Сен андан көрө барып Чыңгыз менен кеңешип көр,-деди Тамара.

Ошондон бир аз өткөндөн кийин Арстанбек Чыңгыздын үйүнө барып ага өзүнүн оюн айтты:

- Чыңгыз Төрөкулович, эгер мен өзүмдүн тапкан дарыларымдын бирин Сиздин урматыңызга «Чыңгыз» деп атап койсом, Сиз кандай дейт элеңиз? Себеби,  мыкты адабий чыгармалар дагы дары эмеспи? Анткени,  адам мыкты чыгармаларды окуганда күнүмдүк түйшүктү унутуп, ошол чыгарманын каарманы болгонсуп, дартынан айыга түшөт.

Жазуучу академикти карап унчукпай турду. 

Арстанбек  бир аздан кийин Чыңгызга бул дарыны ойлоп табууда анын дагы салымы бар экендигин айтты. Себеби, мындан бир нече жыл мурда кыш мезгилинде алар көңүлтүр Ысыккөлдүн Чолпоната шаарында эс алып жүрүшкөндө Чыңгыз ага: «Арчаны бардык эл баалайт, жаңы төрөлгөн наристе балдарга бешик жасашат, кезинде бул бактын алдына башчылардын, баатырлардын сөөгүн коюшкан, ал эми мусулмандар, христиандар муну дары катарында пайдаланышат.»- деген сөзүн эсине салып, эми Чыңгыздын арчанын дары экендигин айтканы тажрыйба жолу менен аныкталып, дарылык касиети далилденгендигин айтты.  

Арстанбектин бул кебинен кийин Чыңгыз ага дарыны өзүнүн ысымы менен атоосуна дароо макулдугун берген жок. Бир аздан кийин гана:

- Өзүңүз билиңиз. Бирок эсиңизде болсун адам болгондон кийин досубуз да, душманыбыз да бар. Эгер Сиздин дарыңыз менин ысымым менен чыкса, анда менин душманым Сиздин душман, ал эми Сиздин душманыңыз менин душманым болот,-деди.   

Андан кийин арадан билинбей бир топ убакыт өтүп кетти.

Арстанбек тапкан дарысын биротоло бардык сынактардан өткөрүп бүткөндөн кийин  аны Улуу жазуучунун  урматына «Чыңгыз» деп атап, колуна ал дарысын кармап алып текчеде катар турган Айтматовдун чыгырмаларын карап турду. Өз тили болуп калган фармакологдордун тилинде ал Айтматовдун чыгырмаларын  фармакологиялык дарылар деп эсептеди. Себеби,  аларды окуганда кайбирде окуурман кайгарса, кайбирде, жинденип кадимкидей эмоцияга алдырса, кайбирде кубанат.  Демек Чыңгыз мыкты фармаколог деп өзүнчө бир тыянак чыгарып, күнөстүү Кыргызстандан Жусуп Баласагун, Махмуд Кашкари,  Михаил Фрунзе, акын- демократ Токтогул Сатылганов жана башка миңдеген таланттардын   чыкканы аз келгенсип, эми дүйнөлүк аренадагы  жазуучу Айтматовдун чыккандагы менен сыймыктанып да алды. Себеби,  Арстанбектин өзүнүн жеке филисофиясы боюнча тигил же бул жердин экологиялык өзгөчөлүктөрүнө жараша болот.  Ал эми Айтматовдун биздин жерибизден чыгышы бул албетте Кыргызстандын экологиялык факторлору. Ошол себептүү жерибиздин касиети менен дагы далай Жусуптар, Махмаддар, Михаилдер, Токтогулдар, чыга берерине толук ишенген Арстанбек эми эмнегедир сыртка чыгып катар өсүп турган арчаларды аралап баскасы келди.

******

Жалаң гана илим деп жүрүп Арстанбек өзүнүн жашы жетимишке барып калганын байкабай да калды. Карачы убукыттын тездигин. Кечээки эле наристе балдары бүгүн бой жетмек түгүл, үчөө тең жогорку билимдүү адаистерден болушту. Тун уулу Улан атасынын кесибин улап медик болду. Кызы Айдай болсо биолог. Кенжеси Алмаз Апасынын жолун жолдоп ветеринардык врач.

Бүгүн эртең менен эрте туруп, спорттук кийимдерин кийип, ал  сыртка чыкты. Сыртка чыгып бир топко чейин таза абага тойбой кере – кере дем алып жүрүп, көздөрү негедир ары жакта өзүлөрүн көпөлөктөй жеңил сезип, керилип чоюлуп жүргөн эки жигитке кадалды. Академик алардын таң заардан туруп, ден соолугун чыңап жүргөндөрүнөн маашыр алгансыды. Балким академик  дагы азыр ушул кезде эгер жүрөгү ооруп, буга чейин эки жолу инфаркт болуп  ал тургай күтүлбөгөн жерден инсулңт болбогондо  азыр таяк таянып, турбай алардай болбосо дагы паркты аралап аз аздан чуркап жүрөт беле ким билсин? Айтор академик аларды карап бир топко чейин кубанып туруп анан бир маалда башкалабыз Бишкек шаарын ушунчалык суктануу менен бир карап алды, себеби ал бул шаардык ардактуу жашоочусу. Айтмакчы академик Алтымышев Бишкек шаарынын ардактуу жашоочусу болгондо, дагы деле мансапка кызыкпай, өз мекенин. ыйык туткан,  атуулдук парзын ар дайым биринчи орунга койгон Арстанбек «Арашан» балңзамын толугу менен мамлекетке өз ыктияры менен өткөзүп берген, себеби окумуштуу «Арашан» балңзамы  эртеби кечпи акыры мамлекетке жыл сайын үч миллиондон беш миллионго чейин киреше алып келээрин билип, өзүн мекенин алдында бир чоң атуулдук милдетин аткаргансыган. Негедир Арстанбек ушул тапта көп нерсени көз алдынан өткөрүп анан  үйүнө кирди. Кирип барып эле муздаткычты ачып «Арашан» балңзамынан кичине ичип жатса аркы бөлмөдөн Тамара чыгып:

- А сен келдиңби? – деп шайыр шаңдуу сурады.

- Келдим.

- Бүгүн майдын канчасы?

- Беши.

- Бешиби?

- Эмне экен?

- Кандай эмне экен? Бүгүн  академик Алтымышев жетимишке чыкты.

Арстанбек өзүнүн туулган күнүн эми гана эстеди. 

- Жүрү тигил бөлмөгө сени бала бакыраң  күтүп жатат.

Арстанбек балңзамын ичип бүтүп залга кирсе, чын эле бала бакырасы үстөлдүн үстүн толтуруп, аны чыдамсыздык менен күтүп отурушкан экен.  Алар бүгүн өз ара баарлашып, атасын куттукташып бул күндү жалаң гана Арстанбекке арнашты. Бир маалда академиктин тун уулу Улан:

- Ата, биз сенин жетимиш жылдыгыңды белгилейли деп чечтик,- деп атасын карады. Бирок Арстанбекке уулунун бул сөзү көп жага бербеди.

- Эмнеге белгилейсиңер?- деп академик уулуна орой сүйлөдү.

- Академик Алтымышевдин жетимиш жылдыгын,- деп Улан күлүп жиберди.

- Жок. Белгилебейбиз!

- Эмнеге?

- Мен андай шаан- шөкөттү жаман көрөм. Кээ бир кишилер наны жок отурушат дейт. А силер болсо той өткөзгүңөр бар. 

Академик бир топко чейин көнбөй жатып, араңдан зорго өзүнүн юбилейин белгилөөгө макул болду .

- Мейли белгилесе белгилейли. Бирок чоң тойдун кереги жок, -деди. 

Алар бары отуруп, кеңешишип тойду күзүндө өткөзмөк болушту. Бир маалда телефон чыңгырап калды. Ала коюшса ал Кеминдеги Арстанбектин агасы Абдыкайым экен. Абдыкайым инисин куттуктап, той күздө болот дегенди угуп ага   жетимиш жылдыгына бир жылкы бермей болуп, ал жылкыны күзгө чейин өзү байламак болду.

Андан кийин инилери Болот менен Нурлан да аны куттуктап тойдо аянбай тургандыгын  айтышты.

Күн салкындап, жалбырактар саргайып, көптөн күткөн күз да келди. Арстанбек бүгүн Тамарага  түшкүгө өзүнүн жакшы көргөн тамактарынын бири манты жазап коюсун суранды. Саат он экиден өтүп калганда ал,  машинесин эшиктин алдына токтотуп коюп үйүнө кирип бара жатса, ары жакта акыр-чикирлерди чогултуп жүргөн үстү баштары кокочтой кир, эки кишини көрүп бир аз токтоп калып,анан алардын жанына басып барууну чечти. Барса алар акыр чикир салган челектен баштарын көтөрбөй бир нерсе чогултуп жатышыптыр.

- Ассалому алейкум жигиттер, эмне издеп жатасыңар?-деп Арстанбек таягын таянып, алардын жанына басып келди.

Берки экөө  академикти көрүп өзүлөрүн ушучалык жаман ахвалда сезгенсип жер карап туруп калышып анан бирөө:

- Оокат, байке, оокат,- деп жер тиктеди.

Арстанбек алар менен бир топко чейин кобурашып туруп калды. Бир маалда ары жакта колуна нан көтөрүп келе жаткан Тамара Арстанбекти көрүп, анын жанына басып келди.

- Сенин өтүнүчүңдү орундатып, манты жазап койдум. Жүрү ысыгында жеп ал.

- Силерчи жигиттер,-деп Арстанбек жанагы эки кишини карады.

Бир маалда алардын бири:

- Биз жана бир баштык нан таап алганбыз. Азыр көлөкөгө барып жейбиз,-деп баштыкта салынган бир тобу көгөрүп калган нанды көргөзсө, академиктин ушунчалык заманасы куурулуп кетип:

- Тамара алдагы наныңбы берчи,- деп Арстанбек өмүрлүк жарын караганда берки жигиттердин бири:

- Байке, бул Сиздин жубайыңызбы?-деп сурап калды.

- Ооба,- деп Арстанбек бул бейтааныш жигитти карап жылмайды.

- Жубай деген кандай жакшы. Менин жубайым жугуштуу ич келте жана дизинтерия оорусунун айынан каза капкан,-деп өңү бир аз бозоро түштү.

- Ич келте болгону аз келгенсип, дизинтерия менен да ооруса, анда…,-деп Арстанбек унчукпай калды.

- Эмне унчукпай калдыңыз?-деп берки жигит Арстанбекти үмүтүү карады.

- Жөнөкөй көз менен көрүүгө мүмкүн  болбой, микроскоптун жардамы менен лабараториялык текшерүүнүн негизинде гана  аныктала турган эң майда микробдор ич  келте оорусун  пайда кылат, -деп Арстанбек башындагы биреткасын кармалап бир аз унчукпай туруп, анан кайрадан сөзүн улантты: - Ич келтенин  микробдору  таякча түрүндө болгондуктан аларды ич келтенин  таякчалары деп аташат. Бул  микробду 1800-үнчү жылы Еберт деген окумуштуу табат. Микроб өзү кыска таякча түрүндө болуп, анын денеси майда кирпикчелер  менен курчалган жана анын жардамы менен ал эң тез кыймылдайт. Бул микробдор адамдын айлана- чөйрөсүндө эң көп кезигет. Ооруну таратуунун негизги булагы ооруган киши болот. Ал микроб кургакчылыкта,  нымдуулукта жана суукта эң туруктуулук менен жашап, өзүнүн зыяндуулугун жолуккан жаныбарларга тарата берет. Бул  микроб муздак сууда да көп убакытка чейин өмүр сүрөт.

Ооруган кишиде эң мурда оорунун симптомдору (белгилери) пайда болот. Баш жарулуучудай катуу ооруйт, адамдын темперутурасы жогорулайт. Адамдын тулкубоюнда кызыл тактар пайда болот. Ал  көбүнчө адамдын   курсагынын  сыртында көп болот. Кийинки күндөрдө адамдын ичинен кан өтөт, адамды жүдөтүп жабыркатат. Оорунун  күндөлүк    температурасы өйдө- ылдый болуп  туруксузданат.

Оору жаз жана жай  айларында элдин  арасында эң тез тарайт. Ооруну элге жана айбандарга  жайылтуучу  чымындар болушат.  Мындан тышкары ал ооруган  киши аркылуу, бакма жаныбарлар жана малдар  аркылуу  тарайт. Орунун  микробу суулар аркылуу,  тазаланбаган жемиш жашылчалар аркылуу да адамдарга таркайт.

Чымындар дааратканадан, талаалардан, суулардан,  таштандылардан, башкача  айтканда, микроб жашоого мүмкүн болгон жерлерден учуп чыгуу менен  адам турган үйдөгү терезелерге, буюмдарга, идишаяктарга же адамдын  өзүнө конот да  буттарына жуккан ич келтесинин микробдорун  калтырат.

Ич келте оорусунан алдынала сактануу үчүн төмөнкү шарттарды катуу тартип менен колдоно билүү зарыл.

Ар бир тамак ичүүнүн алдында,  жумуш бүткөндөн жана заара кылгындан кийин дайыма жуунуш керек. Дааратканада ар түрдүү микробдор өтө көп болот. Ооруган  кишиден келтенин микробу заң жана сийдик аркылуу бөлүнүп чыгат.  Жашылчаларды, өсүмдүктөрдү жанан жемиштерди жештен мурда жылуу суу менен жууп  же чүпүрөк менен тазалаш керек.

Кайнатылбаган сууну же сүттү ичүү өтө  зыяндуу, буларда ар түрдүү зыяндуу  микробдор болушу мүмкүн.

Үй ичиндеги идиштерди тамак ичип бүткөндөн кийин жана тамак куюнун алдында  кайнаган суу менен чайкоо керек. Идиштерди дайыма шкафтын ичинде сактоо зарыл же  үстүн материал менен жабуу керек.

Тамакты ичкенден кийин андагы тамактын  калдыгы чогуу бир идишке чогултуп куюп, атайын казылган чуңкурга же болбосо  ящикке жыйноо менен ал толгон убакта  шаардан   же болбосо кыштактан алыс жерге алып  барып өрттөп же болбосо көөмп салуу керек,-деп Арстанбек жанагы жигиттерге  айтып жатып Тамаранын колундагы нанды алып аларга берди.

- Жок, байке рахмат өзүбүздүкү бар,-деп бейтааныш жигиттер чоочуп да кетишти.

- Алгыла.

- А сизчи?

- Биз барыбыз чогуу жейбиз. Тамара, сен мантыңды ушул эле жерге алып кел. Мен бул жигиттер менен тетиги көлөкөдө отуруп жейм. Наныбыз деги бар,- деп Арстанбек жанагы эки киши менен ээрчишип, таягын таянып, башына биреткасын кыйшайтып кийип алып нары жактагы көлөкөнү көздөй басты. 

Арстанбектин бул жоругун көргөн Тамаранын эки көзү алая түшүп, эч нерсе дебей тилооздон калган немедей бир ооз сөз сүйлөй албай, унчукпай барып бир чоң табакка манты салып чыгып күйөөсүнө бере салып эле үйүнө кире качты. Арстанбек болсо эч нерседен камырабай, эч убакта адамдарды байлыгына, бийлигине, улутуна же болбосо ээлеген кызматына карап мамиле кылып көрбөгөн академик  ушул кезде  алар менен шашпай отуруп, алардын майланышкан кир кийимдеринен, колдорунан жииркенбей, алардан саар аралаш жыттын келип жаткандыгына деле көңүл бөлбөй, тазалыкты сактабаган учурларда түркүн оорулар болоорун айдан ачык билсе дагы адамдын көңүлүн дайыма бийик койгон академик алардын көңүлү калганча оорусу жукса мейли дегенсип, алар үчүн өз жанын өзү садага чапкан окумуштуу камырабай  манты жеп, ары өткөн бери өткөн аны тааныган кишилер менен учурашып коюп өз абройуна шек келип калышы мүмкүн экендиги тууралуу ойломоктүгүл оюна да келбеген улуу окмуштуу алар менен тамактанып отурса баягы жигит Арстанбекти карап:

- Байке жанагы жугуштуу оорулар тууралуу дагы айтып бериңизчи,- деп калды.

- Келте оорусунан алдын-ала сактануу үчүн короонун таза  турушу чоң ролң   ойнойт.  Таштандылар салынган идиштердин  үстү  жабык болушу керек. Даараткана ар жумада бир  жолудан дезинфекцияланып тазаланып турууга тийиш.

Короодогу кудуктардын айланасы топурактар менен бийик тапталып, үстү капкакталып жана жайыма бир чака менен гана суу  алынып турушу керек. Ал  кудукка  атайын бекитилген чака менен жаныбарларга суу берүүгө болбойт.

Мүмкүн болушунча агын суулардан ичүү  үчүн түн ичинде же таң же таң заарынан сууну алып алуу керек, анткени- ал мезгилде суу таза жана тунук болот. 

Ич келте оорусуна эң жакын жана окшош шарттардан жугуп тарала турган оору  дезинтерия (ич өткөк оорусу) болот.

Дезинтерия оорусунун микробдору  өзүнчө башка болот да,  анын жугуусу ич келте оорусу сыяктуу болот.

Бирок дезинтериянын бөтөчөлүгү ал адамдан башталат, адамды ооруга чалдыктырат, башкача  айтканда, өзүнө таандык симптомдору менен айырмаланат.

Дезинтерия оорусу менен ич келте  оорусунан алдын-ала сактануу чаралары бирдей болот.

Дезинтерия жана ич келте оорусунан сактануу үчүн ар жылы жаз айларынан баштап үч жолку эмдөөдөн өтүп туруу керек. Эмдөө  организмди  ооруга  каршы чыңдайт. Ооругандар врачтык дарылоодон өз убагында өтүп туруулары тийиш жана таза айыкмайынча өндүрүштөрдө эл менен аралашып иштөөсү тийиш эмес.

Оору жукпас үчүн тишти эртең менен тиш порошогу, пастасы же болбосо тиш  элекцери (тиш чайкоочу суюктук) менен чайкап тазалоо зарыл. Андан тышкары  тамакка пиязды, чеснокту, калемпирди дайыма  кошуп ичүү керек. Буларда микробдорду  өлтүрүүчү жанан адамдын организми үчүн эң пайдалуу заттар көп болот,- деп Арстанбек эки жигит менен баарлашып, бактын түбүндө көпкө отуруп анан үйүнө кетип баратып, чөнтөгүнөн капчыгын алып чакса, анда эки жүздөн ашык америка доллары бар экен. Арстанбек эч ойлонбой туруп болгон акчасын марттык кылып аларга карматты. Мындайды күтпөгөн немелер Арстанбекти карап тилооздон калган немедей нес болуп туруп калышты.

- Алгыла жигиттер, алгыла,-  акча деген керек да,-деп Арстанбек алардын ойбоюна койбой доллаларын карматып коюп, колуна табактарын алып үйүнө кирди. Кирсе  Тамара аны жактырбай:

- Бул эмне кылганың Арстаке, өзүң академик болсоң? – деп ага нааразы болду.

- А Тамараханым сен аларды жаман көрбө. Мен ал кишилер менен сүйлөшүп көрбөдүмбү. Экөө тең жогорку билимдүү жигиттер экен. Ал тургай алардын бири Москвадан кызыл диплом менен бүтүп келген жогорку билимдүү агроном, экинчиси юрист экен.  Эмне кылышсын  турмушта ар кандай болот да. Маңдайыма жазылса, балким, мен деле ошентип калмакмын……   

Жанатан бери ага нааразы болуп жүргөн Тамара эми Арстанбектен уялып кетип, эч нерсе дебей гезит окумуш болуп отуруп калганы менен  ичинен  Максим Горңкийдин «Жөнөкөй, бирок, улуу адамдар» деген сөзүн эстеп кетти.

Эртеси Арстанбек күндөгүдөй эле жумушка кетип, бирок эмнегедир эрте келди. Келип эле Тамарага:

- Мен жатайынчы, жүрөгүм жакшы болбой турат,-деди.

- Эмне болду, Арстаке.

- Билбейм.

- Догдур чакыртайынбы?

- Жок, кереги жок. 

- Өзүңдүн дарыларыңдан ичесиңби?

- Арашандан алып келчи.

Тамара жүгүрүп барып ага шишеде куюлган арашанды  берди.Арстанбек колуна өзүнүн сүйүктүү арашанын кармап бир аз туруп анан Тамарага: 

- Чарчап турат окшойм, эс алайынчы- деп Арстанбек өзүнүн бөлмөсүнө кирип кетти. Бир аздан кийин аркасынан Тамара кирсе Арстанбектин өңү  таптакыр башкача. Чоочуп кеткен Тамара анын жанына жүгүрүп барып:

- Арстанбек, сага эмне болду?- деп шаштысы кете түштү.

Арстанбек ага жакшы эле бир нерсе сүйлөйүн деди. Эмнегедир ушул тапта өзүнүн өмүрлүк жарына дагы бир жолу тунук махабатын айткысы келип, ага алмончоктой эки уул, бир кыз төрөп бергендиги үчүн рахматын айтып, өмүр бою анын ак жакасын кирдетпей, үйүнүн куту болгон Тамарага ыразычылыгын билдирип ал тургай жалаң иш, илим деп жүрүп, жубайына көпчүлүк учурда тийешелүү деңгээлде көңүл  бөлө албай жүргөн күндөрү үчүн кечирим сурагысы келди, бирок алы жок. Эки көзү менен Тамараны теше тиктеп туруп анан ачылып турган терезени бир карап алып көздөрү аңтарылып, демейде илимге,  билимге тойбогон неме  эч нерсе менен иши жок, бардыгына кайыл болгонсуп, кеткенден эле кетип барат. 

Жанталашкан Тамаранын саны санга, ою онго бөлөнүп, телефонго жетип тезжардам чакырып кайра Арстанбек жаткан бөлмөгө кирсе академик Алтымышевдин жүрөгү токтоп, каны муздап бара жатыптыр. Аска-зоодой, куттуу кыргыз журтунун адам керчиликти ыйык туткан, жөнөкөй, бирок улуу адамдардын бири, өмүрлүк жарынан айрылгандыгын билген Тамаранын жүрөк сыздаткан ачуу үнү үй ичин жаңырткансыды. 

Кезинде канча деген медалдар, ардак грамоталар менен сыйланып жүргөн, 450 дөн ашык илимий иштердин, 15 моногорафиянын, 45 ойлоп табуу иштеринин жана күбөлүктөрдүн автору академик Алтымышев Арстанбек Алыбаевичтин өлүмү фармакологияны өтө оор, а балким оорду толгус жоготууга учуратты. Ошентип, жалаң гана өз элине эмес керек болсо дүйнө жүзүнүн фармакалогдоруна өтө белгилүү болгон академик  Алтымышев Арстанбек Алыбаевич жетимиш жаш курагында дүйнөдөн кайтты. Эң өкүнүчтүүсү, үй бүлөсү, туугандары, анын жетимиш жылдык мааракесине деп камдагандарын ал тургай Абдыкайымдын тойго соөм деген жылкысын анын карашына союлгандыгы болду. Айла канча  кудай таалам адам баласын топурактан жаратып, кайра топуракка алып кетет турбайбы. Бирок аны сыйлаган, аны урматтаган, анын акылмандыгана, даанышмандыгына,  жөнөкөйлүгүнө, кылган ишине, эмгегине, талантына таазим кылган адамдардын жүрөгүндө  деги академик Алтымышев изилдебеген кайсы чөп калды экен, дагы Алтымышевдей талантуу кай бир учурларда дүйнөнү дүңгүрөткөн окумуштуу- фармаколог кыргыз элинин таалайына дагы бир ирет жаралар бекен деген  гана суроо калгансыган Кыргызстандын эли жөнөкөй, бирок  улуу адамдардын бири болгон, бир кезде анын атын койгондо  чоң атасы тилек кылганындай эле өз заманында арстандай күрүлдөп, эркин болуп, жаныбарлардын падышасы токойдо өзүн кандай сезсе  илим тармагында өзүн дал ошондой сезген  акдемик Алтымышев менен кошайтышты. Бирок элибизге ушул кезде кезинде академик өзү айтып кеткандей: «Филисофия тигил же бул жердин экологиялык өзгөчөлүктөрүнө жараша болот. Ошол себептүү жерибиздин касиети менен дагы далай Жусуптар, Махмуддар, Михаилдер, Токтогулдар чыга берет» - деген сөзү гана дем бергенсип, күнөстүү Кыргызстандыктар Арстанбектердин чыга беришин суусап күтөт.

